
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ДЭД ХЭСЭГ



	

1

	Барилгын даргын албан тасалгааны үүдэнд даргатай уулзах гэсэн улс дугаарлажээ. «Амар мөрний гүмбараа матар» хочтой нарийн бичгийн дарга авгай тэр дугаарыг зохицуулж, хүн болгонд: «Арван минутаас битгий удаарай» гэж сануулна.

	Клара Каплан нарийн бичгийн даргыг тохойгоороо түлхээд хаалгыг багахан онгойлгож,

	— Нөхөр Вернер, та намайг хүлээж авна уу? гэж хэлэхдээ хангинасан нарийхан дуунд нь сэтгэл хөдөлсөн өнгө мэдэгдлээ.

	Нарийн бичгийн дарга авгай гараас нь шүүрсэн боловч Клара хаалганаас зуураад, хоёр хүн ярилцан зогсож буй албан тасалгаа тийш шаардангуй харсаар байв. Клара урьд нь Вернерийг огт зүс үзээгүй боловч даруй таньжээ. Голшиг сайхан биетэй, хүн захирч сурсан царайтай, төв дөлгөөн намбатай ажээ. Захирангуй, шаардлага чангатай, биедээ эрэмшсэн хүн гэж мужийн намын хорооныхон хэлсэн байжээ.

	— Юу бол оо вэ, эрхэм нөхөр өө? гэж Вернер эелдэг бөгөөд хүйтэн асуулаа.

	Кларагийн царай улсхийснээ хаалгыг онгойлгож дотогшоо ороод, өөрөө уран барилгын инженер, энд ажиллахаар ирсэн, ярилцаж тохирох хэрэгтэй байна гэдгийг сургуулийн хүүхэд мэт дуржигнуулан тайлбарлав.

	Вернер толгойгоо духайлгасхийн чагнаж, Клараг түргэн түргэн харав. Вернер мэхийн ёслоод, гар барьсангүй.

	— Их сайн байна. Суугтун. Би одоо суларна гэж Вернер хэлээд, нөгөө хүнээ сугадан авч, тасалгаа дотуур нааш цааш алхлан, аяархан ярилцлаа. Клара Каплан Вернерийг дэндүү ганган хээнцэр гэж зэмлэх аргагүй байсан боловч түүний хээнцэр байдал нь эгдүү хүргэж, эргэлзэх сэтгэл төрүүлнэ. Энэ чинь тосгоны нударган баяны байшингийн нэг тасалгаа шүү, эргэн тойрон амьдрал төвхнөөгүй, овоохой, намаг, ой тайга байгаа шүү гэдгийг мартуулмаар төв цэмцгэр, тохилог тавил засал нь бас хүний эгдүү хөдөлгөнө. «Энэ хүнтэй таардаг болов уу?» гэж Клара сэтгэл түгшин бодлоо.

	Вернер нөгөө хүнтэйгээ ярьж дуусаад, хаалга хүртэл үдэж, зөөлөн сандалдаа суув. Клара түүний нимгэн уруул, ширүүн харц бүхий ухаантай байрын тунгалаг нүд, зууван бараан царайг ажиглалаа.

	— Би таны үгийг сонсоход бэлхэн гэж Вернер товчхон хэлэв. «Таарахгүй нь байна» гэж Клара өөрөө өөртөө хариулаад, өөрөө таван жил ажилласан инженер хүн, Ленинградад ажиллаж байгаад, дараа нь өөрийн хүсэлтээр (ингэж хэлээд улсхийж, цайвар хацар дээгүүр нь улаан толбо удтал жирвэлзэв) Алс Дорнодод ирж, энд барилгын трестэд хоёр жил ажилласан одоо тэндээс гарсан... гэж дуртай дургүй товчхон ярив.

	— Тэндээс яагаад гарсныг тань асууж болох уу? гэж Вернер хүйтэн царайлан сонирхсонд, Клара чамбай тайван ярихыг хичээсэн боловч дууны нь өнгө дахин хувирч, сэтгэл хөөрсөн өнгө сонстон:

	— Миний тэндээс гарсан шалтгаантай холбоотой хэргийг хянан шалгах комисс нягтлан шалгаж байгаа. Товчхон хэлбэл, тэнд санаа амарлингуй байдал, нүд хуурах явдал их дэлгэрсэн. Намын хороо үүний аль алиныг далдалж хаацайлж байлаа. Би олон нийтийг хөдөлгөж, энэ хэргийг хязгаарын намын хороонд хүргээд байтал намайг «орон тооны илүүдлээр» халсан. Би районы намын хороогоор дамжуулан ажилдаа буцаж ороход болох байсан боловч тэгэхийг хүссэнгүй гэснээ яриагаа тасалж,

	— Ер нь та өөрөө лавлаж болно гэлээ.

	Вернер татгалзсан ч үгүй, толгойгоо гилжийлгэв.

	Клара бие хурааж, зүрх бэлбэлзэн суулаа.

	— Бид уран барилгад хараахан хүрээгүй яваа гэж Вернер хэлээд үл мэдэг инээвхийлж, — Та манай барилгатай танилцвал одоохондоо... гэхэд нь Клара даруй үгийг нь тасалж

	— Танилцсан. Би энд ирээд гурав хонож байна. Хэсэг бүхэн дээр очиж үзлээ. Овоохой, модны завод, засварын газраар орж үзлээ. Ийм барилга дээр дөрвөн сарын дотор орон сууцны гуравхан байшин барьсан байна, яагаад ийм болсныг хэлнэ үү? гэв.

	Вернер асуултад хариу хэлсэнгүй, энэ бачим дотортой залуу хүүхний нимгэн цайвар царайг сонирхсон, талархсан байдалтай шинжин харж байлаа. Энэ хүүхэн аятайхан санагджээ.

	— Гурав хоносон гэв үү? Яагаад надад хэлсэнгүй вэ? Та яагаад өнөөдөр л ирж байна вэ? Таныг хаана оруулсан бэ? гэж Вернерийг асуухад Клара янз муутайхан инээмсэглэж

	— Танд өнөөдөр ч гэсэн илтгэж өгөхгүй байсан юм. Танай Амар мөрний гүмбараа матар... гэсэнд

	— Хэн гэнэ ий? гэхэд нь,

	— Танай нарийн бичгийн даргыг «Амар мөрний гүмбараа матар» гэж хочилдгийг та мэддэггүй юм уу? гэсэнд Вернер үнэн голоосоо инээд алдаж

	— Нээрээ мэдээгүй шүү. Сүрхий онож хэлжээ... гэснээ их хөөрч сүйд бололгүй биеэ барьж, — Тэгээд танд юу хэл ээ вэ? гэхэд

	— Боловсон хүчнийг Гранатов эрхэлдэг, боловсон хүчний ахуй амьдрал, мөн орон сууцны фондыг, мэдэж байгаа биз дээ, орон сууцны фондыг шүү! Кочанер эрхэлдэг, үйлдвэрлэлийг ерөнхий инженер эрхэлдэг, энэ гурвын нэг нь явуулсан бол тан дээр орж болно гэж байна лээ... гэж ярихад нь Вернер үрчилзсэн боловч эсэргүүцсэнгүй. 

	Клара үргэлжлүүлэн

	— Би гурвуултай нь уулзлаа. Кочанер, намайг яахаа ерөөс мэдэхгүй байна. Энд уран барилгач юу хийх юм бэ? гэж шулуухан асууж байх юм. За түүнийг тоонд оруулаад яах вэ гээд Кочанерыг адгийн шаар гэсэн шиг гар сэгсэрч, — Танай ерөнхий инженер их сайн хүн байна. Бодвол коммунист байх. Тэр хүн ч намайг яахаа бас мэдэхгүй байна. Танай орлогч Гранатов хүнд сурталтай, адгуу хүн шиг санагдлаа. Тэгээд би тан дээр ирсэн юм гэж ярив.

	Клара санасан бүхнээ хэлэх, энэ гурван хоногт сэтгэлд нь хурж тунасан болгоныг хэлэх хүсэл шаардлагад хөтлөгдөн ярьж байхдаа илүү үг хэлж байна гэдгийг өөрөө мэджээ. Гэвч Вернерийг өөрөөс нь хөндийрүүлээд байгаа хүйтэн хөшгийг ярах юм уу, эсвэл хамт ажиллаж таарахгүй юм байна гэдгийг өөртөө ч, энэ хүнд ч шулуухан хэлэх хэрэгтэй юм байна гэж боджээ.

	Вернер босож, дэргэд нь ирж, дээрээс нь тонгойгоод

	— Миний орлогч Гранатов нэг жилийн өмнө Харбины гянданд сууж байсан хүн. Тэнд хумсан доогуур нь зүү шивж, гарыг нь улайсгасан төмрөөр төөнөж байсан юм... Яаруу дүгнэлт хийж болохгүй. Эндүүрэхэд амархан гэж хэллээ.

	Клара амаа таглуулж, сандалдаа хавчганан, зүрх нь шаналгаатай булгиллаа.

	Вернер өөр тийш харж, Кларад зүрхээ дарах бололцоо олгоод

	— Та надад аятайхан сэтгэгдэл төрүүлж байна. Та учир зүйтэй олигтойхон ажиллах дуртай шийдэмгий хүн шиг байна. Би таны түргэн занг хэтрүүлж бодох санаа алга. Гэхдээ таны үзэж өнгөрүүлсэн таарамжгүй явдалд түргэн зан чинь зохих нөлөө үзүүлсэн байх гэхэд нь

	— Та эргэлзэж байгаа бол... гэсэнд Вернер мөрөн дээр нь гараа түргэн зуур анзааргагүй тавьж

	— Энэ яриаг орхиё. Би зүрх гаргаж, орон тоондоо бачимдуу хүнийг авъя. Таныг бачимдуу хүн гэдгийн тухайд үнэндээ эргэлзэх зүйл алга гэхэд нь

	— Би гишүүнийхээ үүргийг л биелүүлж байна гэж Клара үг хаяжээ.

	Клара дээшээ өлийн байж ярихад эвгүй байлаа. Бас Вернер илүү тэвчээртэйгээрээ маргаангүй ааглаад байгаад нь уур хүрчээ.

	Вернер жаахан холдоод, хийвэл зохих ажил, барилгын ажил, барилгын удирдлагын дутагдлын тухай ярьж

	— Бид орон сууцны байшин гуравхныг бариад байгааг та гайхсан байна. Бид хугацаанд хавчигдаж байна. Завод барихад хамаг хүчээ зориулж байна. Та овоохой үзсэн үү? гэж асуухад нь

	— Би овоохойд гурав хонож байна гэлээ.

	Энэ удаа Вернер дүрсхийж, хонхны даруулгыг хүчтэй дарав. «Хонх тавиулж амжсан байна шүү» гэж Клара дотроо ажив.

	— Нөхөр Кочанерыг дуудна уу гэж Вернер нарийн бичгийн даргадаа ууртай тушаав. Вернерийн тийнхүү уурласанд Клара сэтгэл ханаж

	— Би овоохойд байсан ч сайхан байна. Намайг комсомолын гишүүн бүсгүйчүүд байрандаа оруулсан. Тэнд гурав хонохдоо өөр нөхцөлд бол бүтэн сарын дотор ч мэдмээргүй юмыг олж мэдлээ гээд хэсэг дуугүй байснаа

	— Та хүнээ олигтой үнэлэхгүй байна. Танай комсомолчид гайхалтай сайн улс! гэж нэмж хэллээ.

	Кочанерийг орж ирэхэд Вернер түүнийг жишүүдхэн харж

	— Шинэ ажилтан ирэхэд надад нэн даруй илтгэж байхыг танд үүрэг болгоё. Бас нөхөр... нөхөр Капланыг овоохойд суулгаж байгаагийн учрыг та тайлбарлаж өгнө үү? гэж хэлэхэд нь Клара хажуугаас орж

	— Танд батлан хэлье... гэсэнд Вернер дохиж зогсоов.

	Кочанер амандаа учир зовлон тоочиход нь Вернер тайвнаар

	— Нөхөр Капланд өнөө орой удирдах ажилтны байшинд байр гаргаж өгөх хэрэгтэй. Байр олдохгүй бол та өөрийнхөө тасалгааг өгөөрэй. Та миний хэлснийг ойлгов уу? гэжээ.

	Хоёул үлдсэн хойно Клара тас тас инээлээ. Вернерийн захирангуй зан авир аятайхан санагдаж, түүнтэй эвтэйхэн яримаар дур хүрчээ.

	Гэтэл Вернер яриаг өөрийн санаснаар болгон, түүний хэлсэн нь:

	— Манайхан гайхамшигтай хүмүүс. Гэхдээ замбараагүй, олиггүй юм их байна. Би түүнийг засах гэж хичээж байна. Тусалбал баярлана. Сайн коммунист хүн бидэнд одоо уран барилгачаас чухал хэрэгтэй гэснээ босоод, — Та уучлаарай, би зав муутай байна. Та төвхнөж, байдлыг ажиж, төлөвлөгөөтэй танилцаж, инженер, барилгын хэсгийн дарга нартай ярилцаарай. Бас Гранатовтай. Та ухаантай хүүхэн байна, түүнтэй эвийг нь олж харилцаж чадвал чадал нь танигдана. Гранатов хүнээр ч сайн, ажилд ч сайн. Би түүнийг хэн хэнээс илүү түшдэг гээд тасалгаа дотуураа холхиж, дууны нь өнгө шаардлагатай ширүүн болж

	— Танд эртхэн хэлэх хэрэгтэй байна. Би элдвийн хэл амыг огт хүлцэхгүй. Би бүрэн эрх мэдэлтэй. Нөхцөл байдал маш хүнд. Ажил хийе гэж байгаа бол дуун дээр дэмжинэ. Эмх замбараагүй байдал, хэрүүл маргааныг тэвчихгүй. За бас та өнөөдөр над дээр ээлж дугааргүй давхиад орж ирлээ. Энэ чинь аятайхан санагдсан. Би аймхай хүнд дургүй. Гэхдээ нэгмөсөн болзож тохиръё. Би хатуу журамтай, цэгцтэй байхыг шаардаж байна гэж хэлээд, Кларагийн ажиглангуй харцыг мэдээд, жуумалзаж

	— Та намайг нэн даруй илчилбэл зохих хүнд сурталтан гэж бодож байгаа байх аа. Та ажиллаж байгаад ойлгох биз гэж найдаж байна. Энэ бол хүнд суртал биш, эрэмбэ цэгц юм. Дэмий давхиад байвал ажил бүтэхгүй гэж хэлжээ.

	Клара: «Би үүний шазруун үгийг жаахан хүүхэд шиг сонсож суудаг нь юу вэ? Таарахгүй нь байна» гэж дотроо бодох зуур суудлаасаа босож

	— Би хувьд тантай таарах болов уу гэж найдаж байна. Би ч гэсэн хатуу журамтай цэгцтэй байх дуртай. Үнэнийг нуух юу байх вэ, тантай таарахад хэцүү, таныг онцгой маягийн хүн гэж надад хэлж байсан юм гэлээ.

	Клара ингэж хэлчхээд, дорхноо амаа барив. Вернер яриа дэлгэх янзгүй, Клараг тунгалаг хурц нүдээрээ ширтэж байгаад

	— Та хэдэн настай вэ? гэж асуухад нь Клара шалгалт өгч байгаа хүүхэд мэт арай ядан

	— Хорин... наймтай... гэж хариуллаа.

	Вернер хонх дараад, нарийн бичгийн даргадаа хэлж бичүүлэх мэт

	— Уран барилгын инженер Капланыг орон тоонд авах тухай тушаал төлөвлөөрэй. Сергей Викентьевичид нөхөр Каплантай хийх ажлын нь хэмжээ, шинж байдлын тухай ярилцан тохирч, бас ажил байдлыг танилцуулж, дараа нь надад илтгэ гэж хэлээрэй. Гүйцээ гэж хэлэв.

	Вернер Клараг хаалга хүртэл үдэж өгөөд

	— Та ажилтайгаа сайн танилцаж, бодож боловсруулаад над дээр ир. Надаас асуумаар, зөвлөгөө авмаар, туслуулмаар, надтай ярилцмаар юм байвал таныг дуртайяа хүлээж авъя гэжээ.

	«Яаж мэдэх вэ, таарах ч магадгүй» гэж Клара бодох атал Вернер дээрээс итгэл багатай, сэтгэл түгшүүртэй гарчээ.

	«Амар мөрний гүмбараа матар» авгай Клараг дугааргүй ороод хагас цаг боллоо гэж олон юм үглэхэд нь

	— Нөхөр Вернер хэд хэдэн цагт хүлээж авдаг вэ? гэж асуусанд

	— Есөөс арван нэг, дөрвөөс тав, бас оройн арваас арван хоёр хүртэл гэж нарийн бичгийн дарга сурамгай хариулав.

	Клара гадагшаа гарлаа. «Бас орой арваас арван хоёр хүртэл» гэж давтан өгүүлэв.

	— Зүгээр. Би Вернер дээр орсон чинь дор нь шийдчихсэн! гэж нэг хүний ярихыг Клара чихний үзүүрээр сонслоо.

	Клара, Амар мөрний өндөр эрэг дээр очиж зогслоо. Комсомолчид мөрний хөвөөг боржин чулуугаар эмжих гэж мөрөөддөг байна. Одоогоор сууцны гурван байшин, овоохой, гар үйлдвэр шиг ажиллагаатай модны завод, тоглоомын юм шиг цахилгаан станц, бүдүүлэг засварын газар, модыг нь цэвэрлэсэн цулгуй газар л байна. Клара өөрийн нь хот болох юм бүхнийг тойруулан харлаа. Эндхийн байшин, гудамж, уран барилгын бүхэл бүтэн чуулгын зураг төслийг өөрөө зохионо. Хожим хотын дэвсгэр болж харагдах өргөн цэлгэр Амар мөрөн, Алсын уул нуруу, битүү ой модтой хол ойрын толгодыг хорхойтон ажиглав. Дэлхий дээр шилдгийн тоонд орох заводын дүр төрхийг сэтгэлдээ ургуулан бодлоо. Тэр завод нэг бүхэл юмны бүрлэдхүүн хэсэг болж орно. Заводын барилга нь хотын уран барилгатай нягт сайхан уялдах ёстой. Завод хотын захад эрэмдэг толбо шиг байдаг нь хуучин ертөнц. Социалист шинэ хотод амьдралын хэсэг бүхий нэгдмэл, хөдөлмөр амралт хоёр, хөдөлмөр зугаа цэнгэл хоёр, хөдөлмөр биеийн тамир хоёр нягт уялдаатай байх нь гол үзэл санаа. Завод, соёлын ордон, цэнгэлдэх хүрээлэн, тохилог орон сууц, дэлгүүр, сургууль бүгдээрээ нэг үзэл санаанд захирагдсан байх ёстой. Шинэ хотын тийм үзэл санааг юу гэж нэрлэх вэ? Зол жаргал гэх үү? Нийцлэг зохицол гэх үү? Социализм гэх үү?

	Клара, Амар мөрний цэвэр агаараар цээж дүүрэн амьсгалав. Хөөрсөн зүрх нь жигд биш лугшсаар байлаа. 

	Вернер «Та хэдэн настай вэ?..», «Би зүрх гаргаж...», «Би элдвийн хэл амыг огт хүлцэхгүй...» гэх шиг сүрхий дооглонгуй, ихэрхэг байсан. Энэ Вернер хаашаа хүн бэ?

	Ямар ч гэсэн Клара энэ хотыг байгуулна. Сүр жавхлант нийцлэг зохист нэгдлээрээ бүхэл бүтэн хот болно. Энэ хотыг олон мянган ажилчин барьж, зураг төслийг нь олон зуун хүн гаргах боловч хүний гараар бүтдэг аливаа бүтээлийг утга учиртай болгодог нэг гол санааг удирдлага болгон баримтална. Тэр нь Кларагийн үзэл санаа. Өөрийнх нь мөн үү? Мөн. Клара тэр санааг бодож боловсруулан биелүүлнэ. Тэр санааг зээлдэнэ л дээ. Гэхдээ эртний грек, ромынхноос зээлдэхгүй. Пролетарийн диктатурын сүр жавхлан, таван жилийн төлөвлөгөөний урам зориг, шургуу ажил, жаргалант хүүхэд багачуудын цэвэр тунгалаг харц, аж үйлдвэрийн бахдам хөгжил, сая сая хүн ардын урагшаа тэмүүлэн, зол жаргалд хүрэх халуун эрмэлзлээс тэр санаагаа олж авна... 

	— Нөхөр Каплан! Байрны ордер аваарай! гэж шатан дээрээс « Амар мөрний гүмбараа матар» авгай хашхирав.

	Клара юунд инээснээ өөрөө ч мэдэлгүй инээлээ. Байрны ордерыг аваад, машин өгье гэхэд нь авсангүй, комсомолчдоор туслуулах гэжээ. Клара тосгоны гудамжаар явахдаа их хотын өргөн чөлөөгөөр явж байгаа юм шиг, нар салхи өөд нүүрээ хандуулан, сэвэлзтэл алхална. Сэтгэлд нь гүйцэд хэлбэршээгүй нэгэн дуртгал оров. Юун тухай вэ? гэхэд өөрөө мэдсэнгүй. Вернертэй л холбоотой нэг зүйл шиг. Гарын хөдөлгөөн, биеийн байдал, магнай нь... Юу сан бил ээ? Хэнтэй адил юм бэ?

	Клара энэ дуртгалаа лавшруулж бодсонгүй, учир утгыг ч эрсэнгүй. Хотоор явж байхдаа: «Нээрээ энэ Вернер хаашаа хүн бэ?» гэж бодох аж.

	Есдүгээр сарын эхээр толгодын зүгээс нэвт жиндүүлсэн салхи үлээж, хотгорын дээрээс мөс шиг хүйтэн бороо шавшиж, зам харгуй бүгд явахын аргагүй шавар шалбааг болж, тэртэй тэргүй намагтай газрыг ус чийгээр хэмээс хэт ундалжээ.

	Тэгснээ нар гялайж, илч нь муутай болсон сүүлчийн туяагаа тусган наадаж, сэр сэр салхи сэвэлзэж, ус шалбааг, замын өтгөн шавхайг эврээв. Тэнгэр дахин дулаарсан боловч урьдынхтай адилгүй, нэгэнт намрын дохио орсон налгар цаг боллоо.

	Мод цэвэрлэх хэсэг, модны завод, барилга дээр ажил их хүндэрч, лагалдсан шавхайд хөл шигдэж, нойтон гуалин гарт баригдахгүй гулсаж, энд тэндгүй хараал тавих сонсогдоно. Гэвч залуу хүн бүдүүн үг хэлж орхиод чилж хөшсөн нуруугаа тэнийлгэж, эргэн тойрныг харснаа үлгэрийн орныг үзэж илбэдүүлсэн мэт дуугаа хураах нь бас буй. Орчинд нь эмнэг танхил ой тайга аниргүй, хөдөлгөөнгүй налайж, цагаан хусны навчис алтан шар өнгө цацруулж, агч модноо гал авалцсан мэт улалзаж, нигүүрс мод хүрэн ягаан навчаа санжгануулан тонгойж, хөх шилмүүст гацуур эрвийн сэрвийж, доорх хөвд хөвөө нь тэр аяараа өнгө өнгийн толбо татуулан эрээлжилнэ. Навч нахиагаа гүвж эхэлсэн тайгын мод шингэрч сийрэгшсэн юм шиг, завсраар нь тэртээ холын бараа нэвт үзэгдэж, энд тэндгүй алтан шар, улаан, ягаан навчис алгуурхан эргэлдэн унаж байгаа харагдана.

	Хэрэв сэлүүхэн газар очиж, эргэн тойрон харваас орчны юм бүхэн түргэн зуур хувьсан өөрчлөгдсөн нь гайхмаар! Уйтгарлангуй хар ногоон толгод саяхан л сүртэй болоод нэгэн янз лүглийн байсан сан. Тэгэхэд одоо гүвээ толгод бүр дор дороо нарны туяанд есөн зүйлийн өнгө будаг төгс бүрдэн нүднээ чимэгтэй алаглаж, нарыг сиймхий үүл халхлахуйяа өнгө будгийн зааг арилж, гүвээ толгодыг дорно зүгийн үзэсгэлэнт сайхан хивсээр бүтээсэн мэт санагдана.

	Дээр нь тэнгэр. Хөвөн цагаан үүл нүүгэлтэж, бөмбөгөр дээвэр байна гэж нүд хуурахгүй, харин орчлонгийн хязгааргүйг мэдрэх сэрэл төрүүлсэн өндөр хөх огторгуй.

	Намрын ийм нэгэн тунгалаг өдөр хожуулын дундуур гарсан чийгтэй жимээр хэдэн нөхөд нь Сема Альтшулерийг модны заводоос больницод аваачиж явлаа. Сема дамнуурга дээр цонхигор нүүрээ дээш харуулан хэвтээд, халуундаа улайсан нүдээр огторгуйн хязгааргүйг цэх ширтжээ.

	— Шим мандал... Давхраа мандал... дараа нь... Нарнаас дэлхийг хүртэл нэг дүнчүүр дөрвөн живаа есөн сая километр... гэж Семаг гэнэт ярихад нөхөд нь айж цочив.

	— Дэмийрч байна гэж Генька Калюжный хэлээд бие нь чичрэв.

	— Үгүй. Үнэн юм ярьж байх шив гэж Епифанов хэллээ. 

	Сема дахиад л

	— Давхраа мандалд нисэж хүрвэл бид Москвад дор хаяад ес дахин ойртож очно... гэж хэлээд инээмсэглэв.

	— Дамнуургын дэргэд Тоня ирж, Семаг тонгойж хараад харц нь дулаарлаа. Хүний зовлонг үзээд сэтгэл зөөлөрчээ.

	Нөхөд нь Семаг больницын дэргэд авчирч, шатан дээр суулгахад

	— Одоо та нар явж бай гэж Сема өгүүлэв.

	Найз нар нь шийдгүйхэн дороо хавьчицгааж байлаа. 

	Сема туурга налж хажуулаад, тунгалаг тэнгэрийг харж ялимгүй инээмсэглэв. Түүний сэргэлэн нүднээ намрын алтан шар өнгө туяарч, ухаан нь саруулхан байлаа. Семагийн халуун дөч аравны хоёр хүрснийг найз нар нь мэднэ.

	— Явцгаа, явцгаа гэж Сема дахин хэлээд, энгийн тайван ялдам сайхан харцыг ажиглаж, бат итгэлтэй хүнийг эрж тэмүүлдэг өвчтэй хүний зөнгөөр Тоняг шилж, — Тоня надтай үлдэнэ, та нар явж ажлаа хий гэлээ.

	Тоня үг дуугүй толгой дохиж, асарч өргөх хүнд үүргийг биедээ үүрэхээр шийдэж, больницод орлоо. Сул ор байсангүй, асрагч хүүхэн дэмий л нааш цаашаа гүйлээ. Тоня эмчийн хүлээн авах өрөөнд гүйн орж, докторт цээжээ чагнуулж байгаа нүцгэн шахуу хархүүг үл анзааран

	— Бид шилдэг гавшгай ажилчин Альтшулерийг авчирлаа. Халуун нь дөч, аравны хоёр! Гадаа байж байна. Та түүнийг одоохон хэвтүүлэхгүй бол таныг шүүхэд өгнө! гэж хашхирлаа.

	Эмч чагнуураа унагаж, тэрийгээ авах гэж тонгойхдоо хавчуур шилээ унагав. 

	Тоня хавчуур шилийг нь авч өгөөд

	— Явъя, айхавтар юм болоод байна гэжээ.

	Нөгөө нүцгэн шахуу хархүү цамцаа нөмрөн Тоняг дэмжиж

	— Доктор та явна уу, би хүлээж байя гэснээ Тоняд хандан, — Хөөрхий амьтан... Хижиг тус аа юу? гэж асуув. 

	Гэтэл сул ор байхгүй болохоор эмч ч ор олж чадсангүй. Тоня толгойгоо ширүүхэн сэжээд

	— Тэгвэл нэгийг нь эмнэлгээс гаргах хэрэгтэй гэжээ.

	Тоня тасагт зоримог орж, танил комсомолчид руу толгой дохиод

	— За залуу нөхөд өө, та нарын хэн нь арай чийрэг вэ? гэсэнд

	— Юу бол оо вэ? гэж өвчтөн сонирхон лавлахад нь, 

	— Сема Альтшулер өвдсөн. Халуун нь дөч, аравны хоёр. Гадаа байж байна. Хэн түүнд ороо өгөх вэ? гэлээ. 

	Хэдэн хүн огт эргэлзсэнгүй, орноосоо буухад Тоня 

	— За одоо эдний хэнийг эмнэлгээс гаргах нь доктор таны мэдэх хэрэг гэжээ.

	Больницод нь орж ирчхээд, дураараа загнаж байгаа комсомолын гишүүн бүсгүйг эмч таашаах, үл итгэх зэрэгцэн ажиглаж, дотроо инээд нь хүрэх боловч нэгийг нь ч эмнэлгээс гаргахыг татгалзаж, Петрунин гэдэг залууг гурав хоногийн дараа, Сафоновыг долоо хоногийн дараа гаргаж болох боловч өнөөдөр болохгүй, эмчийн хувьд зөвшөөрөхгүй, тийм эрх ч байхгүй... гэх мэтээр олон юм үглэсэнд

	— За тийм бол тийм л биз! Митька бид хоёр нэг орон дээр ээлж ээлжээр хэвтье. Семаг оруулаад ир гэж Сафонов нь хэлжээ.

	Ганцаараа үлдсэн Сема шатан дээр хажуулж, харанхуйлсан нүдэнд нь намрын алтан шар өнгө тусахаа больж, өтгөн манан бүрхэн бүрэлзлээ.

	— Өргөөрэй! гэж Тоня эмчид тушаагаад, өөрөө Семагийн мөрнөөс аяархан өргөж, эмчтэй дамжлан тасагт орууллаа. Тоня Семагийн хувцсыг зовлонгүй тайлж, хатуурч өрөвссөн биед нь цэвэр цамц углаад, өвчтөний дэргэд эмчийг үлдээж, гадагш гарав. 

	Эмч гарч ирээд Тоняд

	— Уушгины сахуулайт үрэвсэл дээр биеийн тэнхэл ерөнхийдөө их суларсан бололтой байна. Өвчин хүнд байна. Би ганцхан асрагчтай. Та үлдэхгүй юу? гэхэд нь

	— Тэгье гэсэнд

	— Та ам хамраа таглаж маяглах хүн биш нь андашгүй байна. Харин та эмнэлгийн талаар ер юм мэдэх үү? Эмийн нэр гаргах уу? Бичиг мэдэх үү? гэхэд нь

	— Би юм мэдэхгүй, гэсэн ч сурна. Та намайг больницод ажиллуулах гээ юу? гэсэнд

	— Надад эмнэлгийн сувилагч хэрэгтэй. Би танд зааж өгнө.

	Ala grerre comme à la querre!1 гэж нэмж хэлснээ Франц зүйр үгийг нь Тоня ойлгохгүйг сая санаж, хавчуур шилээ ууртай засаад, — Доголонгийн газар доголон, сохрын газар сохор байх гэсэн юм. Таныг хэрэг болох хүн гэж бодож байна. Харин шүүхээр далайлгах явдалгүй, намайг айлгаж чадахгүй шүү, үүнийг бодоорой гэхэд нь 

	— За мэдлээ гэж Тоня хариулжээ.

	Халуундаа нүд нь гялалзсан бэсрэгхэн биетэй Сема гэдрэгээ харан хэвтэж байснаа

	— Та өнөөдрийн тэнгэрийг харав уу? гэж ихэд сониурхан асуугаад, гарыг нь барьж, — Та хэзээ нэг цагт ийм тэнгэрийг харсан уу? Ай даа, Одессын тэнгэр хаанахынхаас ч илүү, гэхдээ эндхийн тэнгэр лут юм аа... Өргөн цэлгэр гэдэг нь... Та сайн ажиглаарай, энд давхраа мандал, түүнээс ч цааш... бүгдээрээ харагдах юм... гэж ярихад нь өвчтөнүүд өөрийн эрхгүй цонхоор харсан боловч тийм юм олж үзсэнгүй. 

	Тэгэхэд нь Сема

	— Үгүй гэдрэгээ харж хэвтээд чанх дээшээ... дээшээ харах хэрэгтэй... Би давхраа мандалд нисэх юм сан гэж өгүүлсэнд

	— Тэгвэл догь оо! гэж Сафонов зөвшөөрөөд, Петруниний хөлд хажуулав.

	— Ганц удаа ч бол тийм өндөрт нисэж хүрээд, дэлхий гэж ямаршуу юм байдгийг бүхлээр нь харвал сайхан сан. гэж Петрунинийг өгүүлэхэд Сема

	— Дээд нислэгийн мастер тийм нэг нисэгч бий. Тэр хүнийг намхан нуруутай болохоор нь нисэгчээр авахгүй байсан юм. Өөрөө Калининд захиа бичиж, авдаг л юм бол зогсоогоороо ч болсон онгоц жолоодно гэсэн юм билээ. Калинин ав гэж тушаасан байна. Энэ хотыг байгуулж дуусаад, би нисэгч болно гэлээ.

	Семагийн амьсгаа нь давхцаж, халуундаа уруул нь омголтсон боловч дэмийрээгүй, гагцхүү илүү эрчимтэй, илүү цогтой бодол төржээ.

	— Нисэж яваад, үүлэн дунд төөрөх юм сан. Гурван жилийн дараа шүү дээ... Замдаа төөрөөд гэнэт дор минь нэг хот байхыг үзнэ. Их мөрний хөвөөн дээрх их хот. Мөрний усанд хүрсэн өргөн шаттай, мөрний хөвөөнд хуайс модны сүүдэрт цагаан ширээ өрөөстэй, ширээний ард цагаан хувцастай залуу харчуул, эрээн бошинзтой бүсгүйчүүд нимбэгийн ундаа ууж, мөстэй кофе сүрлэн гуурсаар сорж, зүйл зүйлийн зайрмаг идэж сууна. Тэгээд тэр хотын дотуур явахад гудамж нь шугамдсан юм шиг шулуухан зурайж хоёр талаар нь дүүрэн мод эгнэсэн байна. Өргөн их цэцэрлэгт талбайгаар нь Дерибасовскийд зуны өдөр ямар байдаг билээ, түүн шиг улс амьтан бужигнаж бүгдээрээ сул ярилцаж, инээлдэж, ийшээ тийшээ сонирхон харж явна... Би хотын нэг захаас нөгөө захад хүртэл яваад лут том хаалганы дэргэд хүрнэ... Шинэ заводын хаалгыг барихдаа хаад ноёдын ордны хаалга шиг, хүн хараад баярын магнай тэнийж инээмсэглэхээр барих хэрэгтэй юм... Тэр хаалгаар нь ороод, эгнүүлэн тарьсан модтой цардмал замаар явж байтал орд харш мэт шил толь болсон үзэсгэлэнт сайхан байшин барилга харагдана... Тэндээс намайг дуудаж: «Сема шалавлаарай. Эрчээрээ гүйж ирээд, хамаг юмыг үзэж нүд хужирла!» гэнэ. Тэгээд би усны боолт нээж байгааг үзнэ... Яадгийг та нар мэдэх үү? Нэг товчлуур дараад л гүйцээ! Тэгэхтэй зэрэг их ус олгойдож, долгион дээр нь урьд хожид үзэгдээгүй үзэсгэлэнт сайхан цэнхэр хөлөг онгоц дайвалзаж, дохио өгөхтэй зэрэг улаан далбаа дээш нь өргөн мандуулж, хөгжим эгшиглэж, олон хүн баярын нулимс дуслуулна... Хөлөг онгоцон дээр «Комсомол» гэсэн нэр бичээстэй байна. Хотыг нь ч гэсэн Комсомолын нэрээр нэрлэнэ гэж ярьжээ.

	Бүгд анхааран чагнаж байтал булангаас мод урсгагч Федя Чумаков сөөнгө дуугаар

	— Чи ч алтан амтай хүн юм аа гэж хэлсэнд Сема өлсхийж, бүүр орон дээрээ өндийж суугаад

	— Чи юу гэж бод оо вэ? Бид юуны тулд барьж байгуулж байна гэж бодно вэ? Өвдөж зовж, намагт норж, бууж өгөхгүй байдаг маань юуны төлөө юм бэ? Бид бөмбөг тээгч хөлөг онгоцны завод барьж байгаа хойно дайтахын тулд хийж байгаа хэрэг гэж чи бодно уу? Дайн дажин гаргахгүйн тулд тэгж байгаа юм аа! Бид их ядарч, өл хоол муутай, гутал хувцасгүй, бүсгүйчүүд бошинзгүй байгаа нь юуны тулд гэж бодно вэ? Сүм дуган барих гэсэн хэрэг үү? Биш ээ! Аж амьдралыг амар жаргалтай сайхан болгох гэж, хүн болгон инээд наадтай аж төрдөг болгох гэж тэр ээ! гэж ярив.

	Эмч тасагт гүйн орж ирээд, Семагийн нүд тэсгэлгүй гялалзан суугааг харж, өвчтөн бүгдээр орон дээрээ өндийж суугаад, сэтгэл нь хөөрснийг ажиж, ихэд ундууцан Семаг даруй хэвтүүлж, жингэнэсэн нарийхан дуугаар зандарч

	— Энэ юун хурал цуглаан бэ? Хурал цуглаан хийхийг хэн зөвшөөрсөн юм бэ? Бүсгүй та юугаа харж байгаа хүн бэ? Сүрхий ч эмнэлгийн сувилагч бол! Эмнэлгийн тухай танд ямар ч ойлголт алга гэж үү? гэжээ.

	Эмчийг гарсны дараа ичиж зовсон Тоня өвчтөнийг бүгдийг нь хэвтүүлээд байтал Федя Чумаковын сөөнгө дуу дахин дуулдаж

	— Үзэх л юм сан. Даанч чийг бамд нэрвүүлээд байж байна. Энэ зүгээр болох юм байгаа биз дээ, бодвол? гэхэд нь Сафонов орныхоо оногдсон хагас дээр эргэж хөрвөн

	— Үзэхгүй бол гомдолтой хэрэг. Эхлэхийг нь бид эхэлсэн байтал өөр улс суух гэж үү? Би хувьд хүлээж байгаад үзнэ, энэ чийг бам ч яамай байна аа. Чийгтээд үхэхгүй гэж хариулжээ.

	Клара Каплан Вернертэй уулзахаар дугаар авчээ. Вернер албархуу, ёсорхуу маяг огт гаргасангүй үнэн голоосоо баярлаж эелдэг найртай хүлээж авлаа. Кларагийн хэрхэн төвхнөснийг лавлаж, зөөлөн сандал явуулна гэж амлав. 

	Клара үг үүсгэж

	— Та түрүүнд уулзахдаа сайн коммунист хүн одоо уран барилгачаас илүү чухал гэж хэлсэн. Би тантай коммунист хүний хувьд, бас уран барилгачийн хувьд ярилцахаар ирлээ. Надад яаралтай чухал санал байна гэсэнд

	— Таны үгийг сонсъё гэхэд

	— Би энд ирээд Клава Мельникова, Сема Альтшулер, Епифанов гэж гурван комсомолын гишүүнийг ажиж тэмдэглэсэн. Та тэднийг таних уу? гэхэд Вернер өөдөөс нь түргэн харж, биеэ манасхийгээд

	— Танихгүй гэж шулуухан хариулсанд

	— Тоогүй дээ. Хүнтэй уулзаж байх хэрэгтэй. Илтгэгч хүн үг хэлэхдээ олны дотроос цөөн хэдэн хүнийг цохон ялгаж, тэдний царайн байдлаар биеэ ажиж шалгадаг юм. Тийм үү? гэж Клара мөн шулуухан дуугарсанд

	— Тийм гээд улам анхааралтай чагнав.

	— Би маш нийтлэг гурван хүнийг цохож ялгасан юм. Та Клава Мельниковыг танихгүй гэж үү? Клава, Сема хоёрыг танихгүй байж, яаж энэ барилгыг удирдаж болдог юм бэ? Тэгвэл Сергей Годицыныг таних уу? гэж Клараг асуухад

	— Санаж байна. Туслах машинч, нэлээд эрэмгий, цэвэрхэн залуу байсан гэхэд нь

	— Түүний оргосныг мэдэх үү? гэж Клара асуугаад, Вернерийн ичиж зовсныг харж, бах нь ханаад, найрсгаар ярьж эхэлсэн нь: — Танай байдал муу байна. Нөхөр Вернер ээ! Боловсон хүчин шингэрч байна. Миний нэрлэсэн гурван комсомолчдоос Клавагийн уушги нь үрэвсэж ханиалгаж байгаа. Сема Альтшулер эмнэлэгт хэвтсэн. Епифанов л эрүүл, золбоолог сайхан яваа. Та одоо болтол хүн болгоныг Епифановын дайтай бодож байна. Тэгвэл Клава, Сема мэтийн хүнийг бас харж үзэж байгаасай гэж хүсэх байна. Миний саналын утга учир энэ гэхэд нь

	— Тэр утга учрыг биетэй тодорхой зүйлээр илэрхийлбэл юу гэсэн үг вэ, мэдэж болох уу? гэжээ.

	Вернер их сонирхсон байх боловч ёсорхуу маягтай, үг хэл нь өөгүй шулуун байдагт Кларагийн зэвүү хүрэх аж. Тэгээд

	— Учир утга ийм. Аж үйлдвэрийн барилгаас хүн хүч чөлөөлөх замаар хөнгөн маягийн байшин олныг даруй барих хэрэгтэй. Алдсанаа амархан эргүүлж олно. Орон сууцгүй бол боловсон хүчин тогтохгүй гэж хэллээ.

	Клара саналаа сайтар бодож боловсруулсан учир одоо бодлоо дэлгэрүүлэн ярих гэж, асууж лавлах, татгалзахыг хүлээж байв. 

	Гэтэл Вернерийг

	— Хэрэв та татгалзахгүй бол бидний энэ яриаг хойш тавимаар байна гэхэд нь Клара босон харайж, хацар дээр нь өнгө өнгийн толбо үзэгдсэнд

	— Нөхөр Клара та миний үгийг ойлгосонгүй. Би энэ яриаг орой болтол хойшлуулъя гэж байна. Чухал асуудал байна. Хэд хэдэн удирдах нөхдийг урьж, хамтаар тал бүрээс нь хэлэлцэх гэсэн юм. Хүнд сурталгүйгээр. Миний бодоход энэ таны санаанд таарах ёстой гэжээ.

	Клара орой болтол сэтгэл нь догдлов. Хэнийг дуудах юм бол? Клараг ирэхэд Вернер дээр Круглов, Клава Мельникова, Епифанов гурав ирсэн байжээ. Кларагийн дараахан Морозов ирж, дараа нь Гранатов, ерөнхий инженер Сергей Викентьевич нар ирлээ. Морозов таяг тулсан царай муутай, сахлаа хусаагүй байв. Морозовыг бамтсан гэж Клара дуулсан атал Морозов өөрөө шархираа өвчин нь хөдөлсөн гэж хэлдэг байжээ.

	Клара сэтгэл догдолсон тасалдангуй дуугаар саналаа илтгэлээ. 

	Илтгэлийн дунд хэрд Гранатов

	— Юу гэнэ ээ? Дахиад хэлээч гэж гайхан асуув.

	Клара биедээ улс төрийн асар их хариуцлага хүлээснээ гэнэт мэдэрч, саналыг нь бэрхшээлээс айж хулчийсан хэрэг гэж ойлгож болохыг мэдэв. Кругловыг харвал гайхсан янзтай хөмсөг зангиджээ. Клара амаа ангайсхийгээд, эргэн тойрноо зовнингуй харна. Епифанов уурсан буруу харж, Гранатовтай шивгэнэн ярив. Гранатов инээд алдаж, алгаа үрчиж байлаа. «Би юу ярьж байна вэ? Аж үйлдвэрийн барилгаас хүн хүч авна гэдэг чинь юу гэсэн үг вэ?.. Энэ чинь оппортунизм болж байна!..» гэж Клара хирдхийн боджээ.

	Клара үргэлжлэн яривч ярьж байгаа зүйлээ эргэцүүлэн бодохоо больж, эвгүй байдлаас гарах арга, биеэ цагаатгах учир шалтгаан эрэлхийлнэ... Үгүй, энэ оппортунизм биш! Дараа нь барилгын ажил хурдасна шүү дээ.

	Гранатов санааг нь таасан юм шиг

	— Би нөхөр Капланыг оппортунист үзэлтэй гэж зэмлэмээргүй байна. Энэ жирийн нэг эндүүрэл байх гэж найдна. Манай даалгавар хэчнээн чухал, хэчнээн яаралтайг та ойлгоогүй бололтой байна гээд Клараг шинжин ширтэж, хацар нь санчгаасаа хүзүүн тийшээ нэг хачин татвалзаж, — Хэрэв та мэдсэн бол аж үйлдвэрийн барилгыг зогсоохыг шаардсан үг таны амнаас багтаж гарахгүй байсан сан! гээд, комсомолчдын зүг найрсгаар дохиж

	— За ер нь залуучуудын саналыг сонсох хэрэгтэй юм гэжээ.

	Кругловын сэтгэл түгшин, бодол болж суулаа. 

	Клара Капланы санал дотроо хадгалж явдаг бодолтой нь таарчээ. Гэтэл Круглов тэр бодлоо харш, буруу хортой бодол гэж зайлуулна... Залуучуудыг орон сууцтай болгох хэрэгтэй тэгвэл хүч чадал, урам зориг нь хэдэн давхар нэмнэ гэж Морозовт хэлэхээр хэчнээн удаа аман дээр гарч ирсэн билээ. Гэвч хэлж зүрхлээгүй юм. Харин ч Морозовыг нэг удаа «Сууцны байшинтай болоогүй цагт тус байхгүй» гэж хэлэхэд нь овоохойд сайхан байна, залуучууд ямар ч бэрхшээлийг давахад бэлэн гэж ятгасан юм. Тэгэхэд Морозов «Чи тэгж бодож байгаа нь сайхан хэрэг. Гэвч би өөрөөр бодох үүрэгтэй» гэж ялдамхан хэлжээ.

	— Надад болох уу? гэж Епифанов зовнисхийн асуув. 

	Епифанов мөн л бэрхшээлийн тухай ярилаа. Гэхдээ түүний бодлоор асуудлыг шийдэж ядах юм байсангүй. Өөрөө нас залуу, цус халуун, дасгалжсан чийрэг биетэй болохоор Клара Капланыг буруушааж

	— Эрхэм нөхөр, та сайн дасаагүй байна. Тэгээд л манай овоохой аймаар харагджээ. Бид бол овоохойд орсноо тасаг танхимд орсон шиг санадаг. Цахилгаан гэрэл тавьсан. Одоо өөрснөө байшин барьсан. Дахиад барина. Оройн цагаар ажилласандаа яадаг юм бэ! Ер нь орой юугаа хийж байх вэ? Кино үзэх үү? Үгүй, эрхэм нөхөр өө, бидэнд завод юу юунаас чухал гэж хэллээ.

	Клараг гараа даруухан өргөж, үг хэлэх зөвшөөрөл эрэхэд нь Вернер энэ комсомолын гишүүн бүсгүйг танихгүй бол ичгэвтэр хэрэг гэж Кларагийн зэмлэснийг санаж, «юугаараа онцлог бүсгүй юм бол?» гэж сонирхон харав. Клавагийн царай ул бутарч

	— Епифанов зөв хэллээ. Манай залуучууд заводыг бушуухан барьж дуусах сан гэж өдрийн бодол, шөнийн зүүд болж явдаг. Бидний хувьд юм бүхний учир утга нь завод юм. Эмэгтэй нөхөр яагаад заводын барилгыг хойшлуулах гэж байгаа юм бэ? Тэгж болохгүй шүү дээ! Ганц долоо хоног ч болов саатуулах юм бол бид өөрсдийгөө хэзээ ч уучлахгүй... гэлээ

	Вернер түүний хэлсэн үгнээс «Бидний хувьд юм бүхний учир утга нь завод мөн» гэсэн ганцхан өгүүлбэрийг ялгаж сонслоо. Клава үүнийг үнэн голоосоо даруу, туйлын энгийн хэлэв. Энэ Клара Каплан хүнийг танихдаа сүрхий юм байна. Тэгвэл адгуу ч гэсэн нэгэн биеэ огт боддоггүй Гранатовыг одоо болтол яагаад таньсангүй вэ? Гранатов маш сайн, гүнзгий, эмзэг сэтгэлтэй хүн гэдгийг мэдэхгүй байна гэж үү?

	Клара дуу алдаж

	— За харав уу?! Манай комсомолчид ийм сайн улс! Би эднийг ингэж хэлнэ ч гэж мэдэж байсан. Тэгэх тусмаа эднийг хайрлах хамгаалах нь бидний үүрэг. Өвөл ойртож байгааг бодооч. Та нар эднийг овоохойд үлдээх юм уу? гэлээ.

	Вернер өөр юм бодож сууснаа сая л орхив. Шийдэх хэрэгтэй байлаа. Вернер өглөөнөөс хойш эргэцүүлэн бодсон боловч юу хэлэхээ мэдэхгүй байжээ. «15-наас эхлэн аж үйлдвэрийн газрын барилгыг зогсоосугай» гэсэн тушаалд гарын үсэг зурна гэхээс халширна. Хоёр сар орон сууцны барилга барина гэдэг их ажил шүү!

	Сергей Викеньтевичийн хэлсэн нь:

	— Би асуудлыг улс төрийн хувьд шийдэж мэдэхгүй. Гэхдээ одоо ажиллах хүчний ихээхэн хувь нь мод булгалах, газар ухах ажил хийж байгааг та бүхэн бодолцоорой. Тэднийг бүгдийг нь орон сууцны барилгад дайчилбал мод хаанаас олох вэ? Түүнээс гадна надад ийм нэг асуулт байна: бид уран барилгачин ирэхийг хүлээж байхдаа хотыг ерөнхий төлөвлөгөө ёсоор нэгмөсөн зүй зохистой барьж байгуулна гэж итгэж байсан. Танд, тийм төлөвлөгөө бий юу? Таны  өнөөдрийн санал ерөнхий төлөвлөгөөтэй хэр тохирч байна вэ? Барилгын талбайд түр цагийн байшин барих нь хоёрын хооронд ажил болохгүй юу? гэлээ.

	Вернер анхааралтай сонсов. Вернер ерөнхий инженертээ сайн байхын сацуу бас төдий л тоодоггүй ажээ. Ерөнхий инженер нь дэндүү зөөлөн, шийд муутай боловч ажлаа сайн мэддэг хичээнгүй хүн юм. Вернер ажилч хичээнгүй чанарыг үнэлж үздэг, өөрөө ажил хэрэгч төвшин хүн. Тийм ч болоод Гранатовын хөөрүү эмзэг занд сэтгэл татагддаг юм болов уу? Вернер өөрөө асуудлыг ухаанаараа шийдэхээс, сэтгэлийн хөдлөлөөр шийдвэрлэж чадахгүй.

	Ерөнхий инженер ирээдүйн хот гэсэн шижим гаргаж өглөө. Вернер тэр шижмийг нь барьж аваад, Клара, зөвлөгөөнд оролцогчдын өмнө тайван сунгаж тайлав. Социалист байшин барилга, театр, цэцэрлэгт хүрээлэн, цэцэрлэгт талбай, дэлгүүрийг өөрчлөн төлөвлөх давхар ажил удалгүй, хотыг барихын дүртэй барих хэрэгтэй.

	— Нөхөр Клара та бодооч. Танд өөрийн гэсэн уран барилгын мөрөөдөл, бүтээлч мөрөөдөл байгаа биз дээ? гэв.

	Ярих гэснээ ичээд ярьж чадаагүй тийм мөрөөдөл өвөрлөж явдгийг тааварласан нь сайхан санагдав. Вернер үргэлжлүүлэн

	— Тэгтэл бид хямд төсрийг харж бүдүүлэг муусайн байшин барих болж байна. Үгүй, ёстой том сайхан байшин барих хэрэгтэй. Одоогоор овоохой, банзан байшинд дөнгөөд байна. Тийм юмыг буулгахад ч харамсах зүйлгүй гэв.

	Гранатов хэлсэн нь;

	— Жаахан тэсэх хэрэгтэй. Комсомолчдын хэнээс нь ч хамаагүй асуугтун. Сүүлд нь ёстой боловсон сайхан хотод сууж, тэргүүн зэргийн боловсон сайхан заводод ажиллахын тулд түр зуур муухан нөхцөлд суухад бэлхэн байна уу, үгүй юу? гэхэд

	— Яриа юу байх вэ, бэлэн байна! гэж Епифанов амыг нь дагуулж, 

	— Бид одоо ч гэсэн гомдол тавьсан юм уу? гэж Клава дуу алдав.

	Морозов урагшаа гарч Гранатоваар

	— Бид завод, хотыг тийм түргэн барьж чадна гэж нөхөр Гранатов та үнэнээсээ бодож байна уу? гэж шууд тулган чанга асуусанд

	— Тэгэлгүй яах вэ! гэж Гранатов түргэн хариулснаа дуугүй байзнаж байгаад, — Нөхөр Морозов та өөрөө большевик хурдцыг ерийнхөөс ямар ч ялгаагүй гэж үнэнээсээ бодож байна уу? гэж бас л тулган чанга асуужээ.

	Морозов хариу хэлсэнгүй, залхсан байдалтай гар сэгсрэв.

	Клара Капланы сэтгэл ихэд хөөрөн

	— Оппортунизмын тухай ярьж байгаа нь зохихгүй хэрэг! Хурдцыг бууруулах санал тавьсан хүн байна уу? Цаашдаа улам түргэн урагшлахын тулд орон сууц бэлтгэх хэрэгтэй. Надад өөрийн төлөвлөгөө, өөрийн мөрөөдөл бий нь бий. Гэхдээ шулуухан хэлэхэд хот маягийн байшин барих цаг арай болоогүй байна. Материал алга, машин механизм алга, юу юу ч алга. Би нэг хоёр хороололд түр цагийн байшин барих санал тавьж байна. Тийм байшин тав юм уу, арван жил байна биз. Ер нь бүх хотыг нэгмөсөн барьж болохгүй. Өвөл ойртож байхад орон сууц барих, хүний эрүүл мэндийг хамгаалахад хөрөнгө хайрлаж болдог юм уу? Энэ чинь солиотой хэрэг! Энэ бол хөрөнгө хэмнэж байгаа биш, чухамдаа хөрөнгийг туйлын зэрлэг муухай, балай тэнэг үрэн таран хийж байгаа ялт хэрэг гэж ярилаа.

	Круглов саналаа хэлэх хэрэгтэй гэдгийг мэдэж байжээ. Үг дуугарахгүй байгааг нь хүн ажиж хүлээгээд байх шиг. Гэтэл тодорхой зөв шийдвэр олоогүй учир ярих юмгүй, ярьж зүрхлэхгүй байв. Саналаа хэлж болох юм биз, гэхдээ бусдын өмнөөс ярих эрх байна уу? Уг нь комсомолын байгууллагын удирдагч хүн шүү дээ.

	— Круглов саналаа хэлнэ үү гэж Морозовыг дуудахад

	— Тийм ээ. Кругловын үгийг сонсъё! гэж Гранатов хэлээд, урамшуулан толгой дохив.

	Клара Каплан халуу оргисон хацраа хүйтэн алгаар дараад, горьдох, сэтгэл түгших зэрэгцэн Кругловын царайг харлаа.

	Круглов зовхио буулгаж, хэний ч өөдөөс эгцлэн харалгүй

	— Миний хувийн санал гэвэл, ямар ч бэрхийг тэсэж өнгөрүүлэхэд бэлэн байна. Гэхдээ нөхөр Клара олон талаар зөв гэж бодож байна. Яг энэ тухай Морозов нэг сарын өмнө ярьж байсан шүү дээ. Манайд хүний төлөө анхаарал санаа тавих нь бага байна. Клава яахаас ч буцахгүй байна, гэтэл чи удахгүй хүйтэн өвөл болох гэж байхад өөрөө одоо уушгины үрэвсэлтэй байгаа. Бас нуух юу байх вэ, манай залуучууд бүгдээрээ адилхан ухамсартай биш. Хоол хүнс одоо болтол муу байна. Ачаа ирж яваа гэдэг, хаана байна вэ? Одоогоор юу ч алга! гэж ярьсанд Гранатов үгийг нь тасалж

	— Чи тэгээд яах саналтай юм бэ? Аж үйлдвэрийн барилгыг зогсоох уу? гэхэд нь Круглов цочиж, гэдэсхийгээд

	— Үгүй, үгүй! Яасан ч тэгэхгүй! гэж хашхирсанд

	— Тэгээд яах юм бэ? гэж Гранатов шаардлаа.

	Кругловт хэлэх бэлэн санал байсангүй. Гэвч Гранатов, Клара Каплан хоёрын онилсон харцны дор даруй нэгэн бодол төрж

	— Барилгын ажлыг саатуулахгүйгээр, комсомолчдод илүү цаг ажиллаж байшин барихад нь туслах санал байна. Бидэнд ажлаа сулруулах хэрэгцээ байхгүй. Инженерүүд удирдах хэрэгтэй, барилгын материал, ачаа зөөх морин тэрэг өгөх хэрэгтэй, дархны газар манай захиалгыг авдаг байх хэрэгтэй. Бидэнд илүү цагаар ажиллаж байшин барих чадал бий. Би зөв үг хэлж байна уу, залуучууд аа? гэсэнд Клава, Епифанов хоёр дэмжиж «Зөв, зөв!» гэлцэв.

	Клара Каплан уруулаа хазлан байлаа.

	Гранатов комсомолчдын мөрийг алгадан тал засаж, баярлан, ийм залуучуултай байхад уулыг ч нурааж чадна гэв.

	Сахлаа хусаагүй, зэвхий даасан уурсангуй царайтай Морозов босож, таяг тулан тасалгааны дунд очоод эв хавгүйхэн хэлсэн нь:

	— За ийм байна. Комсомолчдын хэлдэг зөв. Эд ингэж эс бодвол муу комсомолчид байх сан. Социалист эх орныхоо төлөө амиа өгөхөд бэлэн байдаггүй байлдагч бол муу байлдагч! Гэхдээ байлдагч бүрийнхээ амь насыг эрхэмлэн хайрладаггүй, байлдагч нараа онцын хэрэгцээгүй байхад үхэл тийш удирддаг дарга бол бас муу дарга: Нөхөр Гранатов цэргийн дарга хүн шиг бодож сэтгэх ёстойгоо мартаж байна. Энэ бол эрхэм нөхөр Гранатов таны алдаа. Дарга нар бид комсомолын гишүүн бүрийг хайрлан хамгаалж, давшихын өмнө давшилтад сайн бэлтгэх хэрэгтэй. Бэлтгэлгүй давшвал баларна. Би нөхөр Капланы саналыг үндсэнд нь хүлээн авч, модны заводын өнөөдрийн чадалд тааруулан, орон сууцны барилгад ашиглаж болох тооны ажиллах хүчнийг барилгаас түр авч, орон сууцны барилгад шилжүүлэх санал тавьж байна гэлээ.

	Вернер зөвшөөрч толгой дохиод, захирангуй тайван дуугаар дүгнэж хэлсэн нь:

	— Би шийдвэр гаргая: ажлын хурдцыг бууруулахгүй. Модны завод хэдий хэрийн банз материал өгч чадахыг Сергей Викентьевич тодорхойлж мэднэ. Нөхөр Каплан хөнгөн маягийн орон сууцны байшингийн нэг хэвийн зураг төсөл боловсруулна. Нөхөр Гранатов тоосгоны заводын барилгыг хурдатгана. Би өөрөө комсомолчдын ажлын цагаас гадуур барилга барихад дэмжлэг үзүүлж, байнгын барилгын ажилд ажиллах хүчний зарим хэсгийг гаргаж өгнө. Орон сууцны шинэ байшинг зөвхөн шилдэг гавшгайчдад олгоно. Энэ нь большевик хурдцад түлхэц үзүүлж, үр дүнгээрээ өнөөдрийн бүтээмжээс ч давах магадгүй. Бид сайн дарга нар гэдгээ үзүүлж чадна гэж найдаж байна, нөхөр Морозов оо. Манай байлдагч нар нээрээ сайн, эмэгтэй байлдагч нар ч сайн байна, нөхөр Клава гэлээ.

	Вернер ийнхүү зөвлөгөөнийг тоглоомын үгээр дуусгаад, царайд нь тодорсон эелдэг инээмсэглэл арилж завдаагүй байтал цагаа харж, суудлаасаа бослоо.

	Комсомолчид Морозовтой хамт явцгаав.

	— Вернерийн хэлснийг сайн ойлгосонгүй. Нэг бодоход зөвшөөрсөн ч юм шиг, нэг бодоход татгалзсан ч юм шиг боллоо гэж Кругловыг хэлэхэд

	— Чи дипломат болъё гэвэл Вернерээс сур. Хамаг нарийн юмыг нь сурна гэж Морозов хариулсанд

	— Миний бодоход Вернер их шийдэмгий хүн байна. «Би шийдвэр гаргая» гэж хэлээд зүйл дуусгалаа гэж Клава өгүүлсэнд

	— Цэргийн дарга шиг байна. Журам дэглэмд дуртай хүн юм! гэж Епифанов нэмж хэлэв.

	Морозов таяг тулж, зүдрүүхэн алхлан, хааяа хамар дороо нэг юм хүнгэнэхэд нь чухам юун тухай хэлснийг комсомолчид ойлгож яджээ. Морозов салахдаа

	— Заримдаа дарга буруу шийдвэр хэлэх нь байдаг. Ганц сүртэй дуугаар дарга болохгүй гэжээ.

	Клара Каплан, Вернертэй ярих санаатай тасалгаанд үлдтэл Гранатов бас үлдээд, Кларагийн явахыг хүлээж, байж ядан, хуруугаараа ширээ тогшиж байв.

	— Та тодорхой санал төлөвлөгөөгөө бэлтгээд, нөгөөдөр над дээр ирээрэй гэж Вернер эелдэг боловч хүйтэн шиг хэлжээ.

	Клара эргэж, тасалгаанаас гүйх шахуу гарахдаа «Гранатов ч хийрхүү хүн гэдэг нь ил байна. Харин Вернер хаашаа хүн бэ?» гэж боджээ.

	Вернер Гранатов хоёр бие биеэ тэнсэн харлаа. Гранатовын нүүр хачин татвалзаж, зовхио буулгаад, бөглүүхэн дуугаар

	— Георгий Эдуардович, чи намайг уучлаарай, чамайг ер ингэнэ гэж санасангүй. Чи бузгай биеэ даасан ажилтан, бат хатуу большевик байтлаа яагаад Морозов, энэ өр нимгэн авхай хоёрт толгойгоо мэдүүлэв? гэсэнд Вернер биеэ эгцэлж

	— Би зөв гэж бодсоноороо шийдсэн юм гэж тов тодхон өгүүлсэнд, Гранатов өлгөн авч

	— Тэрнээс чинь л айж байна гэж хэлээд, хуруугаараа ширээ тогшиж, хацар нь тасралтгүй татвалзан, — Энэ чинь л аймаар байна. Модыг ч орон сууцанд, тоосгыг ч орон сууцанд, ажилчдыг ч орон сууцны барилгад гэж байна... Бид орон сууцны барилгад ганц ч ажилчин өгөх эрх байхгүй! гэж хэлснээ тасалгаа дотуур холхиж, — Чамд ч бэрхшээл нөлөөлж байгаа бололтой! гэж егөөдөн хэлчхээд гарлаа.

	Вернер хойноос нь явах гэснээ дуудахаа больж, албан тасалгаандаа ганцаар үлдэв. Шийдвэр гаргасан боловч шийдвэрээ зөв гэж бат итгэхгүй байжээ. «Хулчийж байна... Бэрхшээл нөлөөлж байна... Боловсон хүчнээ алдаж байна... Сайн дарга байх хэрэгтэй... Хэний нь зөв бэ?» гэж бодно.

	Мооми Кильту хоёр Морозовтой ярилцаж байлаа.

	— Тийм, тийм, загас удахгүй ирнэ, долоо хоног ирнэ, хоёр долоо хоног ирнэ, тэгээд ирэхээ болино гэж Кильтуг хэлэхэд 

	— Манайд зориулж загасны бааз байгуулъя гэж Пак санал тавьсан. Пакт итгэж болох уу, Кильту чи, бас Мооми чи юу гэж бодож байна? гэж Морозов асуусанд, Мооми толгой сэгсэрч

	— Болохгүй гэхэд, Кильту нь

	— Пак сайн загасчин. Түүнийг сайн харж байх хэрэгтэй. Жаахан харахгүй бол хулгай хийнэ гэхэд нь

	— Хулгай хийнэ ээ? гэж лавласанд Кильту тийм гэж батлан инээд алдаад, — Мөнгөнд дуртай гэж нэмж хэлснээ, — Пак сайн загасчин, Загас их барина. Мөнгөнд дуртай гэж дахин хэлэхэд нь Морозов

	— Бидэнд айх юм алга, мөнгөнд дуртай бол дуртай л биз. Бидэнд загас их барьж чадах сайн загасчин чухал. Харж хянахыг харна. Бас нэг сайн нь Пакийг загасны баазад шилжүүлээд суулгачихаар саравч нь эзгүй болно. Загас барьж байг. Зөв үү? гэсэнд, Кильту

	— Зөв, зөв гэлээ.

	— Бид Касимовыг загасны тор авхуулахаар явуулсан. Касимов дарга нь, Пак туслагч нь болно. Зүйтэй юу? гэж Морозов асуусанд

	— Касимовд сайн гэж Мооми булзааруулан хариулжээ.

	— Та нар загасны баазад очиж ажиллах уу? гэж Морозовыг асуухад Кильту толгой дохив. Харин Мооми: 

	— Үгүй, үгүй. Манай монтёр. Монтёр гэж дургүйцэн хэлжээ.

	Кильту, Мооми хоёр хөтлөлцөн одож, Амар мөрний эргийг даган, аяархан ярилцсаар явлаа. Тэр хоёр бие биедээ сэтгэлтэй, хамт суудаг жаргалтай улс. Гэхдээ тэр хоёрын өмнө амьдралын өргөн их зам нээгдсэн нь хамгийн их аз завшаан мөн биз ээ. Мооми чухам юу илүү эрхэм чухал вэ гэдгийг эргэцүүлэн боддоггүй боловч хэрэв Кильту өөрийг нь төмөр утас, шаазан хөндийрүүлэгч, чийдэнгээс салгах гэвэл Кильтуг дагахгүй сэн. «Монтёр» гэдэг үг залуу бүсгүйн сэтгэлийг урьд үзэгдээгүй бахархлаар дүүргэж, би бол биеэ даасан хэрэгтэй хүн гэсэн бодол төрүүлнэ.

	Мөрний харанхуй усан дундаас нэг завь гарч ирлээ. Тэр завь эрэгт тулж зогсов.

	Саравчтай малгайтай өндөр хүн элсэн дээр харайн бууж, эргэн тойрныг хараад, дээшээ саравч өөд аяархан алхлав.

	Кильту, Мооми хоёр тэр хүний бараан дүрсийг харж зогслоо. Харвал эндхийн хүн биш байв. Завь нь ч эндхийнх биш, хавтгай ёроолтой нанай завь байлаа.

	— Гаднын хүн байна гэж Мооми шивгэнэв.

	Нөгөө хүн эгц эрэг өөд авиран гарч, хэдэн саравч дундуур далд орлоо.

	Хаалга болгоомжтой тогшихыг тэр хоёр сонсов. Нөгөө хүн хуруугаа нугалж гурав тогшив бололтой.

	Хаалга дуугарлаа.

	Шивгэнэлдэв.

	Дахиад хаалга дуугарав.

	Тэгээд чимээгүй боллоо.

	Мооми Кильту хоёр саравч дундуур явж үзвэл нэг нь ч гэрэлгүй, нэгэнд нь ч хүн ярих чимээ дуулдахгүй байжээ.

	Гэнэт тэр хоёрын хажуудхан хаалга онгойлоо.

	Мооми Кильту хоёр ухасхийн хана налав.

	Нөгөө гаднын хүн Пактай салах ёс хийгээд, эгц эрэг рүү анчин хүний алхаагаар сэмхэн алхлан бууж, завиа усанд түлхэн оруулаад, явдал дунд нь үсрэн суув. Тэр дорхноо сэлүүрдэн, шөнийн харанхуйд далд орлоо.

	Пак тэр завийг далд ортол эрэг дээр зогсож байснаа, нэг эвшээлгээд гэртээ оров. Хана налж хөдөлгөөнгүй зогссон Кильту, Мооми хоёрыг Пак ажсангүй.

	— Парамонов байна! гэж Кильтуг шивгэнэхэд

	— Биднийг харсангүй гэж Мооми мөн шивгэнэн хариуллаа.

	Тэр хоёр сэмхэн зайлж, гэр лүүгээ гүйлдэн ирлээ.

	Мартах шахсан алс холын тосгоноос нь нэхэж мөрдөж ирэх магадгүй гэж айсаар байдаг ажээ.

	Тоня, Семаг асран сувилж, бусад өвчтөнийг ч асран сувилж, өөрийн нь сэтгэл бас засарч байжээ.

	Сэтгэл нь хатуурч, омог бардам ганцаар явсан тийм үедээ бусдын зовлонг үзсэн нь ачтай сайн нөлөөлж, сэтгэлийг нь зөөлрүүлэн, цээжинд нь бугшсан шаналгааг мартагнуулна.

	Хүнийг хайрлана, халамжлан анхаарна гэдэг юу болохыг Тоня анх түрүүн ойлгов. Бэсрэг биетэй, сүр муутай, жаахан инээдэмтэй Сема Альтшулер бүх барилгынхны анхаарлыг татаж, хайр халамжийг хүлээжээ. Тонятай дайралдсан хүн болгон Семагийн талаар асууж шалгаана. Эмнэлэг дээр ажлын хэсгийн төлөөлөгчид ирж Семагийн биеийг асууна. Уран барилгач Клара Каплан хоёр удаа эргэж ирээд, Тоняд:

	— Та үүнийг сайн асарч сувилж байгаарай. Энэ хүнийг эдгээж авах нь их чухал байна гэж хэлжээ.

	Морозов байсхийгээд ирнэ. Морозов, Семаг олноос онцолж ялгахгүй, хүн бүхнийг ажиж, хүн болгонтой ярьж, хүнд өвчтөний сэтгэлийг засаж, гуньж гутсан хүнийг эвтэйхэн дооглон тайтгаруулж, шинэ сониныг дуулгана. Сематай бусдаас илүү удаан ярих нь үгүй. Гэтэл Морозов нэг өдөр явахдаа Тонягийн тохойноос бариад

	— Сайн ажиж шинжээрэй. Ярилцаарай. Чамд ч бас тустай. Энэ ямар мундаг хүн гэж санана? гэж хэлжээ.

	Тоня шөнөдөө "яагаад энэ вэ, яагаад энэ вэ?" гэж бодох болов. Гавшгай ажилчин, шинийг санаачлагч болохоор нь тэгсэн хэрэг биш биз? Тоня өөрөө ч гавшгай ажилчин... Тэгвэл энэ бэсрэгхэн биетэй, сүр бараа муутай, жаахан инээдэмтэй залууг яагаад ингэж бүгдээрээ хайрлаж, халамжилна вэ?

	Тоня Семаг сайн аждаг боллоо.

	Ярилцдаг ч боллоо.

	Сема өөрөө ч мэдэлгүй, хүний эгэл жирийн элэгсэг халуун сэтгэлийн нууцыг Тоняд тайлж өгчээ. Сема өөрөө хүнд өвчтэй хэр нь өвчтөн бүрд эвтэй найртай үг олоод хэлж чадна. Ятгаж ухуулахгүй, элдэв юм амлахгүй боловч хүний сэтгэлийн нандин чавхдасыг тэмтрэн олж тэр чавхдасыг эгшиглүүлж чадна.

	Тоня Семагаас хүний мөсийг таньж сурлаа.

	Нэгэн удаа Лилькагийн тухай яриа болж, Лилькаг тэнэг хүүхэн гэж Сафонов хэлсэнд Сема даруй хариуцаж

	— Яагаад тэнэг гэж? Лилька биеэ авч явж чаддаггүй нь үнэн. Хүн болгон биеэ авч явж чаддаг юм уу? Чи чаддаг юм уу? Лилька сэтгэл сайхантай. Хүний ясаар сайн. Гадуур нь өнгөр бий. Өнгөрийг нь арилгачихвал цаанаас нь өөр хүн гарч ирнэ гэжээ.

	Бас нэгэн удаа Коля Платтын тухай яриа болов. Коля Платт механик дархны газрын мастераар их сайн ажилладаг байлаа. Гэтэл Сема

	— Үгүй, тэр хөшүүн хүн. Их юм үзэж байж сая хүн болно. Тэр чинь өөрийгөө л бодохоос өрөөлийг боддоггүй юм гэжээ.

	Сема өөрөө хүнд хайртай гэж Тоняд хэзээ ч яриагүй боловч Тоня хүнийг хайрлахыг, хайрлах хайрлахдаа жинхэнэ ёсоор, нарийн ээдрээ зөрчилтэй хайрлахыг чухам Семагаас сурчээ. Энэ бол нүүр тал харж өршөөн хэлтрүүлэхийг мэддэггүй боловч идэвхт үйл нэвт шингэсэн чангахан хайр байлаа. Хүнийг нэг хайрлавал аж төрөх, биеэ боловсруулах, тэмцэхэд нь туслах хүсэл төрнө.

	Морозов хүнийг иймэрхүү янзтай хайрладгийг Тоня ажиглажээ. Морозов Тоняг ч бас хайрлаж, санаж сарвайж явдаг байна. «Сайн ажиж шинжээрэй. Ярилцаарай... Чамд ч бас тустай» гэж хэлж байсан. Тэгэхлээр Морозов Тонягийн сэтгэлийн зовлонг мэдсэн байх нь ээ?

	Гэвч Тонягийн сэтгэлийн зовлон нимгэрчээ.

	Нэгэн орой бусад өвчтөн унтаж, Семаг халуундаа хөөрөөд байхад нь Тоня гэнэт

	— Чи Клавад сэтгэлтэй биз, тийм үү? гэж асуужээ.

	Тэр өдөр Клава эмнэлэг дээр ирсэн юм. Клаваг бүх өвчтөн их баяр хөөр болж угтахад нь Тоня атаархаж, дотор нь арзганасан байжээ.

	Сема ичиж улайсангүй, харин ч хариу хэлэхийн өмнө жаахан бодосхийгээд

	— Үгүй, Тоня. Би Клавад сэтгэлтэй биш. Клава бол миний хувьд эм хүн биш, зүүд зөн, хүсэл мөрөөдөл, мандах наран юм. Түүний гунигтай байхыг хараад уйлмаар болдог. Ханиалгахад нь зүрх шимширдэг... Ханиалгаж байхыг нь Тоня та дуулсан биз дээ? За харин түүнд хар хүн олоод өг гэж хэлбэл би Клаваг гараас нь хөтлөөд, Андрей Кругловт аваачиж өгөөд: «Андрей! Бидний дотор чи хамгийн сайн, хамгийн цэвэрхэн залуу байна, энэ бүсгүйг аваад хайрлаж хамгаалж яваарай. Чамд үүнээс сайн хүүхэн олдохгүй» гэж хэлэх сэн гэж ярьснаа нэгэнтээ дороос авч санаа алдаад 

	— Даанч Андрей нэг гоо хүүхэнтэй юм байна. Яагаадыг бүү мэд, ямар ч гэсэн Ростовын тэр гоо хүүхэн миний сэтгэлд таарахгүй юм. Сайн хүнд элдэв муусайн юм дайралдаад, зовлон эдэлдгийг Тоня та ажсан уу? Яагаад тийм болдгийг мэдэхгүй, ямар ч гэсэн сайн хүн дурлалд азгүй байх юм. Тэгээд тэр гоо хүүхнийг тавтиргүй амьтан байгаа биз гэж бодоод болдоггүй. Гэтэл Андрейг жаргааж чадах, өөрөө ч жаргах тийм хүүхэн хажууд нь байж байна... Ингэхлээр Тоня та харж байгаа биз дээ, намайг Клавад сэтгэлтэй гэж бодох хэрэггүй. Би түүнийг хараад бахархаж явдаг, түүнээс цаашгүй гэжээ.

	Тоня Семагийн үгийг эргэцүүлэн бодов. Сайн хүн дурлалд азгүй байх юм гэж хэллээ. Тоня өөрийгөө эрхбиш сайн хүн гэж бодох бөгөөд тэгээд л дурлал нь азгүй болсон юм байх.

	— Би ч бас азгүй хүн дээ гэж Тоня дуугарав.

	Тоня өөрийн тухай хэнд ч яриагүйгээ анх удаа Семад л ярихаар шийджээ.

	— Танд аз таараагүй нь үнэн гэж Сема хэлснээ Тоняг анхааралтай хараад, — Гэхдээ яах вэ, Тоня танд аз таарна. Та Клава, Круглов хоёртой адилгүй, сэтгэл чангатай хүн гэхэд нь

	— Круглов сэтгэл чангатай биш юм уу? гэсэнд

	— Танд юу гэлтэй юм бэ дээ... Уг нь шулуун зантай эр хүн. Гэхдээ өр зүрх нь даанч нимгэн, хамаг байдаг нь ил задгай, цагаан хүн. Тийм хүн жаргалтай байхад хэцүү. Яагаад вэ гэвэл, муу хүн таарвал өр нимгэнийг нь ашиглаад, санааныхаа зоргоор хамраас нь хөтөлдөг гэж ярихад нь

	— Би... тийм биш үү? гэсэнд

	— Тоня та тийм биш ээ. Анхандаа таныг муу хүн юм уу ч гэж бодож байсан. Сүүлдээ... Тоня та битгий уурлаарай, би юм бүхнийг ажиж мэддэг, нүд минь тийм юм... Та банзан байшинд нэг дуулсан шүү дээ, санаж байгаа биз. Тэгэхэд сэтгэлийн их зовлонтой байсныг чинь би харсан. Харсан ч гэж дээ, лавтай мэдэж байсан! Та сэтгэлийн зовлонтой мөртөө хөгжилтэй дуу дуулж, инээд алдаж байхад чинь бүгдээрээ таныг үнэнээсээ хөгжилтэй байна гэж бодож, танай Голицын хорссондоо байж ядаж байсан... Үгүй, Тоня таны зүрх хуягтай юм шиг, та хатуужилтай хүн, та бууж өгөх хүн биш гэхэд

	— Би бууж өгөөгүй гэсэнд

	— Та нар юунаас болсныг би мэдэхгүй. Та нар яагаад салсан нь надад хамаагүй. Гэхдээ салсан нь сайн болсон шүү, Тоня. Сергей бол тавтиргүй хүн. Муу хүн биш, тавтиргүй хүн. Тэр чинь ядахдаа зовж чадахгүй хүн билээ. Ухаан нь аадар биш, шиврээ бороо шиг, архирах биш, хулгана час часхийх шиг гэхэд нь

	— Би түүнд их хайртай байсан юм гэж бүсгүй ичингүйрэн шивгэнэжээ.

	Тэгээд дотор нь онгойв. Нууж явсан сэтгэлээ анх гаргаж хэлэхлээр ганц өөрт нь хамаатай зүйл биш болж, сэтгэл тавирчээ. 

	Сема өгүүлрүүн:

	— Би гадарласан. Чамайг сэтгэл шаналгаатай мөртөө дуу дуулж, инээд алдаж байхад чинь гадарласан. Сэтгэл чинь шаналгаатай байгааг би мэдсэн. Тоня чи сайн сайхан, зүрх чинь хуягтай юм шиг. Чи амьд явж чадна, сайхан амьдарна гэж хэлээд түгдрэв.

	Хэн хүний үргэлж хэлж байдаг «амьд явах» гэдэг үг Семад одоо хамгийг багтаасан онцгой учир холбогдолтой болж, царай нь зэвхий дааж, магнай нь атираад

	— Би ч гэсэн амьд явах сан... Гэтэл одоо харж байгаа биз дээ... гэж үгээ гомдолтойхон дуусгаад дуугүй болов.

	Тоняг сэтгэлийг нь засах үг эрж байх хооронд Сема өөрөө тийм үг олжээ. Семагийн хүүхэн хараа нь томорсон нүднээ барагдашгүй их хүслэнгийн дөл гялалзаж

	— Үгүй, үгүй, Тоня, би амьд явна! Би өвчинд дарлуулахгүй. Юу гэнэ ээ? Чи эмч доктор гэж бодов уу? Үгүй, докторт учир байгаа юм биш. Өөрөө л амьд явахыг хүсэх хэрэгтэй... Зүрх лугшиж, тархи ажиллаж, мэдрээтэй байсан цагт би амьд явахын төлөө л тэмцэнэ!

	Амиа өгөхгүй! Өгөхгүй!.. гэхэд нь Тоня түүнийг өөрийн эрхгүй өрөвдөн хайрлаж, дээрээс нь тонгойн

	— Би ч гэсэн чамайг үхүүлэхгүй, Сема! Би чамайг аварна... гэжээ.

	Сема хөнжил дороос гараа гаргаж, Тонягийн хурууг чангаахад нь чухам яах гэснийг анхандаа ойлгосонгүй. Сүүлд нь учрыг гадарлаад, халуун духан дээр нь гараа тавьсанд Сема нүдээ аниад

	— Ингээд... Ингээд... Юмыг яаж мэдэх вэ дээ, Тоня. Бид хоёрын зам ерөөлөөр нийлсэн байж болох юм. Юм бүхэн сайн сайхан болж мэдэх юм. Тийм байж болох уу, Тоня! гэхэд нь бүсгүй таамгаар

	— Бололгүй яах вэ. Чи хараад байгаарай, юм бүхэн сайн сайхан болно гэлээ.

	Сема нүдээ нээгээд инээмсэглэв. Инээмсэглэл нь нэг л этгээд: ухаантай болоод доогтой байх бөгөөд «амьдрал» гэдгийн учир утгыг гүйцэд харж мэдээгүй яваа бусдын хараагүйг харсан мэт байжээ.

	— Сема чи яав? гэсэнд

	— Зүгээр гэж хачин инээмсэглэсэн чигтээ хариулаад, — Унтах болжээ, Тоня. Чи бүүр ядарсан царайтай байна. Гэтэл өмнө маань их амьдрал байна, хүч тамир их хэрэг болно шүү! гэжээ.

	Тэр оройноос хойш Тоняд Сема хамгийн эрхэм дотно, хамгийн чухал хэрэгтэй хүн нь, журмын сайн анд нөхөр нь боллоо. Тоня түүнд ямар ч нарийн нандин бодлоо нуухгүй ярьдаг болов. Тоня сэтгэлд тунаж бугласнаа ч ярьж, эргэлзэж тээнэгэлзсэнээ ч ярьж, хүсэж мөрөөддөгөө ч ярих болов. Сема сайн чагнаж байгаад, дараа нь хамаг онол, ажиглалт, зөвлөгөөгөө урсгаж гардаг байлаа. Тоня тэр урт ярианд нь чилэхгүй, харин ч шинэ сэргэг санаа бодол байгааг ямагт олж ажиглана.

	Тийм шинэ бодол нь Тоняг ч шинэтгэж өгчээ. Сема аливаа хүн, үйл явдалд хөнгөн хуумгай биш, хянуур бодолтой хандахыг Тоняд сургалаа. Тэгээд Сема Тонягийн хүнлэг халуун дотно сэтгэлийг сэргээж, өчүүхэн уур хорсол байх газаргүй болгож, ийнхүү сэтгэлийг нь зөөлрүүлжээ. Тоня өвдөөд эдгэсэн мэт болов. Дурлалаас болсон юм биш ээ! Дурлал яваандаа мартагдах л байсан. Сэтгэлийн их хямралаас мултран эдгэж байгаа нь энэ.

	Сема Тоняг хүндэтгэн элгэмсэг сайн хүн гэж хэлнэ. Чухам тэгж хэлэхэд нь Тоня одоо болтол элгэмсэг сайн хүн биш байснаа ойлголоо. Дотроо юу бодож, юу хүсэж явсан нь хэнд ямар хамаатай билээ. Тоня одоо болтол сайхан хүсэл эрмэлзлээ биелүүлж чаддаггүй, сэтгэлийнхээ хөдлөлийг бусдад дамжуулж, бусдыг хөтлөн дагуулж чаддаггүй байжээ.

	Семагийн ачтай сайн нөлөөг Тоня үнэлэн хүндэтгэх бөгөөд харин сэтгэлийн зовлон эдэлж өнгөрүүлээд урьдынхтай адилгүй болсны үрээр сая тэр ачтай нөлөөнд автах болсноо мэдсэнгүй.

	— Залуучууд надад дурамжхан байдгийг Сема чи ажигласан уу? гэж Тоня нэгэн удаа гомдоллон хэлсэнд

	— Тэр ч чамаас шалтгаална. Чи залуучуултай энгийн эелдэгхэн харилцаж бай. Эднүүс гэр орноосоо хол байгаа, эхнэр хүүхэдгүй улс шүү дээ. Тэгэхэд чи их зан гаргаад, инээдээ харамлаж байдаг гэж Сема хэлжээ.

	Тоня инээд алдав. Үгүй, Тоня инээдээ харамлах юу байх вэ, ерөөс инээж чаддаггүй байжээ. Харин одоо ядарсандаа нүд нь эрээлжилж, баярлах шалтгаан огт байхгүй шиг атал бие цогцос дотор нь шинэ үр шим боловсорч, хүний өөдөөс хүн шиг инээх болсны учрыг хэн мэдэх юм бэ?

	Сергей Голицын шөнө дунд гэнэт хүн түлхсэн мэт цочин сэрж, өөрт нь тохиолдсон юм бүхэн хар дарсан зүүд шиг санагдах нь олон болжээ.

	Тэр удаа завь нь шөнөжин урсгал уруудан явж билээ.

	Тэр үүр хаяарч байхад мөрний баруун гарын нэгэн тосгонд хүрч зогссон юм. Пак тэндээ галт онгоц хүлээвэл дээр гэж зөвлөөд, даруй буцлаа. Долгион дунд завь дайвалзаж, Пак сэлүүрээ дийлж ядан, завиа урсгал өөд хөдөлгөж байгааг Сергей зэвүүцэн харж зогслоо.

	Дараа нь хамт явсан улстайгаа муудалцав. Нударган баяны үр сад! Эднүүс барилга, комсомолыг огт тоосон шинжгүй, Сергейтэй адил гэмшиж зовохыг мэдэхгүй амьтад байж.

	Сергей хоёр хоног хэлэн дээрээ юм тавьсангүй. Дайралдсан айлдаа ороод, талх гуйж болох боловч ичиж зовоод чадсангүй.

	Гурав дахь хоног дээрээ хажуугаар өнгөрсөн галт онгоцонд суув. Николаевск орж яваа галт онгоц байж. Сергей Хабаровскт очих хэрэгтэй байлаа. Ер нь ялгаа юу бил ээ!

	Сагсан сав, хөл бөмбөгийн гутлыг нь нэг хүн хараад 

	— Шинжилгээний ангийнх уу? гэж асуухад нь Сергей хааш яаш толгой дохисонд

	— Би мэднэ ээ. Энэ зун хоёр шинжилгээний ангийнхантай дайралдахад бүгдээрээ хөл бөмбөгийн гуталтай байсан гэж нөгөө хүн хэллээ.

	Тэр нь нутгийн хүн байв. Тэгээд ноднин жил геологичидтой хамт тайгад ажилласнаа сайрхан ярилаа. Нефть олдоогүй ч гэсэн, нефть байх ёстойн шинж олон байсан гэнэ.

	Галт онгоц том тосгоны дэргэд очиж зогслоо. Тосгоны байшингийн дээвэр дээр дохио өгдөг судалтай хүүдий хүлхэлзэж харагдана. Мөрний хөвөөнд мөнгөлөг өнгийн завьт нисэх онгоц далавчаа дэлгээд амарч байна.

	Сергей механикчтай нь ярилцав.

	Тэгж байтал онгоцны жолооч нь гэж биедээ эрэмшсэн байрын цэвэр цэмцгэр, хөх нүдэн залуу дэргэд нь ирлээ. Тэр нисэгч, механикч, мөнгөлөг хөнгөн нисэх онгоц гурвыг Сергей бахархан харж

	— Хаашаа нисэх вэ? гэж асуусанд

	— Камчатк орно. Шуудан, бас хоёр зорчигч аваад явна гэж механикч нь хайнгууд хэллээ.

	Сергейг нисэх онгоцноос нүд салгаж чадахгүй ширтэн байхад нисэгч нь хөх нүдээрээ хоргүй дооглосон маягтай харж

	— Аятайхан байна уу? Яах вэ дээ, боломжийн ажил. Сургуульд ор. Сур. Камчаткт байтугай, туйлд хүртэл ниснэ гэж хэлээд Сергейд нүд ирмэж, нарийхан шатаар өгсөн онгоцондоо орлоо.

	Дуулгавартай машины сэнс нь эргэлдэж долгион дээгүүр хэсэг гулсаад, дээш хөөрч, тэнгэрт мөнгөн цэг жижгэрч, далд орон ортол хойноос нь ширтлээ.

	Сергейг нисэхийн сургуульд хэн авах бил ээ?..

	Оргодол... 

	Николаевскт Касимовтай дайралдлаа.

	Тэр хоёр халз тулгарчээ. 

	Касимов Сергейг даруй танив.

	— Та яагаад энд ир ээ вэ? гэж Сергей асуугаад, бантаж ийш тийш гөлөлзсөнд

	— Загасны тор авна. Та нарт загас барьж өгнө. Чи өөрөө яагаад энд ир ээ вэ? гэжээ.

	Сергей биеийн тамирын хэрэгсэл авахаар ирсэн гэж амандаа орсон шалтаг хэлсэнд Касимов инээд алдаж: «Хэн тийм юм бодов? Энд юуны нь биеийн тамирын хэрэгсэл байдаг юм бэ?» гэж хэлээд, загасны тор авахаар Сергейг дагуулан явлаа.

	Том том боодолтой юман дээр хоёул суусан хойно Касимов

	— Залуу чи аан гэж бай... Манай партизан отрядад Гордеев гэж нэг партизан байсан. Өвөл тийшээ идэх хоолгүй, өмсөх гутал хувцасгүй хэцүүдэв ээ. Өвчин тусах боллоо. Сум хүрэлцдэггүй. Эргэн тойрон япончууд. Тэгээд тэр Гордеев тэссэнгүй оргосон. Гурван жилийн өмнө би түүнтэй дайралдлаа. Хараад байсан чинь хүний царай харж чадахгүй байна лээ. Ичгэвтэр байж гэж ярьсанд Сергейн нуруу руу хүйт оргив.

	— За тэгэхлээр, сайн бодоорой, залуу минь гэжээ.

	Касимовыг сүүлд нь

	— За хамт буцах уу, яах вэ? гэж асуухад Сергей хамт буцна гэж хэлжээ.

	Гэтэл хэрхэн хүрээндээ буцаж очих, Кругловтай уулзах, Тоня жигшин муухай харахыг шөнө сэтгэлдээ төсөөлөн бодоод, босон харайж, харанхуйд хандсан зүгтээ, хотоос гадагш, хүн амьтнаас холхон явж очив... 

	Өглөөгүүр загасчны урц дайралдав. Гэрийн эзэн нь тэнгист загасчлалаар явсан байжээ. Авгай нь Сергейгээс элдэв юм асуулгүй оруулж, шарсан загасаар дайллаа.

	Сергей тэр авгайтай хамт тэнгисийн хөвөөнд сууж сэтгэл догдлон байв. Далайн шуурга эхэлж, их их давлагаан эрэг өөд түрэн ирж, элс сайр хамж, их чимээ гаргана.

	Гэрийн эзнийг эргэж ирэхэд Сергей загас буулгалцаж өгөөд, загас цэвэрлэж, хэцээс дүүжилж сурав.

	Хоёр дахь өдрийн орой тийшээ далайн шуурга бүүр гаарч байх үед долгион дээр жижиг бараан толбо үзэгдэхийг Сергей ажиглаад, гэрийн эзнийг дуудлаа. 

	Загасчин ажиглаж хараад:

	— Кавасаки байна гэсэнд, авгай нь

	— Загасны шөл халаая байз. Бээрсэн байлгүй гэв. 

	Загасчны авгай тэр танихгүй «кавасакийн» төлөө эртнээс санаа тавьж байгааг Сергей ойлголоо. Долгионыг харвал хүч далайц ихтэй, догшин сүртэй байна. Ийм их давлагаатай байхад эрэгт яаж буудаг юм бол? гэж бодов.

	«Кавасаки» гэж хачин нэртэй тэр хүн эрэгт яаж хүрч ирснийг Сергей ер мэдсэнгүй. Завь нь бөөрөөрөө хажуулдаж, дараа нь элсэн дээр бөөрөөрөө бууж, завинаас цайвар үстэй, брезент хувцастай, цув нөмөрсөн, юу ч үгүй норж, ядарсан мөртөө инээмсэглэсэн царайтай залуу бууж ирэхийг Сергей харж завдлаа.

	Тэр завь бол нутгийн хэлээр «кавасаки» гэдэг загас агнуурын моторт завь юм байна, залуу хархүү бол Сахалины загас агнуурын моторчин юм байна, хоёр хоног долгионд сэгсчүүлсэн юм байна гэдгийг Сергей тэр оройдоо мэдэв. Моторчин залуу «үзэсгэлэнт хонгорынхоо» төлөө айж явсан гэнэ. «Үзэсгэлэнт хонгор» гэж загас агнуурын шилдэг сайн моторт онгоц болсон кавасаки завиа хэлсэн байжээ.

	— Бид хоёр ар өвөргүй шагнуулсан юм аа! гэж залуу хархүү сайрхаад, халуун шөл ховдоглон оочив.

	Моторчин залуу, Сергей хоёр өвсний пинд хонолоо.

	— Анчин уу? гэж моторчныг асуухад

	— Биш гэсэнд

	— Дайчлагдсан хүн үү? гэсэнд

	— Биш гэвэл

	— Тэгээд хэн юм бэ? гэжээ.

	Сергей шинжилгээний ангитай хамт тайгад ажиллаж, нефть эрээд олоогүй, одоо Хабаровск орох санаатай. Владивостокт төмөр замд орвол бүүр сайн сан гэж учирласанд

	— Балай ажил! гэж моторчин өгүүлэв.

	— Юу? гэж лавласанд

	— Владивосток орж яах юм бэ? Орон сууц олдохгүй, сонин юм юу ч байхгүй гэхэд нь

	— Чи тэнд очсон уу? гэсэнд

	— Би хаана эс очлоо! Чи Сахалинд оч. Нефть бол нефть, нүүрс бол нүүрс, загас бол загас, ер юу л бол юу бий. Слесарийн ажил мэдэх үү? Тэгвэл Александровскийн усан буудалд, засварын газар ажилд орно. Чи холбоочин биш биз? Тэндхийн онгоцны буудалд хэрэгтэй. Машин жолоодож чадах уу? Булаацалдаад авна вий! Сангийн аж ахуйд... гэж моторчин залууг ярихад 

	— Би галт тэрэгний машинч хүн гэж Сергей омог бардам хариулсанд, моторчин тоомсоргүй гар сэгсэрч

	— Тэр яах вэ! Сахалинд ийм мэргэжлийн ажил ч олдоно л доо. Оха-Москальевын зам бий. Чи тэнгист ажиллаж үзсэн үү? гэхэд нь

	— Үгүй гэсэнд,

	— Ёстой сайхан! Би хоёр дахь жилдээ энэ кавасаки дээр ажиллаж байна. Сайхаан! Явах уу? гэлээ.

	Сергей тээнэгэлзлээ.

	— Бас Александровскаас галт онгоц олон явна. Энд бол нүх гэж нөгөө залуу ятгалаа.

	Хоёр дахь өдөр нь моторчин залуу «үзэсгэлэнт хонгор» завиа тэнгист тавилаа. Тэнгис даргилсаар байсан боловч салхи намджээ. Кавасакийг нь долгион шүүрэн авч нэгэнтээ зөөлхөн өргөж нэгэнтээ буулган, тийм ч хүн аймааргүй хөгжилтэй тоглоом үргэлжиллээ.

	Сергей сагсан саваа тэврэн, хитэг дээр нь суужээ. Тэнгисийн эрэг хөхөмдөг униар дунд төдхөн далд орж, эргэн тойрон завийг нэгэн хэмээр дайвалзуулах зугуухан өргөн долгионоос өөр юм харагдахгүй боллоо. Моторчин залуу жолоо барьж зогсоод, усан савлуурын айзамд тааруулан хар тэнхээгээрээ дуулах нь:

	 

	Анхи-луун сай-хан үнэр-тэй

	Бул-барай ца-гаан цэцэг гандав аа... 

	 

	Сергей долгионд зайлагджээ. Ходоод нь нэг л нүсэр, эвгүй болсон шиг санагдана. Сергей эвхсэн торон дээр хажуулан унтаад өгчээ. Аяархан түлхэх шиг болоход нь сэрвэл долгион зайлахаа больж, кавасаки завь өрөөсөн бөөрөөрөө нойтон элсэн дээр хэвтэж байжээ.

	Бүрэнхий болж байлаа. Дэвсэг дээрээс, суурины тэндээс хүмүүс гүйлдэн ирж, моторчныг тойрон шавж

	— За яав? гэж асууцгаав.

	Моторчны төлөө санаа зовж байсан нь илт. Гэвч олон таван юм ярьсангүй.

	— Эх газар туугдаж очлоо гэж моторчин хэлээд, кавасакидаа дахин суув.

	Сергей юу хийх, юу хэлэхээ мэдэхгүй зогсож, хүмүүс түүнийг ажиглацгааж байлаа.

	— Энэ зочныг авчирсан юм гэж моторчин хэлээд, — Доронин энд үү? гэж асуусанд

	— Хот орсон гэхэд

	— Өө! гэжээ.

	Хүмүүс тарж эхлэв.

	Яарахдаа алчуураа мөрөн дээгүүрээ тохсон ягаан уруултай, гэдэс нь мэдэгдэхүйц томорсон хүүхэн гүйн ирж, моторчин тэр хоёр тосгон тийш эргэж харснаа тэврэлдэв.

	— Энэ залууг аваад яв. Манайд айлчилж ирсэн. Хоол бий юу? гэж моторчин хэллээ.

	Хүүхэн их аманцар ажээ. Хүүхний ярьсан нь: Таван сарын өмнө хуучин нөхөр цагдаагаас салж энэ Колькатай суусан. Тэр цагдаа ална барина гэж занасан. Тэр нь хоосон сүр. Өнөөдөр тэнгист гараагүй болохоор загас агнуурын газар ажил гайгүй байгаа. Өглөөгүүр агнуурт гарна. Манай байшин гавшгайчдад зориулсан, тосгондоо хамгийн сайн нь. Бясаа байхгүй. Нийтийн байранд хааяагүй бясаа бий. Манай Колька сэжигч гэжээ.

	Сергейн нойр хүрэхгүй удав. Шал дээр дэвссэн нимгэн гудас дээр тэрийж хэвтээд тэнгисийн цохилоог чагнаархан сэтгэл түгшинэ. Амьдралын долгионд ийш тийш шидэгдсээр явж явж Сахалинд ирсэн нь энэ. Урьдын цагт энд цөллөгийн газар байсан. «Эргэн тойрон далай, голд нь бөөн лай» гэж Тарас Ильич ярьдаг сан. Гэхдээ партизанууд Николаевскийн төлөө, Сахалины төлөө тулалдан амиа өгч байсан. «Юу л бол юу бий» гэж моторчин хэлж байсан.

	Бүүр дэргэд, ханын цаахна долгион шуугьж, элс долооно. Сергей чагна чагнасаар унтаад өгчээ. Хүн ярих чимээгээр сэрэв. Хананд нарны ташуу ягаан туяа туссаныг Сергей хараад өглөө эрт байгааг мэдэв. Моторчны эхнэр Нюша орон дээрээ хэвтэж байв. Колька нь яваад өгчээ. Өндөр цоохор хар хүн Сергейн дэргэд зогсоод, гараа сэгсэрч занган, сүрхий чанга ярих нь:

	— Дандаа дураараа загнаж байх юм! Лукошин гурав дахь ээлжээ өнгөрөөж, Пантелейн ээлж болсон байхад хэн түүнийг яв гэж, хэн зөвшөөрсөн юм бэ? Их мөнгө олох гэж хөөцөлдөөд байвал мөнгө өгөхөө болино гэдгийг би түүнд хэлсэн, чамд ч хэлье. Намайг юу гэж бодно? Би хүний төлөө санаа тавьдаг. Болох болохгүй юмыг би тэвчихгүй гэж хэлснээ

	— Аа, сэрэв үү! гэж дуу тавиад, Сергейн дэргэдэх сандалд сууж, — Чи манай энд бүүр ирсэн юм уу? Эсвэл айлчнаар уу? Комсомолын гишүүн гэж Нюша хэлж байна, тийм үү? гэлээ.

	Нюша юунаас Сергейг комсомолын гишүүн гэж бодов? Сергей, биш гэж зүтгэсэн ч үгүй, явуулын хүн гэж дуртай дургүй хариулаад

	— Та өөрөө хэн бэ? гэж асуусанд

	— Би Доронин байна гэж тэр хар хүн хариулаад, Нюшаг хувцсаа өмсөг гэж буруу харж суугаад, — Би энд нам, засаг, комсомол гурвыг ганцаараа төлөөлж суугаа хүн. Яагаад вэ гэхлээр манай энд ердөө бүтэн хагас коммунист бий. Бүтэн нь би өөрөө, хагас гэдэг нь нэг орлогч гишүүн загасчин. Комсомолын гишүүн хоёр бий, хоёулаа эрдэм ном үзээгүй амьтад. Хот хүртэл арван хоёр бээрийн зайтай. Хүрэхэд Москва орохоос ялгаагүй. Ирэх очихын хорин дөрвөн бээр биз дээ? Хорин дөрөв! Энүүхэндээ амиа аргалцгааж байна. Уг нь ямар ажил гэж санана? Ба-яан ажил! Консервын завод байгуулах хэрэгтэй гэж би төвд илтгэх хуудас бичсэн. Чамд үзүүлэмз, мундаг хуудас болсон гээч! Үхсэн хүнийг итгүүлж чадна. Чи бос, үйлдвэр дээр очъё. Одоо кунгас завинууд ирсэн, загас ялгаж байгаа. Очиж үз гэлээ.

	Нюша толгойдоо алчуур зангидаж, хулдаасан хормогч зүүгээд, гүйн одов. Доронины эелдэгхэн шалж шахаад байгааг Сергей гайхан босов. 

	Доронин хэлсэн нь,

	— Манайд цай уумз. Чи мэдэж байна уу, надад хүн болгон бөөн алт! Би хүнээ хайрлаж хамгаалдаг. Колька тэнгист явсан байна, донго өгнө дөө, ээлж нь болоогүй байхад хаашаа зүтгэсэн юм бэ? Би хүн болгоныг хайрлана. Колька байна шүү, эндээс явах гэсэн юм. Нюшкатай холболдоод, цаад тэнэг хар хүн нь ихэрхэв ээ. Нюша орилоод л. Гэр бүлийн хэрэг юм, би шилдэг сайн моторчноо алдалтай биш. Нюшкагийн гараас хөтөлж, Колька дээр авчраад «Нийл!» гэсэн юм. Нөгөө цагдаад нь хүний хувийн эрх чөлөөний тухай лекц уншсан. Сэтгэл нь хувирсан бол чиний л буруу. Өөр хүүхэн эр, Нюшкаг орхи! Нюшкаг хуулийн хамгаалалд авна гэсэн гэж ярилаа.

	Өргөн элсэн эрэг дээр хатаахаар дэлгэж тавьсан дөрвөлжин дөрвөлжин тор бараагнана. Хэдэн кунгас завь бөөрөөрөө хажуулдаж, хазайсан шураг мод нь тосгоны зүг заажээ. Суурин нь арван хоёр гурван байшинтай. Ойролцоохон, уулын ташланд тосгоны маягийн жижиг жижиг байшин навтайж харагдана.

	— Солонгос хамтрал. Миний бага хүү. Тэднүүс загас бариад, надад тушаадаг юм. Очиж үзээрэй. Цэвэрхэн сууна шүү! Тэнд манай гурван бэр өсөж байгаа. Хүмүүжүүлж, харж хандаж байна, Эмэгтэйчүүдийн асуудлыг юу гэж бодно? СОН! СОН! гэж Сахалины Онцгой Нөхцөл! Манай энд ингэж ярьдаг юм гэж Доронин өгүүлэв.

	Тэр хоёр тэнгисийн зогсоолд ирлээ. Өмнөөс нь татганасаар байгаа нойтон загас ачсан жижиг тэрэгнүүд явна. Загас бариад ирсэн завь дээр эмэгтэйчүүд ажиллаж байлаа. Тэнд бас Нюша харагдав. Хүүхнүүд торонд орооцолдсон загасыг түргэн шаламгай салгана. Доронин Сергейд тайлбарлан хэлсэн нь:

	— Ялгагчид. Миний гавшгай батальон! Хамгийн сайн ялгагч найман цагт хоёр центнерийг ялгадаг. Эмэгтэй хүн хийж таарах нарийн ажил. Манай эндхийн загас эмзэг булбарай. Дор нь давслах хэрэгтэй. Яльгүй залхуурвал хоёрдугаар зэрэгт орно. Загасыг муутгахгүй, тастахгүй нэг нэгээр нь салгах хэрэгтэй. Би чамд үзүүлье гээд, өөрөө ялгагчдын дэргэд сууж, гайхалтай шалмаг хөдөлж хэдэн арван загас салгаж, гараа өмдөндөө арчаад

	— Хар аа биз? Би хэзээний загасчин болохоор чадна аа! Өөр хүн суулгавал хамаг загас гутааж орхино гэж сайрхав.

	Зогсоол дээгүүр асгарсан давс гишгэхэд шаржигнана. Доронин ямар хэрэгтэй гэж өөрийг нь бүх үйлдвэрээр дагуулж үзүүлж явааг Сергей гайхан, гэдэс нь өлсөж хойноос нь арга буюу дагана.

	Давслах тасаг зогсоолын цаахнаас залгажээ. Гэгээ муутай том саравчинд газар ухаж, том том торх зоожээ. Загасны үнэр хамар цоргино. Гишгэх тоолон шажигнаж, хөл дор давс байгаа нь мэдэгдэнэ. Нэг торхны дэргэд олон хүн чихэлдэж байв. Доронин дуу алдаж

	— Манай баялгийг харав уу! Май загас, сардин загас. Нямбайлахгүй бол болдоггүй булбарай загас даа. Нэг л гай нь ажлаа барахгүй юм. Ачих зөөх ажил, сав л биднийг хөөдөж байна. Сав бол шальгүй юм шиг атлаа хамгийн эмзэг асуудал! Одоо торх хийх газар байгуулж, жаал гайгүй боллоо гэж ярив.

	Хоёр ажилчин торхноос шанагаар давсалсан загас утгаж байв. Тарган, зөөлөн май загасны давс наалдсан бөөр гялтганаж, шанаганаас жижиг вагонд гялалзан цувж орно. 

	Доронин нэг загас шүүрэн авч

	— Үүнийг хар. Зэрэг дугаарыг нүдээр нь тодорхойлно. Нүд, заламгай нь шарласан байвал хоёрдугаар зэрэгт орно гэж хэлснээ барьж байгаа загасны нь нүдэнд шар өнгөр суусныг үзэж, уурсан, хажуу тийш чулуудав.

	Доронин Сергейг торх дархлах газар чирч аваачлаа. Шал согтуу торхчин нэг торхтой ноцолдох зуур их л хэрэгтэй юм шиг чанга чанга харааж суулаа.

	— Бас л балгачихаа юу? гэж Доронин ширүүн асуугаад, бэлэн торхыг тоншиж үзэхэд нь согтуу торхчин өрөвдмөөр дуугаар

	— Иннокентий Павлович аа! Би ажил хийж байна шүү дээ! гэж хэлээд алхаа хэд хүчтэй цохисноо Дорониныг хулгай нүдээр ажив.

	— Чи ажил хийхгүй яах вэ гэж Доронин зандраад, өөр нэг торх тоншиж үзлээ. Дуу нь түүний санаанд таарсан бололтой зөөлөрч

	— Семен, чамд эцсийн удаа хэлье. Нэг бол чи архи уухаа боль, эсвэл бидний бүх болзол хэрэггүй болог! гэлээ.

	Гадагш гарсан хойно Доронины тайлбарласан нь:

	— Хүү нь шоронд байгаа юм. Танхай авирласан, удахгүй тавигдана. Би түүнийг нь хүн болгож өгнө гэж амласан юм. Энд гурван тийм хүн бий. Нэг нь алт шиг хүн болсон. Саяхан эгшигт хайрцгаар шагнасан. Нөгөөд нь эхнэр авч өгөөд, хамтралд явуулсан. Тэр залуу ачийг минь санаж, үргэлж тусалж байдаг юм. Бүх хамтралынхныг гүнээс загас барьж сургасан гэлээ.

	Гүнээс барина гэж юу байдгийг Сергей мэдэхгүй байжээ. 

	Гэтэл Доронин өөрөө тайлбарлаж

	— Би гүнээс загас барих гэж үйлээ үзсэн дээ. Нутгийн загасчид эрэгт ойрхон загасчилдаг. Тэр бол хуучин арга. Задгай тэнгист очвол загас хавьгүй элбэг. Би энд Айдарханы загасчдыг авчирсан. Амралтаар өөрөө очиж элсүүлсэн. Бүх амралтаа тэгж барсан. Замдаа алдчих магад гэж өөрөө дагуулж ирсэн. Туршлагатай загасчид ч гэсэн манай Татарын хоолойд дасаагүй айгаад байлаа. Эндхийн далайн шуурга хүч ихтэй, салхины чиг хувирамтгай. Гүнээс загас барих аргыг санаачилгаар нэвтрүүлсэн юм. Колькаг хамгийн түрүүн явсан болохоор нь би их үнэлдэг. Зүрхтэй залуу шүү! Евдомиков бас явсан. Алт шиг хүүхдүүд гэлээ.

	Сергей тэр хоёр, босгоны нь дэргэд жижиг төмөр нямбайлан дэвссэн цэвэрхэн байшингийн дэргэд хүрэв. Доронин Сергейн гутлыг арчуулж, хиур далбаа, гацуур модоор чимэглэсэн тасалгаанд оруулав.

	Гучаад хүүхэд тасалгааны дундах хайс дотуур мөлхөх нь мөлхөж, явах нь явж байлаа. Доронин цагаанаар будсан бариулыг илж, бардамнасан дуугаар

	— Сургуулийн талбай. Хамраа авчхалгүй хөлд орно. Би иймийг Москвад үзсэн юм. Ирээд өөрөө хийсэн. Бас олон шоо хийсэн. Хүүхнүүд хүүхэлдэй хийж өгсөн. Нюшкаг нэг хүүхэнтэй хамт ажлаас нь чөлөөлж, даавууны өөдөс мөөдөс өгч, конторт суулгаад, гурван хоногийн дотор хүүхэлдэй бэлэн болго гэж хугацаа тогтоож өгсөн юм! Чи мужааны ажил мэдэх үү? гэхэд нь

	— Мэдэхгүй... гэлээ.

	Доронин хоолны цэс авчруулсныг Сергей үзвэл, эндэх үйлдвэрийн ажилчдын хүүхэд хүүхдийн будаа, компот, гахайн махтай шөл, загасан котлет иддэг ажээ.

	— Гахайтай болсон. Зургаан үнээтэй. Би өөрөө эх газраас галт онгоцоор авчирсан юм. Далайн шуурга дайраад, үнээ мөөрөлдөж, гахай чарлаж, сүйдтэй юм болсон. Хараад элэг эмтэрмээр байж билээ. Александровскт буулгасан чинь турж эцээд, хөөрхий амьтад өвс ч идэхгүй, мөөрөлдөж байлаа. Би айгаад малын эмч эрсэн чинь байдаггүй. Хүний эмчийг шулуухан чирч ирлээ. Мэдэхгүй айгаад байна. Чамд гэж хэлэхэд би үнээ малдаа нэг нэг шил бамбайн ханд уулгасан. Арчилж тэвээрүүлээд нааш нь тууж ирсэн юм. Одоо зүгээр болсон. Чи үзээрэй гэж Доронин ярилаа.

	Сергей арга буюу үнээ, гахайн байрыг үзэх хэрэг болов. Доронин дараа нь клубт дагуулж аваачлаа. Клуб нь дотор талыг нь жаазтай хөрөг, цаасан гинжээр чимэглэсэн бага шиг банзан байшин байв. 

	Доронин сэтгэл маш хангалуун ярих нь:

	— Догь биз? Нэг сарын өмнө ирсэн бол юу ч байхгүй байсан. Орой орох газар олддоггүй. Цалин буусан өдөр хавтгайгаараа архидна. Орох зугаацах газаргүй болохоор буруушаах ч аргагүй. Би өөрөө ч гэсэн гашуудахдаа хаалгаа гаднаас нь цоожилж, цонхоор орж, хөшгөө буулгаж орхиод, нохойн хүү шиг уух удаа ч байсан. Нуулгүй болохгүй. Нэр хүндээ алдана. Одоо ямар клуб барьсныг харж байгаа биз дээ? Дөчин хоёр пянзтай эгшигт хайрцаг, шүүгээ дүүрэн ном бий!.. Өөрөө илтгэл тавьж, хотоос гурван удаа илтгэгч авчирсан. Одоо кино л хэрэгтэй байна. Би бичиг явуулж гуйсан. Чи кино гаргаж чадах уу? гэхэд нь

	— Үгүй гэв.

	Сергей гэдэс улам их өлсөж, Доронины олон таван үгийг тээршээж зэвүү нь хүрэв. Гэтэл гэдэс өлсөхөөс илүү өөр нэг зүйл сэтгэл зовоогоод байх нь энэ цуцахыг мэдэхгүй ажилтанд атаархсан юм уу, эсвэл өөрөө гайхуулах, ярих юм байхгүйдээ харамссан юм уу, бүү мэд.

	Доронин үйлдвэр өөд зүглэснээ Сергейн ядарч туйлдсан царайг харж, духаа алгадаад

	— Ээ хөгшин мангуу! Чамайг өлсөөж алах нь! Чи хэлэхгүй яав? Намайг харах юмгүй, би орой болтол хоолгүй явж чадна. Би сурсан хүн гэжээ.

	Доронины байранд энд тэндгүй хайрцагтай юм, багаж хэрэгсэл, аж ахуйн аар саар зүйл овоолсон учир зай муутай ажээ. Цонхны дор хуучин муу суурь машин байлаа. Буланд нь ганц гитар шоовдорлосон юм шиг тавьжээ. Доронин хөлөөр хөглөрсөн тэр юмаа яаран зайчилж

	— Яая гэх вэ, үнэтэй цайтай юмыг хийх газаргүй, гэртээ хадгалж байна. Түр зуур. Би эхнэртэй л дээ. Их сайн эхнэр. Бас хоёр хүүхэд бий. Эхнэрээ Владивостокийн загасны техникумд явуулсан. Хоёр жил болоод төгсөнө. Хүүхдүүдээ эмээтэй нь авчирна. Сайхан амьдарна аа! гэж ярив.

	Дорониныг гэр орноо янзалж байх зуур Сергей гитарыг нь авч, өөрийн мэддэг хамгийн уйтгартай аялгууг дарлаа.

	Хөгжмийн чавхдасыг сурамгай татаж байгаа Сергейн хурууг Доронин бахдан харж, дуу алдан

	— Сайхан дарж байна! Би гитар, мандолин, гурван балалайк худалдаж авсан. Найрал хөгжим байгуулах юм сан. Заах хүн байдаггүй. Гурван балалайкаа тарааж өгөөд, сурцгаа гэсэн. Би чадах биш. Өөрөө сурах бичиг захиад гурван сар болж байна, байдаггүй. Мөнгийг нь явуулсан, бүгдийг зүй ёсоор хийсэн юм сан гэлээ.

	Дорониныг ганц бие эр хүн, олигтой идэх уух юм юу л байгаа аж гэж Сергей бодож байсан нь харин тийм бишийг үзэж гайхан баярлажээ. Доронин ширээн дээр май загас, шарсан загас, гахайн мах, цэлцгэнүүр, өргөст хэмхтэй төмсөн шанцай, архи, бин гаргаж тавилаа. Сергейд тавагтай хоолоо ээлж ээлжээр дөхүүлэн өгч, архи аягалж тулгаад

	— Сахалин, түүний бүтээн байгуулагчдын цэцэглэлтийн төлөө, эрхэм зочны төлөө! гэж ерөөв.

	Доронин ямар учиртай ингэж өөрт нь ая тал засаад байгааг Сергей ойлгосонгүй, хүний найрт урилгагүй ирсэн хүн шиг санагдаад байжээ. Гэтэл Доронин удалгүй үнэнээ дэлгэв. 

	Сергейг хоол, архинд бие тавираад, сандал дээр лаглайн сууж байхад Доронин сая ажил явдлын тухай ярьж:

	— Залуу чи, аан гэж бай. Чи одоо замын бэлчир дээр байна, тийм үү? Владивостокт очоод чамд хийх юм байхгүй. Чи комсомолын гишүүн, зохион байгуулагч, харваас авьяас чадалтай хүн байна. Манай энд бай. Ингэж л чамд хэлье! Чамайг клубийн эрхлэгч, утсан хөгжмийн удирдагчаар тавина. Надтай хамт сууна биз. Дургүй бол Колькагийн хажууд бясаагүй өрөө гаргаж өгнө. Нюшка чамайг хооллож, хувцсыг чинь угааж өгнө. Чи хүсвэл торхны үйлдвэрийг хавсруулж болно. Сард мянгыг олно. Нэг жилийн дараа техникумд явуулж сургана. Хоёр жилийн дараа бол бүр яриагүй. Манай эхнэрийг ирэхээр чи яваарай.

	Дуртай бол амралтаар эх газарт явуулна. Яриа таарах шив? гэжээ.

	Сергейн царай улайлаа. Комсомолын гишүүн биш болсон; оргодол гэдгээ даруйхан хэлэх хэрэгтэй юм...  Доронинд хэлэхэд гэмгүй; учрыг мэдээд, тэртэй тэргүй эндээ авч, уучлан өнгөрүүлж, эвийг олох бол уу гэж бодов... 

	— Би хөгжим дарж чадах биш дээ, яаж утсан хөгжмийн удирдагч болох вэ! гэж Сергей сөөнгө дуугаар хэлсэнд, Доронины царай туяарч

	— Бүү дэмийр! Битгий балайр! Сурахгүй юу. Өөрөө сурах бичиг ирэхээр онолыг нь судлаарай. Би огт мэдэхгүй шүү дээ. Чи сонсголоороо оролд! Харваас чи алтан гартай хүн байна! гэж том том дуугарсанд

	— Би ер клубийн ажил хийж яваагүй... гэсэнд

	— Бүү дэмийр! Чадна! Царайг чинь хараад мэдэж байна, чадна! Дургүй байгаа бол чамайг өөрийн орлогчоор тавья. Ажил гэж оо-ёо-ёо! Өвөл болохоос нааш зөвхөн орон сууцны байшин наймыг барьж, үнээний шинэ байр, давслах тасаг бариад, торхны газрыг өргөтгөж, клубийг давхарлана, бас хүүхэд саатуулах газрыг өргөтгөнө. Зөвшөөр, залуу минь. Баярлаад баршгүй сайхан аж төрнө! гэхэд

	— Надаар яах юм бэ? Та намайг танихгүй шүү дээ! гэсэнд

	— Бүү дэмийр, хүү минь! Би хүнийг үнэрлээд мэднэ. Чи Сахалиныг мэдэхгүй байна. Эх газарт хүн мөнгө шиг бол Сахалинд алт шиг. Би хүний төлөө сүнсээ өгнө. Колькад эхнэр авч өгсөн. Панферовыг хүн шиг хүн болгосон. Скворцовт эхнэр авч өгсөн. Хамтралд гурван хүүхэн өсөж байгаа. Догь оо! Би хүн болгоныг мэдэж байдаг. Нөгөө цагдаа, Нюшкагаас болоод надад гомдсон. Тэр ч яах вэ, Александровскийн мэдлийн цагдаа. Өөрснөө санаа тавина биз. Би өөрийн хүмүүсийг бол асрагч эх шиг бөөцийлдөг гэж ярьжээ.

	Сергейн сэтгэл шаналав. Үнэнээ хэлэхэд хождоогүй байна. Гэмшиж байна, ичиж байна гэдгээ хэлээд, Доронин шиг үнэн сэтгэлээсээ ажиллахыг хүсэж байна гэж хэлмээр... Доронин ойлгоно. 

	Доронин яриагаа үргэлжлүүлэн

	— Чи манай үйлдвэрийг шальгүй юм гэж бодож байна уу? Социализм гэдэг загас биш, машин техник, нефть, нүүрс, том үйлдвэр гэж бодож байна уу? Үгүй шүү, дүү минь, чи эндүүрч байна! Социализм гэдэг чинь манай орны баялаг. Тэгвэл манай энд загасаар хэчнээн баян гэж санана? Амждаг л юм бол утгаад байдаг хэрэг! Завод байгуулна! гэлээ.

	Сергей бас дуугарсангүй. Сард мянгыг авч, Доронины халамжид сайн хоолтой, байртай болно, амралт авна гэдгийг Сергей эргэцүүлэн бодлоо. Амралтаар яваад эргэж ирэхгүй байж болно... Үгүй, нэг зөвшөөрвөл гүйцэд зөвшөөрөх хэрэгтэй. Комсомолын ёсоор шударга... Гэтэл Сергей одоо комсомолын гишүүн биш, батлахыг нь хүчингүй болгосон байж болох шүү дээ.

	— Зөвшөөрөх үү? гэж Доронин шахаж шаардаад, гахайн мах, шанцайг Сергейд дахин дөхүүлж, — Чи юм идээч!.. гэхэд нь

	— Бодох хэрэгтэй. Аятайхан ажил юм. Харин ар гэрт манай хөгшчүүл байдаг... Би бодъё... гэж Сергей хэлжээ.

	Сергей Дорониныхоос гарахдаа сэтгэл нь үймэрч гүйцэв. Үнэнээ хэлж чадсангүй, одоо бүүр өнгөрсөн. Дахин ятгаж, гуйж шалах болов уу гэж айлаа. Гэтэл Доронин ч тэр, Колька Нюшка хоёр ч тэр, сэм хуйвалдсан юм шиг, юу ч шалгаалгүй, Сергейг үйлдвэрийн ажил төрөлд алгуурхан хамран оруулав. Тэгээд энэ нэгэнт шийдсэн хэрэг, Сергейг өөрийн хүн болсон, урьдын юмыг эргэж яриад яах вэ гэсэн байдалтай болжээ.

	Гурав дахь өдрийн өглөө Колька тэнгисээс дүүрэн загас ачсан кунгас завины бүхэл цуваа авчирч, үйлдвэрийн бүх ажилтан тэр арвин их олзыг хурааж янзлахаар явжээ.

	Сергей олонтой дарвин хөөрч, зогсоол дээр арван цаг тасралтгүй ажиллаж, жижиг вагонд загас ачиж, зөөлөө. Тийнхүү ажлын амтанд ороод байхдаа энэ үйлдвэрт үлдэнэ гэж бат санаж, хамт ажиллах энэ бүх хүнийг сонирхов.

	Орой нь алжааж ядарсан ч гэсэн, сэтгэл баясан, орондоо орлоо. Сергейг эгэл жирийн, найртай сайхан хүмүүс хүрээлэн байна. Хэрэн тэнэж, сэтгэл түгшиж явдаг нь эцэс болж, энд үлдэнэ гэж бодохоос нойр нь хүрч, бодол нь аятайхан сарнилаа. Сергей жаахан зүүрмэглэсэн ч байж магадгүй... тэгснээ гэнэт хүн түлхсэн юм шиг босон харайв. Оргодол! Эдэнд үнэнээ хэлбэл бүгдээрээ нүүр буруулж, хижиг тахлаас сэжиглэх мэт зайлна! гэж бас бодов.

	Сергей шөнөжин шаналж хоноод, үүрээр сэмхэн гэрээс гарч, илэрч шившгээ тарихаас л зайлахын тулд, Доронин Колька, Нюшка, ер энэ бүх шулуун шударга найртай сайхан улсад ад болохоос зайлахын тулд хандсан зүгтээ зугтмаар санагджээ.

	Тэгтэл Доронинтой яг мөргөлдөв. Сергейг өчигдөр тэгж сайн ажилласнаас хойш энд үлдэнэ гэдэгт эргэлзэх хүнгүй болжээ. 

	Доронин багтаж ядтал баярласандаа Сергейг тэвэрч, дуу алдан

	— Би чамтай уулзах гэж явна! Энэ хотоос машин ирээд байна. Би чамд бичиг хийсэн. Мужийн комсомолын хороонд очиж бүртгүүл. Бүртгүүлэх хуудсаа биедээ авч яваа юу? гэхэд нь

	— Байхгүй, үүнд л хамаг учир байна гэсэнд

	— Бага хэрэг! Очоод учраа гаргаарай. Бүртгээд, хуудсыг нэхэмжилнэ. Ганц энэ биш. Доронин явуулсан гэж хэлээрэй. Жолооч нь комсомолын гишүүн, чамайг хүргэж өгнө. Би түүнд учрыг хэлсэн. Ус татрахад буцаад ирээрэй. Тэр жолооч чамайг буцах машинд суулгаж өгнө, ярьж тохирсон юм гэжээ.

	Энэхэн минутад Сергей шалавхан явахаас өөр юм бодсонгүй. Сагстай юм нь үлдвэл үлдэг, чөтгөр алгад!

	Зогсоолоос зайдуухан элсэн дээр хагас тонны хуучивтархан машин зогсож байв. Сергей татлага дээгүүр алхалж, элсэн дээр дэлгэж тавьсан торыг тойрон, машины дэргэд очлоо. Загас, тэнгисийн үнэр орчныг эзэлжээ. Машин, бензиний үнэр Сергейд гэнэт дотно сайхан санагдлаа.

	Залуухан жолооч машинтайгаа ноцолдож байв. Доронин Сергейг яахыг дахин тодорхой ярьсанд,

	— За тэгье. Явцгаая гэж залуу жолооч дуугарав.

	Машин эргэж, тэнгисийн дагтаршуулсан өргөн зурвас нойтон элсэн дээгүүр хурдаараа давхилаа. Хоёрхон алхмын зайд тэнгис цалгилж, нөгөө талаас гуу жалгатай эгц гүвээ толгод шахжээ. Жолооч нүд ирмээд

	— Засмал шиг байна уу? Тийм шүү! Энэ манай цардмал зам гэсэн үг! Энэ замд л сэтгэлээ сэргээдэг юм. Эргээс жаахан хазайвал, ээ лам минь, онхол донхол нь сэгсчиж ална! гэхэд нь

	— Ус түрсэн үед яах вэ? гэж Сергей сонирхон асуусанд

	— Тэр үед аль чадахаараа амь гарна! Би нэг удаа сүйдэх дөхсөн. Мотор гацаж орхиод. Нэг цаг ноцолдлоо, хоёр цаг ноцолдлоо, тэгтэл ус улам түрээд л байдаг, түрээд л байдаг! Эцсийн минутад амжиж засаад, гуравтаа хийгээд давхисан. Эхний хавцалд шургаж сая нэг амьсгаа авлаа. Далайн хөвөөг харж байгаа биз дээ, хаашаа ч гарах газаргүй. Хавцалд зургаан цаг сууж, хараал ерөөлөө барсан! Зовлон шүү! гэхэд

	— Тэгвэл тэнгисийг ажиж байж хэзээ явахаа мэдэх үү? гэсэнд, жолооч, Сергейг тоомсоргүй хяламхийн харж

	— Тэнгисийг ажна байх аа! Манайд хуваарь байдаг гэж хэлээд, далайн татрах, түрэх хуваарийг заасан хэвлэмэл бичгийг Сергейд үзүүлэв.

	Энэ жолооч их сайн залуу байх бөгөөд Сергейг эндхийн үйлдвэрт үлд гэж огт ятгасангүй, харин:

	— Чи Айдарханы хүн үү? Чи загасаар яах гэсэнд юм бэ? Доронины үгэнд бүү ор. Цаадах чинь зальтай. Хэнийг ч маллаж дөнгөх хүн. Би өөрөө хулгайлуулсан юм. Сахалинд тусгай мэргэжилтэн хэчнээн хэрэгтэй байдгийг мэднэ гэхэд нь

	— Хулгайлуулсан ий? гэж гайхсанд

	— Ай даа! гэжээ.

	Жолооч учрыг хэлсэнгүй, Сергейн гайхсаныг харж бах нь ханан, учир битүүлэг инээмсэглэж явлаа. 

	Сүүлд нь ярьсан нь:

	— Би ийш нь дөрвөн машин авчирсан юм. Бүгдийг нь аялуулж, зүгшрүүлээд актаар тушаалаа. Намар юм сан. Сүүлчийн галт онгоц өнөө маргаашгүй ирэх болоод байсан. Авто баазын дарга дээр очиж: за ийм байна, хүлээж аваарай, гарын үсэг зураарай, цаг бага үлдлээ гэлээ. Тэр хүн бодож байгаад: За яах вэ, маргааш болъё гэлээ. Маргааш нь хоёр машины гэрлийг хулгай авчихжээ. Би ийшээ тийшээ гүйлээ. Баазын дарга намайг гэртээ аваачиж, гаднаас цоожилж орхиод «Мөрдөн байцааж байх зуур гэрт хорино» гэдэг байна. Би орилж хашхирч, прокурортой уулзуулахыг шаардлаа. Галт онгоц яваад өгсөн хойно баазын дарга зууш, архиар дайлж, авгай нь эгшигт хайрцаг тавилаа. Тэгээд: «За ийм байна, Валя. Гэрэл чинь энэ байна. Би чамайг хулгайлсан юм. Яагаад вэ гэвэл, манайд механикч байхгүй. Механикчгүй бол үхнэ гэсэн үг. Залуу чи ч гомдох юмгүй. Өөрөө мэднэ биз. Сахалины онцгой нөхцөл! Тэгээд ч чамд заргалдах хэрэг байхгүй, тэртэй тэргүй хавраас нааш эндээс явж чадах чинь өнгөрсөн» гэлээ. Бид хоёр архи хувааж уугаад, түүнээс хойш нөхөрлөх болсон юм. Хоёр дахь жилдээ ажиллаж байна. Хоёр удаа шагнал авсан. Хадгаламжийн дэвтэрт зургаан мянга байгаа. Аргагүй СОН гэжээ.

	Сергей явах санаатай байгаа гэж үнэнээ хэлээд, галт онгоц хэр олон ирдгийг асуусанд, жолооч асуултад нь хариу хэлсэнгүй.

	— Тэнэглэх нь байна! Загасны үйлдвэрт эргэж очсоны хэрэггүй, гэхдээ эндээс явах хэрэг алга. Нэгэнт ирсэн хойно завшааныг ашигла. Сахалин гэж юу байгааг чи мэдэх юм уу? Цөллөг, албадлагын ажлын газар гэж дуулсан биз. Тэр өнгөрсөн хэрэг ээ. Япончууд зуураад тавихгүй байсан нь дэмий хэрэг гэж бодно уу? Сахалин гэдэг чинь эрдэнэсийн сан. Эрдэнэсийн сангийн арал байгаа юм! гэж «хулгайлуулсан» жолооч сэтгэл хөөрөн ярихад нь

	— Чи сүрхий эх оронч хүн байна! гэж Сергей хэлээд инээмсэглэх аядсанд

	— Өө! Нэг жилийн дараа чамайг ямар болсон байхыг чинь үзэх юм сан! Манай эндхийнхэн бүгдээрээ эх оронч, СОН! Нэг бол оргоно, эсвэл хайртай болно. Ухаантай хүн хайртай болж, мангуу амьтан зугтдаг юм гэжээ.

	Больниц гэдэг нь яаруу сандруу барихчаан болсон дүнзэн байшин байх бөгөөд гудам гаргаж, зургаан тасаг болгон хуваажээ. Бүүр барилгыг барьж байх явцад өвчтөн хэвтүүлж эхлээд, сүүлдээ ер зав зай гарахаа больж, больниц пийшингүй үлджээ. Зун пийшин санах хүн байхгүй, ер нь тоосго ч байсангүй. Намар мэдэх нь ээ нь ажлын төлөвлөгөөнд пийшин ороогүй байжээ. Бас барьж дуусаагүй тоосгоны заводоос сая л тоосго ирж эхэлжээ.

	Тоня, Сема Альтшулерийн биеийн байдалд сэтгэл зовоод, өөр юм бодох чөлөөгүй байв. Семагийн бие хариугүй муудаж, эмч үзээд, гарахдаа санаа алдан алдан, сэтгэл их зовж байгаагаа Тонягаас нуухгүй болжээ.

	Тоня нэг удаа эмчийн хойноос гүйн очиж, зүрх нь шимшрэн

	— Найдлага байна уу? гэж асуусанд

	— Ямар найдлага байдаг юм бэ? Байдал ийм байхад ямар найдлага байдаг юм бэ? Ийм байхад эмчилж болох уу? Бүгдээрээ даарч жиндэж байхад пийшин байхгүй, пийшин тавих ч царай алга. Больницыг тоох хүн алга. Бид зурам шиг үхэж дуусах нь! гэж уцаарлан загнажээ.

	Тоня тэр өдөртөө комсомолын хороонд гүйж очив. Зам зуур модны навч унаж, ээвэр газар ч намрын сэрүү орсон нь мэдэгдэж байгааг анх ажиглалаа. 

	Хороон дээр гүйж очоод

	— Өвчтөн даарч байна! Пийшинч даруй явуулахгүй бол хариуцлагыг нь би хүлээхгүй... Энэ ер юу болж байгааг би бүр мэдэхээ байлаа, Андрей. Пийшин нэн даруй хэрэгтэй, мэдэж байна уу?! гэж хашхичив.

	Круглов өөрийн биеэр пийшингийн тухай хөөцөлдөх болов. Комсомолчдыг дайчилж, төлөвлөгөөнөөс гадуур пийшин бариулах гэтэл комсомолчдын дотор пийшинч байхгүй нь зовлон болжээ. Намын гишүүн бус пийшинч конторын шинэ барилга дээр тэртэй тэргүй илүү цаг ажиллаж байгаа гэж зөрөөд, хөдөлж өгсөнгүй.

	Тэгэхэд нь Тоня хэрэг явдлын байдлыг Семад ярьсанд Сема бүүр уурлаж

	— Чи надаас асуух нь яав? Эсвэл би хэнд ч хэрэггүй болсон хүн үү? Одоохон гүйж очоод Генька, Валька хоёрыг дууд. Тоосго авчирч, зуурмаг бэлдэг. Ажлыг би өөрөө удирдана гэсэнд

	— Чи пийшинч юм уу? гэв.

	— «Пийшинч» гэж юу юм бэ? Надад толгой байна, энэ толгой техникийн талын жаал юм гадарлана! Пийшин галлаж болдог, утаа татдаг болно гэхэд нь

	— Боль доо, Сема, чи өвчтэй байж... пийшинч ирээд... гэсэнд

	— Би бүүр гайхаж байна, Тоня. Тэнэг юм ярихын хэрэг юу байна. Тэр ганц пийшинчийг тал тал тийш нь татаж тастчих гээд байхад хөлс хүч өгөхгүй бол яаж ирэх юм бэ? Бүтэн сар сунжруулна! Ер нь тэгээд би нэг юм хийж дөнгөмөөр байхад дэмий хэвтэж, ямар ч ашиггүй үхэх үү? Яв, би чамд хэлж байна. Яваад хүүхдүүдийг дуудаад ир. Шалавла гэж хэлээрэй... Юутай ч гэсэн би тэр пийшинг барихаас нааш үхэх дур алга. Энэ бол нэр төрийн асуудал... Больницыг миний нэрэмжит болгоно биз... Альтшулерийн нэрэмжит. Болохгүй юу байх вэ? гэжээ.

	Семагийн зүрх хөөрөөд байхлаар Тоня үгэнд нь орж, хороон дээр дахин гүйж очсонд Круглов тоосго байхгүй гэсэн гунигт мэдээ сонсголоо.

	Морозов Гранатов дээр очиж, долоо юм уу, арваад хоногоос тоосго өгнө гэсэн ам авчээ. Өчигдөр конторын шинэ барилгад хэрэглэх жаахан тоосго ирснийг барилгын даамал Михалев нэгэнт хүлээн авсан байлаа.

	Тоня Михалев дээр очсонд

	— Та галзуурав уу! Би энэ тоосгыг бүтэн сар хүлээсэн. Төлөвлөгөө, хугацаа тулаад байна! Юуны чинь зээлэх хүүлэх вэ? Хэн үнэмших юм бэ? Та хэн гэгч вэ? Би тэнэг хүн биш, гуйгаад нэмэргүй. Баяртай гэж загнахад нь

	— Та тэнэг биш юм аа гэхэд хүнд сурталт, цэвдэг сэтгэлт хүн байна! гэж хашхирчээ.

	Гүйн гартал гаднаас орж ирж яваа Епифановыг золтой л дайрч унагасангүй. Тоня ууртаа уухилж аахилан пийшингийн тухай, Семагийн тухай, хүнд сурталт даамлын тухай ярив.

	Епифанов бүдүүн хараал тавьчхаад тэр даруй Тоняд хүлцэл өчиж, жаахан бодсоноо нууцгай шивгэнэн өгүүлсэн нь:

	— Бид түүнийг тоохгүй. Арга оллоо. Епифановыг байхад алзахгүй. Туйлын үнэнч арван тав зургаан хүн ол, мэдэв үү? Айхааргүйг нь шилээрэй. Би ч бас олно. Тэгээд оройн хоолны дараа газрын цаадах чөлөөнд цугла гээ. Тоосготой болно гэжээ.

	Орой нь болзсон чөлөөнд гучаад хүн цугласны дотор Гриша Исаков, Валька Бессонов хоёр байлаа. Тэр хоёрын харалган өвчин нь саяхан эдгэсэн учир оройд юм хийе гэж гар хуруу нь загатнадаг байжээ. Бусад нь ч чадлаа үзүүлэхэд бэлэн байлаа. Нууцгай эхэлж байгааг бодоход нэг сонин сайхан юм болох төлөвтэй.

	Епифанов захиран командалж, бүгдийг тойруулан хараад

	— Хүүхдүүд ээ, бидний дотор урвагч этгээд байхгүй биз? гэж асуусанд

	— Чи солиоров уу! гэж бүгдийн өмнөөс Валька дуугарсанд

	— Сайн байна! Их ажил гараад байна. Өвчтөнийг аврах хэрэгтэй. Больницод пийшин байхгүй. Ойлгоо биз? Пийшин барихад тоосго хэрэгтэй. Михалев тоосго өгөхгүй байна. Тоосго нь конторын хажууд бий. Ойлго оо биз? гэжээ.

	Бүгд ойлгосон бололтой. Татгалзах хүн гарсангүй, харин ч бүгдийн царайд сэтгэл ханасан байдал илрэв. 

	Епифанов үргэлжлүүлэн

	— Би цэргийн хүн. Би командална. Сахилга бат эмх журам маш чанд байх хэрэгтэй. Миний тушаал зааврыг үг дуугүй биелүүлэх ёстой. Ойлго оо биз? гэж ярьсанд,

	— Аль вэ, ажлаа тодорхой ярь гэцгээхэд нь

	— Ийм байна. Одоо бүгд тарцгаана. Бөөнөөрөө явж болохгүй, сэжиг авхуулна. Морь байхгүй, ер нь морь хэрэг ч үгүй. Морьтой бол дороо мэдэгдчихнэ. Харанхуйгаар халхавчилна. Ойлго оо биз? Хүн болгон конторын дэргэд сэмхэн очиж (Епифанов хэрхэн мярааж очоод, тоосгыг яаж авахыг өөрийн биеэр үлгэрлэн үзүүлэв), даахын хэрээр хэдхэн тоосго болгоомжтой авч, хүнд харагдалгүй тойрч, тоосгоо больницод аваачна. Тоосго хүлээн авах ажлыг Тоня зохион байгуулна. Маш нууц. Ойлго оо биз? Круглов юм уу, хорооныхноос хүн дайралдвал дуугарч болохгүй. Энэ ажлыг бүтээх ёстой. Гэхдээ л хулгайн ажил болохоор хороонд огт хамаагүй байх ёстой гэхэд нь

	— Би хорооны гишүүн юм сан, яадаг бил ээ? гэж Катя Ставрова арга тасарсан байдалтай дуу алдав.

	Валька Бессонов сонины цаасаар агшин зуур баг хийж, нүүрээ халхлаад

	— Би ерөөс Бессонов биш. Нүүрэндээ багтай үл мэдэгдэх этгээд. Ирж ажлаа бүтээгээд алга болох нь тэр гэж ажиггүй өгүүлжээ.

	Епифанов шилээ маажиж байснаа нэг арга бодож

	— За яах вэ, та хоёр хоёулаа юу ч мэдээгүй болог. Та нарыг тоосго зөө гэхлээр зөөсөн гэнэ биз. Тэгээд гүйцээ. Ер нь та нарын хэн нь ч гэсэн баригдвал мэдэхгүй, мэдээгүй л гээд байгаарай. Дуудахаар нь явсан гээрэй. Би ганцаараа хариуцна! гэхэд нь комсомолчид эсэргүүцэж, хариуцвал бүгдээрээ хариуцна гэлцсэнд, Епифановын дуу чангарч

	— Тушаалыг үг дуугүй дага. За, тарцгаа! Хүн бүр хэд хэд явах хэрэгтэй болно. Дэндүү ихээр өргөх хэрэггүй, бие буларна. Бүгд ойлго оо биз? Явцгаая гэжээ.

	Тэгээд барилга дээр урьд өмнө хийж байсан бүх ажлын дотроос хамгийн хөгжилтэй сайхан ажил эхэллээ. Хүн болгон санаачилга гаргаж, Генька нэг шуудай олж, хориод тоосго шуудайлан үүрч, бусад нь бүс, олс, хөнжлөө хүртэл ашиглав. Клава нэг удаа дөрөвхөн тоосго зөөх боловч цаг хожих гэж гүйхээрээ буцна.

	Епифанов бусадтай нэгэн адил тоосго зөөлцөх боловч командлан захирах, зохистой санаачилга нэвтрүүлэх, хөдөлмөр хамгаалах бүх ажил түүнд оногджээ. Тэр наашаа цаашаа гүйж, зам зуур аюул байгаа эсэхийг ажиглахын хамт залуучууд бүгдээрээ хэрээс хэтэртэл өргөх гэж зүтгэх тул биеэ няцартал илүү их зөөлгөхгүй байхыг хичээж ажиглана. Бүсгүйчүүдийн төлөө, даан ялангуяа Соняд сэтгэл их зовж байлаа. Соняг гэрт нь буцаах гэж оролдсонд гомдон уйлах шахаж

	— Би гэртээ сууж байх ёстой гэрийн боол юм уу? Намайг зүгээр байлга, эсвэл би гүйж очоод бүгдийг хэлнэ... гэжээ.

	Соня нэг удаа гурваас илүү тоосго зөөхгүй гэж ам өгсөн боловч тав, зургаагаар нь зөөж байгааг Епифанов харжээ.

	Ажлын төгсгөлөөр санаанд ороогүй бэрхшээл тулгарав. Хүрэлцэх хэмжээний тоосго зөөн авчирч, больницод эхний пийшинг барьж эхэлсэн атал залуучууд ажлаа зогсоохыг хэрхэвч зөвшөөрсөнгүй.

	Катя Ставрова уйлах шахан

	— Чи мэдэж байна уу, бид ингээд үлдээчихвэл тоосгыг хулгайлжээ гэж дор нь мэднэ! Юу ч үгүй хоосолбол байхгүй, байгаагүй гэнэ биз. Тоосго байсныг яаж  батлах юм бэ? гэж хэлэхэд нь

	— Элбэг хүрэхээр болоод байна шүү! гэсэнд

	— Огт мэдэгдээгүй байна. Сема ямар пийшин төлөвлөсөн гэж санана? Түлш бага ордог давхар таталттай голланд пийшин төлөвлөсөн. Тийм пийшинд тоосго зөндөө ордог юм гэж Генька Калюжный учиртай үг хэлэхэд нь Епифанов бодосхийгээд

	— Давхар таталттай гэв үү? За аль вэ, зөөгөөд бай, чөтгөр алгад! Хулгайлсан хойно хуу хулгайлъя! гэж тушаажээ.

	Тэгээд цөмийг нь зөөлөө.

	Сүүлчийн дөрвөн тоосгыг Соня өргөж сажлан ирэв. Тоосгоо тавих гэж бараг алдаж орхиод, хажууд нь газар сууж, гараа унжууллаа.

	Епифанов ухасхийн очиж

	— Соня чи яав? гэсэнд Соня хөлс дааварласан баярын царайгаар өөдөөс нь харж,

	— Догь боллоо! Юу ч байгаагүй юм шиг хоосон газар үлдсэн. Клава бид хоёр шүүрдэж, дээрээс нь навч тарааж хаясан...  гэж баясгалантайяа өгүүлжээ.

	Больницод бөөн хөл үймээн болов. Өвчтөнийг гудамд зөөн гаргаж, дэвсгэрийг хооронд нь зай гаргалгүй эгнүүлэн тавилаа. Эс тэгвэл багтахгүй байжээ. Өвчтөний нэг нь ийм тийм юм гуйвал

	— Тэсэж бай, ай хө. Яаралтай ажил болж байхыг харахгүй юу. Бидний төлөө л зүтгэж байгаа нь энэ гэж ятгана. Төмпөн хувинд шавар зуурлаа. Байсхийгээд л

	— Аль вэ, инженерийг нааш нь аваад ир! гэж дуудах дуулдана. Тэгээд Семаг өрөө өрөөнд аваачна.

	Дутуу сэрж, сэтгэл нь хөдөлсөн эмч гүйж ирээд эмнэлгээ, өвчтөнөө таньсангүй. Шавар шавхай болсон үл таних хөгжилтэй залуучууд газар сайгүй эзэгнэж байжээ.

	— Яасан дураараа юм бэ! Би зүгээр орхихгүй!.. гэж эмч, Епифанов өөд ухас ухасхийснээ дуугүй болов. Епифановын царай минчийж, эмчийн гадуур цамцны захаас базаж аваад, эсэргүүцэхийг үл хүлээх дуугаар

	— Та ухамсартай хүн байна. Пийшин танд хэрэгтэй болохоос бидэнд хэрэггүй. Хулгайлсан туйпуу. Өглөө эзэн нь ирнэ. Тэгэхлээр өглөөнөөс нааш пийшин бэлэн болсон байх ёстой. Ойлгоо биз. Одоо би, ганц би л захирна гэсэнд

	— Харин тэгэхдээ... хулгайлсан гэдэг чинь юу гэсэн үг вэ? Надаас бас асууна шүү дээ... гэхэд, Епифанов эелдгээр

	— Яах вэ, асууж л байг. Та нүднийхээ шилийг авч арчиж байгаад, төв эелдэг дуугаар: «Юун пийшин бэ? Пийшин энд аль хэдийний байсан, би мэдэхгүй, больниц хүлээж авахад пийшинтэй байсан, бичиг баримтыг нь үзвэл үз...» гээрэй гэжээ.

	Өвчтөнүүд нь эрүүл юм шиг инээлдэж хөхрөлдөв. Эмч нүднийхээ шилийг дадамгай авч, шилийг нь арчаад, мөрөө хавчиж

	— Юун бичиг баримт вэ? Бичиг баримт огт байхгүй! гэхэд нь

	— Та бичиг баримт бий гээрэй. Хүн сүрдэнэ. Ер нь тэгээд танд хамаатай юу? Пийшин нэг барьчихвал хэн ч нураалгахгүй гэсэнд

	— Бөөн хэл ам гарна! гэхэд нь

	— Та булчин задрах тахал ч юм уу, эсвэл хар цэцэг, үгүй бол тарваган тахал гарсан гээрэй... Тэгвэл цаадуул чинь нүд ирмэхийн зуур алга болоод өгнө... гэжээ.

	Эмч биеэ хурааж бэгцийгээд инээд алдан, зэвүүцэх баярлах хоёр хосолжээ.

	Тэгтэл хамгийн захын тасгаас Тоня цухуйж

	— Эмч ээ! Эмч ээ! гэж хашхирахад царайг нь хараад нэг их ноцтой гай тохиолдож гэдгийг бүгд мэдлээ.

	Сема Альтшулерийн амьсгаа нь бөглөрөн ханиалгаж, ажлыг удирдсаар байгаа юм шиг санаж, ухаан нь орж гаран дэмийрлээ. Тоня гараас нь бариад, сэтгэл тайван байгаач гэж аргадав.

	— Та нарын энэ адал балмад хэрэг энэ хүний аминд хүрч мэднэ гэж номхорч дуугаа хураасан комсомолчдод эмч хэлээд, хүлээн авах өрөөгөө онгойлгож, өвчтөнийг тийш нь аваачлаа.

	Ажил үргэлжилсээр байсан боловч бүгд тэвдэж, яах учраа олохгүй болжээ. Юу хийхийг мэдэх хүн байсангүй. Валька Бессонов нэг юм аялуулсан боловч пийшин барих ажлыг дуусгаж чадсангүй. Епифанов өрөө өрөөгөөр хий нааш цааш гүйж, аргаа баран:

	— Хийгээд байгаарай, анжгай нар минь... Яаж ийгээд ч бол, ядахдаа хүн харахад... гэж үглэв. Епифанов пийшин барьж байхыг ерөөс үзээгүй байжээ. Их сайхан эхэлсэн ажил нь ингээд шал дэмий балрах тийшээ хандсаныг мэдэж байлаа.

	Гэвч ажил нь баларсангүй.

	Клавагийн алга болсныг хэн ч ажиж мэдээгүй байжээ. Тэгтэл Клава шөнө дунд нойрмог улаан нүдтэй зүдэрсэн царайтай нэгэн лужир эрийг хөтөлсөөр больницод гүйж иржээ. Тэр хүн пийшинч юм санж. Клава түүнийг сэрээж, гуйж үгэндээ оруулаад, олзны хүн мэт хөтлөн авчирлаа.

	Епифанов тэр пийшинчийг итгэлгүй шинжин харж

	— Цааш нь хэлчихгүй байгаа? гэсэнд

	— Бүү мэд... Би уг нь ярьсан... Чи өөрөө ярилц... гэжээ.

	Епифанов тойруулж булзааруулалгүй шулуухан 

	— Сайн байна уу! Та дуугүй байж чадах уу? гэсэнд

	— Юуг нь ярих юм бэ? гэж пийшинч залхуурсан янзтай хариулаад, тойрон шавсан комсомолчдыг хялайн харав.

	— Ийм юм аа, пийшинг өглөө болохоос нааш барьж дуусгах, тэгэхдээ хэзээ язааны энд байсан юм шиг барих хэрэгтэй байна. Болох уу? гэвэл

	— Яагаад эс болох вэ? Харин амжихгүй л байх гэхэд нь

	— Амжина аа. Энэ гучин туслах ажилчин, цогтой залуучууд. Удирдаад, зандраад л бай. Ойлго оо биз? гэсэнд

	— Ойлгоо бол яриа юу байх вэ? Үнэ хөлсгүй ажил юм уу, хаашаа юм бэ? гэхэд

	— Яасан ч яах вэ. Бид гар татахгүй гэсэнд 

	— Архи байвал... Бүтэн литр байвал ч! гэж пийшинч аятайхан хэллээ.

	Епифанов гайхаш тасарч, гараа алдлав. Барилга дээр архи худалдах хориотой. Тэгтэл Епифановын араас Мотька Знайде

	— Архи олж өгнө өө! Маргааш аваарай. Дөчин градусын цэвэр архи! Мэхлэхгүй гэж хашхирлаа.

	Ажил дахин эхэлж, пийшинч энэ насандаа ийм цуцахыг үл мэдэх шаламгай туслагчдыг үзээгүй тул инээд алдан янцаглаж, нийтийн хөдөлмөрийн аагт зүрх нь хөөрөн

	— Ай даа, пийшинчид юм! Ай даа дээрэмчин шинжтэй сайн хүүхдүүд юм, сүнс нь халь чамайг! гэж дуу алдан байжээ.

	Больницынхон шөнөжин унтсангүй. Гишүүн биш пийшинч, эрүүл гуч, өвчтэй хорь, бүгд нийлсэн тавин комсомолчид шөнөжин сэтгэл догдлон, цонхны цаана үүр хаяарч байгааг харж, бие биеэ урамшуулан, ажил урагштай болох бүрд баярлацгааж байлаа.

	Сэтгэл хөдөлж, нойргүй хоносондоо царай нь цонхийсон эмч тэдний дундуур холхиж, айх баярлах зэрэгцэн, ажил хийж байгаа улсад туслах гэж нэг ухасхийж, өвчтөнүүд тийшээ нэг ухасхийнэ. Өвчтөнүүд нь эмнэлгийн тусламж авахыг хүссэнгүй, бүгдээрээ хэлэлцсэн юм шиг

	— Зүгээр, зүгээр, миний бие сайн байна. Та эдэнд тусалбал дээр. Амжих л юм сан... гэцгээжээ.

	Сема Альтшулер ухаан нь орон гаран хэвтэв. Тоня гудмын буланд шавар зуурахын сацуу хаалганы завсраар Семаг байн байн харна. Тоня ажил бүтэлтэй байгаад баярлахаа больж, хувинтай шаврыг модоор хутган гөлөрч, Семагийн үгэнд орж, түүнийг дааж давшгүй ажлаар биеэ хөнөөхөд хүргэсэндээ өөрийгөө зүхэв. Сема тэсэхгүй нь байна. Тэгвэл Тоня яана? Семаг алдвал бас дахин сүйдэх тул өөрөө ийм зовлонг даах уу, үгүй юу гэдгээ мэдэхгүй байжээ. Ганц сайн найз нь алга болбол Тоняд өөр юу үлдэх вэ?

	Семагийн бие нь амарч унтсаныг Тоня үзээд баярласандаа уйлж, хөлс чийхарсан духанд нь уруулаа хүргэж үзээд, халуун нь буусныг мэдлээ.

	Өглөөгүүр зургаан пийшин бэлэн болсон авч харин хаалтгүй байжээ. Үймж байгаад мартчихсан, ер нь ч түүнийг олох газар байсангүй.

	Шавар шороо болж, царай нь зэвхий дааж, сэтгэл хөөрсөн гучин туслагч, нэг пийшинч больницоос гарч, сая дотор нь онгойж, өглөөний хүйтэн агаарыг цээж дүүрэн амьсгалаад, зориуд зүг зүг тийшээ тарж, хоолны газар уван цуван очлоо. Шөнөжин нэг ч амраагүй Соня л арай ядан хөлөө чирч гэртээ хүрээд орондоо орж, хамаг бие нь янгинан, ууц нуруугаар нь хатгуулахад хирдхийн айлаа. Гришаг аяга цай авчирч өгөх хооронд Соня унтаж орхиод, нойрондоо өрөвдмөөр ёологнон гиншжээ.

	Больницод Тоня, эмч, асрагч авгай гурав хог шороо шүүрдэж шал арчиж, өвчтөнийг дэвсгэртэй нь тасагт нь зөөн оруулж байлаа. Эмч алчуур бариад, шөнийн их нүргээний ул мөрийг урамтайяа угааж арчин арилгаж, амандаа бадрангуй дуу аяланхан явав. Тэгээд хамгийн хүнд өвчтөн хүртэл инээмсэглэн байв.

	Тоосго алга болсныг ажлын өдрийн эхээр даруй мэджээ. Барилгын даамал өчигдөр дөрвөлжлөн хураасан тоосгыг өөрийн нүдээр үзсэн атал өнөөдөр алга болж, ерөөс огт байгаагүй юм шиг, туйпуу байвал зохих газар намрын шар навчис ялзарч, харласан зомгол хөглөрч байхыг мөн өөрийн нүдээр үзлээ.

	Михалев нүдээ нэг арчиж, барилгыг тойрон явж хараад, аж ахуйн эрхлэгчийг дуудав.

	Аж ахуйн эрхлэгч бас нүдээ арчиж, барьж байгаа байшинг хоёр тойрч үзээд, туйпуу алга байхад нь энэ ер над падгүй хэрэг, тоосгыг зохих баримтаар тушаасан, харж хамгаалж байхгүй яасан юм бэ гэж хэлжээ.

	Ажилдаа гарч яваа комсомолчид цугларсны дотор Михалевтай хамт ажилладаг Валька Бессонов, Генька Калюжный хоёр, бас үгэнд дуртай зандаа хөтлөгдөн тэсгэлгүй хүрч ирсэн Катя Ставрова байлаа. Даамал, аж ахуйн эрхлэгч хоёр аашилж зандарч, комсомолчид эс мэдээч болж гайхацгаав. Валька, Генька, Катя гурав бие биеэ харж, инээдээ барьж ядан уруулаа хазацгаав. Ерөнхий инженер Сергей Викентьевич гүйж ирлээ. Ямар учиртай явдал болсныг мэдэх хүн байсангүй. Тоосго байснаа алга болчихжээ. 

	Катя даамлын дэргэд очиж, элэгсгээр

	— Павел Петрович та андуурч байгаа байлгүй. Энд хаанаас туйпуу байх вэ? Ул мөр ч алга. Харахгүй юу. Навч зомгол л байна. Яаж туйпуу байх юм бэ? Та өөр нэг газар хураасан юм биш үү? гэжээ.

	Гэтэл Михалев газрыг мөр шинжээч мэт ажиглан ширтэж, зомголоор навчийг ярж үзэж байснаа

	— Мөр байна! хэмээн би оллоо гэсэн байдлаар дуу алдаж, цугласан хүмүүсийг хэгжүүн харж, — Энд хулгайч ирсэн байна! Хүний хөлийн мөр тодхон гарсан байна! гэж аймаар сүртэй хэлсэнд

	— Та бид өөрснөө гишгэсэн шүү дээ! Мөрдөж шинжлэх юм бол энэ газрыг тойруулан хөл хорьж, цагдаа дуудаж, нохой авчрах хэрэгтэй болно. Тэгж мөрддөг шүү дээ. Одоо бол ямар сайн нохой ч гэсэн мөр алдаад, таны л хонгоноос зууна! гэж Валька Бессонов гэмгүй царайлан өгүүлэв.

	Барилга дээр мөрч нохой байсангүй. Михалев дэлбэртлээ уурлаж, ууртаа гэнэт больницод ажилтай комсомолын гишүүн бүсгүй өчигдөр тоосго гуйж, өөрийг нь хүнд сурталт, цэвдэг сэтгэлт гэж загнасныг сая санаж

	— Хэн хулгайлсныг би мэднэ! Тэр хүүхнийг шоронд хийнэ! гэж дуу алдаад больниц тийш хатирахад нь аж ахуйн эрхлэгч, ерөнхий инженер хоёр хойноос нь гүйлээ. Комсомолчид жаахан зогсож, инээлдэж байгаад бас больниц тийш явцгаав.

	Даамал, аж ахуйн эрхлэгч, ерөнхий инженер гурав больниц дээр давхиж очоод эмчтэй мөргөлдлөө. Эмч цагаан халаад өөрийг нь биеийг халдашгүй дархан болгож байна гэж онцлон харуулах мэт халаадныхаа энгэрийг битүүллээ.

	— Тоосго хаа байна, эхийг чинь!.. гэж Михалев хашхирснаа түгдрэв.

	Эмч гэдрэгээ нэг алхаж, нүднийхээ шилийг авч, шилийг нь хичээнгүйлэн арчиж, дахин зүүгээд, барилгын даамлыг ширүүн харж,

	— Нөхөр та эмнэлгийн газар ирчхээд хашхичихгүй байвал таарах санж гэж шүднийхээ завсраар сийгүүлэн их л сүртэй хэлэхдээ хэрүүл маргаанаас айснаа хоосон сүрээр халхлах гэжээ.

	— Тоосго хаа байна? гэж Михалев шуугиулан шивгэнэж асуусанд

	— Юун тоосго? Та согтуу юм уу? Энд агуулах биш, больниц байна! гэж эмч бас шивгэнэн хариулсанд, Михалев аргаа барж

	— Би архи уугаагүй. Юмыг минь хулгайлчихжээ. Нөхөр доктор та дээрэмчин байна, нялх хүүхэд шиг баашлах юмгүй гэлээ.

	Эмч гэнэт солиорсон сонин тохиолдлыг үзсэн мэт толгой сэгсрээд, ерөнхий инженерт хандаж

	— Юу бол оо вэ, Сергей Викентьевич ээ? Та намайг өмгөөлнө үү, учрыг хэлнэ үү... Би иймэрхүү юм дуулахыг... гэтэл тэр завсар нэг тасаг руу сэмхэн шагайсан аж ахуйн эрхлэгч

	— Пийшин! Пийшин! Тасагт пийшин байна! гэж дуу алджээ.

	Эмчийн царай зэвхий даасан боловч ер хайхрамжгүй мөрөө ёвгосхийлгээд, Епифановын зааж өгсөн өнөөх «төв эелдэг дуугаар» 

	— Юун пийшин бэ? Пийшин ямар хамаатай юм бэ?. Пийшин байж байна, аль хэдийний байсан. Би больницыг пийшинтэй хүлээж авсан... Би үнэндээ учрыг ойлгохгүй байна... Бичиг баримтыг үзвэл үз... гэсэнд,

	— Аль хэдийний байсан байгаагүйг нь бид одоо үзнэ дээ гэж Михалев хашхираад, тасаг тийш ухасхийхэд Тоня хаалган дээр нь шийдэмгий зогсож

	— Энд зах зээлийн газар юм уу? Өвчтөнийг үймүүлэхийг хориглож байна. Мэдэж байна уу? Хориглож байна гэж ширүүн хэлжээ.

	Эмч өөр тасагт орох гэж зүтгэсэн аж ахуйн эрхлэгчийн ханцуйнаас зуурч, саяхан чимээгүй бай гэж шаардаж байснаа мартаж орхиод

	— Та хаашаа зүтгээд байгаа хүн бэ? Манай энд халдварт өвчин бий, тэгэхэд та зүтгээд байдаг! гэж хашхирчээ.

	Аж ахуйн эрхлэгч гэдрэг ухрав.

	Сергей Викентьевич энэ инээдтэй балай явдлыг зогсоох гэж тэмүүлэх боловч Михалев Тоняг таниад, дахин шатаж, гараас нь шүүрэн авч

	— Энэ байна өнөөх хулгайч хүүхэн! Бүү мэтгэ! Халаадаар халхалж чадахгүй. Би чамайг дор чинь таньсан! гэж хашхирлаа.

	Сергей Викентьевич, Михалевыг өөр тийшээ татаж

	— Павел Петрович, та энэ бүсгүйг ямар ялд унагах гээд байна? Учрыг хэлж өгнө үү. Энэ бүсгүйг тоосго хулгайлсан гэж та хэлж байна. Гэхдээ ганц шөнийн дотор яаж ийм олон пийшин барьдаг юм бэ? гэсэнд эмч ам нийлж шилээ арчингуут Тоня өөд харалган нүдээрээ ирмэн инээмсэглэж

	— Балай үг! Шал балай үг! гэж хэллээ. 

	Эмч яриандаа халаад, ингэж маргалдахдаа дуртай байжээ. 

	Барилгын даамал бүүр цөхрөнгөө барж

	— Энэ хүүхэн мөн гэж танд хэлээд байна шүү! Энэ хүүхэн, энэ комсомолчид! Эдний занг би мэднэ! Зөөж авчраад, пийшин бариад, навч тарааж хаясан байна! гэж өгүүлэхэд нь

	— Павел Петрович та юу хэлнэ вэ, ганц шөнийн дотор зургаан пийшин барих гэж үү? гэсэнд

	— Тийм ээ, ганц шөнийн дотор! Зургаан пийшин! Эд хорийг ч барьж чадна! Дөчийг ч барьж чадна! Энэ гавшгай нохойн гөлөгнүүдийг эс мэдэх биш! гэхэд нь, хашаанаас больницод орж ирсэн Валька Бессонов Михалевын араас

	— Нохойн гөлөг гэж хэнийг хэлж байна? гэж чанга бөгөөд эелдэгхэн лавласанд

	— Та нар яагаад энд байж байна вэ? Яагаад ажилдаа очдоггүй юм бэ? гэж Михалев зандарснаа дутуу онгойлгосон хаалганы завсраар комсомолчдын сониуч царайг харж, — Энэ юун улс бөөгнөөд байна вэ? гэхэд нь

	— Та өөрөө ажлын наряд өгөөгүй шүү дээ гэж Валька гүдэсхэн хариулаад, эмчид мэхийн ёсолж, — Докторын амгаланг айлтгая! гэлээ.

	Чимээ намдасхийгээд байтал эмч даамал тийш давшлан, түүнийг гадаа хаалга тийш түлхэж, хийтэй юм шиг жингэнэсэн нарийн дуугаар

	— Ер нь больницоос одоохон зайлаад өгнө үү! Би агуулахын нярав биш, эмч хүн байна! Надад тайван байдал хэрэгтэй! Тийм, тийм, тайван байдал! Та эндээс зайлаад өгнө үү!.. гэж хашхирчээ.

	Нэгэнт арга мухардсаныг Михалев мэдээд гарах гэснээ босгоны тэндээс шүүрдээгүй үлдсэн тоосгоны хэлтэрхий олж, тэрийгээ баярласан царайгаар дээш нь өргөж, 

	— Мөрдөн байцаалгана, шүүхдэнэ, шоронд хийлгэнэ гэж занав. 

	Хойноос нь аж ахуйн эрхлэгч сажиллаа. Эмч шалавхан тасагтаа оров.

	Сергей Викентьевич, Тоня хоёр бие биеэ инээмсэглэн харж

	— За одоо чухам юу болсныг ярь. Энэ бүх намтар ямар ч гэсэн эх захгүй юм болж! гэж ерөнхий инженер хэлэв.

	Тоня нэгэнтээ санаа алдаад

	— Өвчтөн осгох гэж байхад ингэхээс өөр яая гэх вэ? Сергей Викентьевич та бодоод үзээч. Та энэ хэргийг дуугүй дарчихвал дээр байх. Тэртэй тэргүй туйпууг буцааж авдаг нь өнгөрсөн гэж жинтэй хариулжээ.

	Ерөнхий инженер өөрөө ч гэсэн энэ хэргийг дуугүй дарах санаатай байлаа. Гэтэл дуугүй дарж болсонгүй.

	Комсомолчид тоосго хулгайлж, ганц шөнийн дотор зургаан пийшин барьсан тухай сонин мэдээ бүх барилгаар таржээ. Ийм сонин мэдээг сайшаан угтсан бөгөөд чухам тэгж сайшаасан нь хамгийн осолтой хэрэг байв. Жаахан сул тавивал сахилга бат гэж огт байхгүй болно.

	Андрей Круглов зэвүүцэн уурсжээ. Ялангуяа залуучууд комсомолын хороог араар нь тавьж, өглөө нь хүртэл ирж буруугаа хүлээгээгүйг их зэвүүцлээ.

	Морозов хэлсэн нь

	— Тэднүүс үнэндээ сайн залуус юм. Гэхдээ олонд сануулга болохоор шийтгэх хэрэгтэй! гэжээ.

	Тэгтэл бас барилгын даамал комсомолын хороонд товчхон бөгөөд эрс үгтэй өргөдөл авчирч өгсөн нь:

	 

	Комсомолын хороонд 

	барилгын даамал П. П. Михалеваас

	 

	ӨРГӨДӨЛ

	Нэг бол эл хэргийн гэмтэн, шившигтэй хулгайч нарыг комсомолоос хөөх хэрэгтэй, үгүй бол П. П. Михалев миний бие даруй ажлаа орхиж, барилгаас явна. Учир нь хулгайч нартай хамт ажиллаж чадахгүй.

	 

	П. П. Михалев 

	 

	гэжээ.

	Буруутай хүмүүсийг мэдэхэд төвөггүй байлаа. Круглов тэдний нүд, даруухан инээмсэглэлийг харж, гэмгүй царайлсан намуухан дууг сонсоод танив.

	Епифанов өөрөө Кругловын дэргэд ирж:

	— Миний буруу, Андрей. Миний буруу, нөхөр Круглов аа! Намайг яавал яа. Би командалсан болохоор хариуцлагыг нь хүлээнэ. Залуучууд хамаагүй, би хариуцлагыг хүлээнэ. Тэгэхлээр бодолцоорой гэжээ.

	Андрей яахаа мэдсэнгүй. Буруутай хүмүүсийг хөөнө гэж санадаггүй хэрэг, гэтэл барилгын даамлыг алдвал бөөн төвөг чирэгдэл гарах аюултай. Михалев бол туршлагатай барилгачин. Ядахдаа намрын цагт, хот төвөөс алс хол энэ газар өөр хүн олно гэж бодсоны гарз. Гэтэл комсомолчдын ингэж дураараа загнасныг эрс шийдвэртэй буруушаах хэрэгтэй байлаа.

	Орой тийшээ бас нэг ёозгүй явдал гарчээ. Хэтэртэл ууж согтуурсан пийшинч галзуурч, шар үстэй нүцгэн хэнхдэгээ яран салхи сөрж,

	— Амар мөрөн зам тавь, комсомол явж, байна! Ээ дээрэмчид, ээ сайхан хүүхдүүд, сүнс нь халь чамайг! Уралдах хүн байна уу? Ганц шөнийн дотор зуун пийшин барина! Мянган пийшин барина! Саяыг ч барина! Миний хайртай хүүхдүүд байхад чөтгөрөөс ч айхгүй! Сайхан хүүхдүүд, хулгайч амьтад! гэж гудамжаар нэг орилж явжээ.

	Кругловыг хараад, гуйвж дайвсаар дэргэд нь ирж, тэврэхээр гараа дэлгэн 

	— Эрхэм комсомол оо. Комсомолын гишүүнээр бүртгээд аваач! Өтөлсөн хойноо эвлэлийн гишүүн болъё, сүнс нь халь чамайг! Бүртгээд аваач, гуйя! гэжээ.

	Үдэш орой болсон хойно Комсомолын хорооны яаралтай хуралдаан хуралдаж, ерөнхий инженер, Морозов нар суулцлаа. Тоня, Епифанов хоёрыг дуудаж, бас Катя Ставрова, Валька Бессонов хоёрыг хорооны гишүүн байтлаа туйпуу хулгайлах явдал гаргуулж, өөрснөө оролцсон буруутай хүмүүс гэж хэлэлцэх болжээ. Катя дуугаа хурааж суугаад, өөрийг нь зэмлэж муулж хэлсэн юм бүхнийг хурлын протоколд нэгд нэгэнгүй бичив. Валька Бессонов ерөөс ирсэнгүй. Хойноос нь хүн явуулахад Валька гэртээ ч байсангүй, ажил дээрээ ч байсангүй, ер хаачсаныг нь мэдэх хүнгүй байжээ? Катягаас асуухад нь:

	— Огт мэдэхгүй юм даа. Надаас аргамжаатай биш гэж хариулжээ.

	Тоня больницын тухай, Михалевын тоосго өгөхийг татгалзсан тухай сэтгэл хөдлөн ярьж, буруугаа хүлээсэн боловч удирдах хүмүүс бүүр илүү буруутай, учир нь контороос больниц илүү чухал, больницод барилгын гавшгай ажилчид осгох шахаж байсан гэж ярив.

	Епифанов тоосго хулгайлсан бүх намтрыг үнэнээр нь яриад, бусад хүн хулгай хийж байгааг мэдээгүй, шөнийн ажлыг ээлжит яаралтай ажил гэж бодож байсан гэж батлан, хамаг бурууг ганц биедээ хүлээхийг оролдов. Тэгэхэд нь Катя босон харайж, царай нь толботон улайж

	— За тэр ч худлаа шүү! Бид бүгдээрээ мэдэж байсан. Ер нь бид хулгайлсан юм биш, больницод зориулж зүгээр л авсан юм. Өвчтөн даарч байсан болохоор... Ингэсний төлөө хөөх ёстой юм бол намайг хөөгөөрэй. Би хорооны гишүүн болохоор бусдаас илүү буруутай!.. гэж хэлэхэд нь Морозов

	— Байзнаарай, Ставрова. Чи хулгайлаагүй, зүгээр л авсан гэж байна. Зүгээр авсан гэдэг чинь юу гэсэн үг вэ? гэсэнд, Катя самгардан бүлтэлзэж

	— За би, юу гэж тайлбарлахаа мэдэхгүй байна. Би ямар амин хувьдаа авсан биш дээ, та нар яагаад ойлгодоггүй юм бэ... Бид ямар амин хувьдаа авсан биш!.. гэжээ.

	Андрей Круглов хамаг сэтгэлээрээ Катя, түүний хамсаатны талд байсан боловч комсомолчдын зоргоор авирласныг хатуу буруушаах үүрэгтэй гэж үзэв. Тэгээд хулгай зэлгий, ухамсаргүй явдал, эмх замбараагүй байдлын хор холбогдол, комсомолчид үлгэр жишээ үзүүлэх ёстойн тухай болон согтуу пийшинчийн тухай ярив... 

	Энэ завсар гудамд юм түжигнэх чимээ гарч, согтуу пийшинч өөрөө Кругловын хэлснийг нотлохоор ирсэн юм шиг санагдав. Хаалга гэнэт их чимээтэй онгойж, Валькагаар толгойлуулсан комсомолчид тасалгаанд ханаран орж ирлээ.

	— Юу болж байгаа нь энэ вэ? гэж Кругловыг ширүүн асуухад Валька малгайгаа авч, өрвөгөр үсээ түргэн түргэн илээд

	— Бид бүгдээрээ оролцсон юм аа. Энд бид хорин зургуулаа байна. Соня Исаковагийн бие нь муу болоод ирж чадсангүй, бусад гурвыг нь та нар мэднэ гэж хэлсэнд Круглов инээдээ барьж ядан

	— Та нарыг хэн дуудсан юм бэ, чи мэдэх үү? гэж асуусанд

	— Нэрээ бодох сэтгэл! гэж Валька их сүртэй хэлээд сайшаал дэмжлэг авах гэж хамт ирсэн олноо эргэж харахад цаадуул нь сайшаан дэмжиж, 

	— Бид комсомолын гишүүнийхээ нэр төрийг бодоод хүрч ирлээ. Эсвэл бүгдээрээ хариуцах, эсвэл хэн ч хариуцлага хүлээх ёсгүй гэж залуучууд үзэж байна. Нэгэнт бүгдээрээ зөөсөн юм чинь, Епифанов ямар хамаатай вэ? Бүгдээрээ шийтгүүлье гэж залуучууд шаардаж байна гэхэд нь

	— Бүү зов, бүгдэд хүрэлцэнэ гэсэнд

	— Бид маргаж мэтгээгүй байна. Харин бид хорин зургуулаа Павел Петрович дээр сая очиж, яриа таараад ирснийг мэдээлье гэхэд

	— Яриа таарсан гэж юу гэсэн үг вэ? гэсэнд

	— Тоосгоны тухайд ярьж таарсан шигээ юу? гэж Морозов үг хавчуулан егөөдсөнд, Валька нэг шүүрс алдаад

	— Өөр янзаар, эвтэй сайхан ярьсан... Уучлахыг гуйж, дахиад ингэхгүй гэж хэлсэн. Гавшгай ажиллана гэж амласан. Бас конторт нь саяных шиг ганцхан шөнийн дотор гавшгайч ёсоор пийшин тавьж өгнө гэж амласан... Одоо ч туршлагатай болсон! гэхэд Клава Валькагийн араас гарч ирээд

	— Өвгөн анхандаа уурлаж дуу шуу болсон. Сүүлдээ бүүр уярч уйлсан шүү. Бид тэгж сайн аргадсан юм аа гэж хэлээд царай нь улайв.

	Морозов тас тас хөхөрлөө.

	Круглов бас тэсэж чадсангүй, тас тас хөхөрлөө. Ийнхүү олны сэтгэлийн чилээ тавирч, асуудал нэг тийш болов. Комсомолчдыг загнавал зохих атал Андрей загная гэж бодсонгүй, тэдний санааг ойлгож, нөхөрсөг бат нягтыг нь бахдаж байлаа. Тэгээд эцэст нь

	— За ийм байна. Та нар комсомолын гишүүд байтлаа зохихгүй авирлаж, нийгэмд хортой хэрэг хийснээ мэдэж байна уу? гэсэнд

	— Мэдэж байна! гэж бүх буруутан дуу нийлүүлэн хашхирсанд

	— Та нарыг бүх хотынхны өмнө буруушаан зэмлэх ёстойг ойлгож байна уу? гэсэнд,

	— Ойлгож байна... Одоо яая гэх вэ... Тэгэлгүй яах вэ... гэж уван цуван, итгэл муутайхан, дотор давчдуухан хариулав.

	— Ийм хэрэг хийсэн улсыг комсомолоос хөөх ёстойг та нар мэдэх үү? гэсэнд бүгдээрээ шүүрс алдаад, нэг ч хүн хариу дуугарсангүй.

	— За одоо явцгаа... Эсвэл үлдсэн ч болно, битгий л шуугилдаарай гэж Круглов хэлжээ.

	Комсомолын хороо хэсэгхэн зөвлөлдөөд: тоосго хулгайлахад оролцсон бүх комсомолчдод сануулга өгөх; Васяева, Епифанов хоёрыг зохион байгуулсны нь хувьд, Ставрова, Бессонов хоёрыг хорооны гишүүдийн нь хувьд хөөхийг сануулан хатуу донгодохоор тогтоожээ.

	Епифанов дуу алдан

	— Зүйтэй! Зүйтэй! Ажилчин тариачны улаан флотод алба хааж байсан усанд шумбагч цэргийн хүн намайг ингэж шийтгэх нь түмэн зөв! Анх удаа шийтгүүлж байна, гэхдээ түмэн зөв! гэж хэллээ.

	Епифанов үнэн голоосоо ингэж хэлжээ. Харин хурал дууссаны дараа бүгдээрээ тарсан хойно

	— Юутай ч бол пийшин байж байгаа, үүнийг л батлах шаардлагатай байсан юм чинь! гэж бас л үнэн голоосоо дуу алджээ.

	Морозов ерөнхий инженертэй гадагш гараад

	Бүх буруутныг шийтгэсэн үү, үгүй юу? Сергей Викентьевич та юу гэж бодож байна? гэсэнд

	— Энэ чинь... бүгдээрээ ирсэн үү, үгүй юу гэж байгаа юм уу? гэхэд нь

	— Бүгдээрээ ирсэн л дээ. Шударга журамтай улс. Харин больниц пийшингүй байсан нь хэний буруу вэ? Больницоос түрүүнд шинэ конторт тоосго олгосон нь хэний буруу вэ? Тийм буруутан этгээдийг намын хороонд өөрснөө очоосой гэж хүсэх байна. За ер нь би бардам хүн биш, урьсан ч болно гэхэд, Сергей Викентьевич:

	— Нээрээ тун бүтэлгүй юм боллоо... гэж амандаа бувтнахад нь,

	— Бүтэлгүй гэв үү?.. Манайд бүтэлгүй юм дэндүү их байна уу гэж би заримдаа бодох юм. Уг нь бүгдээрээ ухаантай улс. Ажил бүтэлтэй, бүтэлгүй байх нь хүнээс шалтгаалах бус уу? гэжээ.

	Тэр хоёрыг Тоня гүйцэж ирээд

	— Сергей Викентьевич ээ!.. Манай пийшин ам байхгүй... Агуулахаас пийшингийн ам олгохгүй юу? гэхэд нь

	— Пийшингийн ам хулгайлж арай зүрхэлсэнгүй юу? гэсэнд

	— Үгүй. Сергей Викентьевич ээ. Пийшин галлах цаг болчхоод байдаг, амгүй одоо яадаг бил ээ? гэхэд нь Морозов Тонягийн мөрийг илээд, эелдэгхэн түлхэж

	— Яв, яв, санаа бүү зов. Сергей Викентьевич маргааш юу хэрэгтэй байна, бүгдийг хийнэ. Тийм ээ, Сергей Викентьевич ээ! гэж хэлжээ.

	Маргааш нь архи нь гарсан пийшинч контороос наряд авч, больницын пийшинг тавьж дуусгахаар инээмсэглэн, алиалан хүрч ирэв.

	Тасалгаанд пад харанхуй, цонх дөнгөж харагдана. Гриша тамшаалгаж шуухитнан унтана.

	Соня юунаас болж сэрснээ мэдсэнгүй. Нэг л болохоо байгаад, сэтгэл нь хий түгшжээ.

	Соня хаанаас гай тотгор ирэх гээд байна? гэсэн шиг чимээ чагнаархаж, үүрийн үнэгэн харанхуй тийш хүчлэн ширтэв. Байшинд нь, байшингийн орчин тойронд нам тайван. Сэтгэл түгшихийн шалтгаан өөрийн нь биед байжээ. Сонягийн бие нь нэг л биш болжээ. Чухам яасныг өөрөө мэдсэнгүй.

	Соня босох гэснээ айгаад хэвтэв. Чимээ аниргүй үнэгэн харанхуйгаас айна. Гришагийн хар дарж байгаагаас айна. Орь ганцаараа байгаа ч юм шиг, өнөө шөнө нэгэн аймшигт гай нөмрөн ирж байгаа ч юм шиг, сэтгэлд үл оногдох битүү түгшүүр ээрээд салсангүй.

	«Юу вэ?.. Юу болох нь вэ? Юу вэ?..» гэж Соня өөрөө өөрөөсөө асууна.

	Хүлээхэд өглөө болж өгөхгүй, хүн амьтан сэрж өгөхгүйг яана! Ганц удаа айлын хаалга дуугараад, дахин таг чиг боллоо. Соня тосгоныхонд хандаж, «Сэрээч дээ, цаг боллоо шүү дээ» гэж сэтгэлдээ гуйв. Гэтэл тосгоныхон ахиад атга чимх нойр авах гэж зууралдсаар байх мэт.

	Цонхны цаагуур салхи үлээж, хүйтэн амьсгаа нь зай завсраар сийгж, бие жихүүцэн хөнжлөө татав. Хөл нь хөнжлийн даавууны хүйтэн захыг шүргэхэд хамаг бие нь зарсхийж, хөрсөн хөлс чийгт дагжин чичрэв. Соня дулаацах санаатай өрөөсөн хажуугаараа эргэж хэвтсэнээ гэнэт дор нь нялцганасан нойтон юм байхыг мэдэв. Соня хөнжлөө бушуухан ярж үзээд дуу алдлаа. Орны даавуун дээр бүлэгнэсэн өтгөн цус байжээ.

	— Энэ юу вэ? гэж бүсгүй чанга дуугараад, хий балмагдан ийш тийш гөлөлзөж, минут хэртэй болоод, — Гриша! гэж хашхиран дуудаж, тэр аймшигт муухай юмыг харахгүйн тулд хөнжлөө эрүүндээ тултал татаад, — Гриша, сэрээч! гэж дуудав.

	Тэр даруй тоосго санаанд нь орлоо. Тоосго, тоосго, тоосго... Улаавтар, сийрхий, ирмэг нь эмтэрсэн нүсэр хүнд тоосго нүдний нь өмнө эрээлжлэв. Хоёр гурваас илүүгүйг зөөж байснаа сүүлдээ хор хөдлөх, яарах нийлээд... тав, зургаа, долоог ч өргөж байсан... Ууц нуруугаар хатгуулж, бие хүндэрч, айхтар өвдсөн... Гэтэл хоцорч болох байсан уу даа?.. Бас зуурмаг... Хөөсөрсөн гурил шиг өтгөн зуурмагийг модоор хутгаад л, хутгаад л байсан... нуруу нь чилсэн... Гэтэл яваад өгч болох байсан уу? Соня цөхрөнгөө барж

	— Гриша! гэж нөхрөө дуудаад мөрнөөс нь чангаалаа.

	Гриша даруй өндийж, нүдээ ч нээлгүй нойрмоглон инээмсэглэв. Соня учраа хэлэх гэтэл хэлэх үг олдсонгүй, айх ичих зэрэгцээд

	— Ажилдаа явах боллоо. Бос, босооч дээ! гэж хэлсэнд

	— Эрт байна... Би жаахан дугхийгээд... Би одоохон... гээд дэрэн дээрээ дахин уналаа.

	Нөхөр нь дахин унтаад өгөхийг бүсгүй хирдхийн харав. Яаж хэлнэ? Одоо өөрөө яана? Биед нь өвдөх юм байхгүй атал нэгэн гай учрахыг мэдэж айгаад байжээ.

	Тэгтэл бүсгүйн сэтгэлийн түгшүүр эр нөхөрт нь дамжжээ. Тэр хоёр завсаргүй бат нийлсэн болохоор нэгний нь санаа сэтгэлийн байдал нөгөөдөө ямагт дамждаг байж. Гриша даруй нүдээ нээж

	— Юу болов? гэж цочин асуув.

	Юу болсныг Соня өөрөө мэдсэнгүй. Нөхрийнхөө гарыг шүүрэн атгаж

	— Бүү мэд. Их муу байна гэж хэлээд, засаж болшгүй гай дайрсныг бүрмөсөн ойлгож, мэлмэрүүлэн уйллаа.

	Хагас цагийн дараа тэр хоёрыг байшингаасаа гарахад тосгоныхон бас л сэрээгүй байв. Өглөөний жавар тэр хоёрыг угтлаа. Сэрүүн салхи Соняд аятайхан санагдаж сэтгэлийг нь сэргээв. Соня Гришагаар түшүүлэн алгуурхан алхалж, алхах бүр тамир алдран, хөлөө зөөхөд улам улам хэцүү болжээ.

	— Би явж чадахаа байлаа гэж бүсгүй цусгүй болсон уруулаа өмөлзүүлэн хэлээд зогсов. Хөл дээрээ тогтож ядан, цөхрөнгөө барж зогслоо.

	— Би чамайг өргөөд явъя гэж нөхөр нь хэлээд, аяархан өргөв.

	Соня Гришагийнхаа хүзүүгээр тэврэн, гар дээр нь аятайхан тухлан хэвтлээ. Нэг удаа бас ингэж тэврүүлж билээ. Тэгэхэд тэр хоёр суугаагүй байсан юм. Хоёул ойд зугаалж, модны хожуул дээгүүр авиран гарч, бяцхан горхи харайж, намагтай нам газрын дов сондуул дамжин дүүлж явсан юм. Хоёул үнсэлдэж, хөтлөлцөн явахдаа бие биедээ хүрэх бүр баярлан байж билээ. Соняг хөлөө норгож орхиход нь Гриша «Би чамайг өргөөд» явъя гэж хэлэхэд нь Соня зүрх нь хүрэхгүй «Үгүй, үгүй!» гэсэн юм. Гэтэл Гриша нь «Би чамайг жаахан өргөөд явъя л даа...» гэж гуйгаад байж билээ. Гриша нь тэвэрч аваад биедээ наалдуулж зүрхлэхгүй байхлаар бүсгүй өөрөө хүзүүгээр нь зориг муутайхан тэвэрч билээ. Тэгээд Гриша нь баахан амьсгаадан, баяр бахархал дүүрэн тэвэрч явсан сан... 

	Гриша одоо ч гэсэн жаахан амьсгаадаж байна. Огцом ширүүн уухилахыг нь Соня сонсож байлаа. Харин одоо хоёул хэчнээн золгүй, баяргүй байна вэ! Гриша хааяа эхнэрийнхээ царайг ажиглаж, «За яаж байна?» гэж аяархан асуухад нь «Зүгээр, зүгээр... Хүнд байна уу?» гэж шивгэнэн хариулна.

	Гриша маш их түүртэж, гар нь бадайрах боловч; тэврээд хүргэж чадахгүй нь гэж үнэнээ хэлэхийг үл хүсэн, махран зүтгэсээр л. Ер нь өөр арга зам ч байсангүй.

	Гриша больницын дэргэд эхнэрээ аяархан газар тавилаа. Эцэж ядарсан, сэтгэл түгшсэн хоёр нийлээд нүд нь эрээлжлэв. Эмч ирээгүй байлаа. Тоня буланд исэр сандал тавиад атийн унтжээ. Асрагч хүүхэн дөнгөж ирээд, Соняг дурамжхан харав.

	— Би цус алдаж байна... тун их... гэж Соня хэлээд уруул нь таталдлаа.

	Асрагч авгай түүнийг сая таньж

	— Ай тэнгэр минь! гэж дуу алдаад, хөл алдан самгардаж, Соняг хэвтүүлсэн болоод, алчуураар хучиж, докторынд гүйж очив. 

	Гадаа хүйтэн байгааг ч мэдсэнгүй очоод

	— Семен Никитич ээ! Семен Никитич ээ! гэж хашхиран, хаалгыг нь нударгаараа балбаж гарчээ.

	Тарас Ильич хаалга тайлж өглөө. Доктор дотуур хувцастайгаа байсан боловч асрагч авгай огт үл анзааран

	— Манай хүүхдэд... гай тохиолдоод байна... гэж уйлах шахан хэлэхэд нь

	— Юун хүүхэд вэ? Та яав? гэхэд

	— Гарах байсан... анхны хүүхэд... гэж асрагч авгай хэлээд, мэгшин уйлагнав.

	Гэдрэгээ гурвуул гүйв. Тарас Ильич, доктор, хойноос нь асрагч авгай шогшив. Больницын дэргэд хүлээж байсан өвчтөн эмч тийш ухасхийхэд нь эмч гараа сэгсэрч

	— Энд хүүхдэд гай тохиолдоод байхад та... шальгүй юмны төлөө юу ч вэ? гэж хэлжээ.

	Гриша тасгийн хаалганы дэргэд малгайтайгаа хувхай царайлаад, хий гөлрөн зогсож байв.

	Тарас Ильич дэргэд нь очиж тохойноос нь бариад

	— Гайгүй байлгүй дээ гэж итгэл муутайхан өгүүлэхэд нь

	— Гайгүй байгаа гэж Гриша дөнгөж уруулаа хөдөлгөн хариуллаа.

	Эмч гарч ирээд, гараа удтал угааж, Гришаг дуудаад

	— Цохисон уу? Хүнд юм өргөсөн үү? Ойчсон уу? гэж эгцлэн харж чадахгүй асуухад нь Гриша анх ойлгохгүй байснаа сүүлд нь

	— Тоосго гэж хариулав.

	Эмчийн мөр ёвгосхийж

	— За сэтгэл бүү зовогтун гэж сурсан зангаар хэлсэн боловч өөрийн нь эрүү чичирч, — Бүсгүйн аминд аюул байхгүй. Хэвтэж байг, үзье гэсэнд

	— Нөгөөд нь?.. гэхэд

	— Ээ.. за.. Хэвтэж байг, үзье. Мэс засал хийх бол Хабаровск руу явуулна... гэснээ гэнэт дуу нь чангарч, — Үгүй, битгий хөшсөн юм шиг зогсоод байгаач. Яв! Харь! Өдөр ирээрэй! гэж хашхираад буруу харлаа.

	Тарас Ильич, Гришагийн мөрнөөс барьж, дагуулан аваачив.

	Гришаг өдөр эргэж ирэхэд Тоня дайралдлаа. Тоня олон шөнө нойргүй хоносон тул явуут үүрэглэн ганхана.

	Гриша дэргэд нь ухасхийж очоод

	— За Соня яаж байна? гэсэнд

	— Үгүй та нар юунд бүгдээрээ цуваад байгаа юм бэ? гэж Тоня зэвүүрхсэнээ Гришаг даруй таньж, — Гриша чи намайг уучлаарай. Таньсангүй. Ирсэн хүн болгонд хариулсаар байтал залхлаа гэхэд нь

	— Хэн ир ээ вэ? гэсэнд

	— Хэн байх вэ, залуучууд бүгдээрээ л өглөөнөөс аваад нааш гүйлдэж «Соня яаж байна?» гэж шалгаагаад байна. Хүн бүрд учирлах хэлэх болдог гэжээ.

	Сонягийн бие гайгүй боловч цус нь тогтоогүй байжээ. Гришаг түр зуур түүн дээр оруулав. Соня эрэгтэйчүүдийн нийтийн тасагт хэвтэж байх бөгөөд гагцхүү наад талаар нь даавуу татжээ. Өвчтөнүүд ямар гай тохиолдсоныг мэдээд, Соняг хайрлан, тасагт огт чимээ аниргүй байлаа.

	Хөшигний дэргэд Соняд үл харагдах газар Епифанов халаад өмсөж суусан байх бөгөөд нар салхинд гандаж борлосон хацар дээгүүр нь том том нулимс бөмбөрөн урсана.

	Гришаг ороход Сонягийн нүд нь тэсгэлгүй гялалзан,

	— Би бодоод л байна, бодоод л байна... Миний л буруу, ганц миний л буруу. Хүн бүхэн хэлээд байхад, чамайг ч хөөж, Епифановыг ч хөөгөөд байхад би л... гэж хэллээ.

	— Соня... уйлаагүй, дуу нь ч жигд тод байв.

	— Соня... гол нь чи байна. Чи л эрүүл энх байвал... гэсэнд

	— Би өөрийгөө хэзээ ч уучлахгүй! гэж Соня хэлээд, уруулаа жимийв.

	Гришаг гадагш гарахад нь Епифанов гүйцэж очоод

	— Намайг комсомолоос хөөсөн ч болоосой. Ядахдаа чи намайг загнаач! Тэнхээ алга... Надаас л... ганц надаас л боллоо гэжээ.

	Соняг Хабаровскт галт онгоцоор явуулав. Гриша хамт явлаа.

	Соняг эмнэлэгт хэвтэж байх хооронд Гриша комсомолын хорооны өдий төдий даалгаврыг биелүүлэв. Гришаг албан томилолтоор яваад тооцож, олон ажил даалгажээ. Гриша биеийн тамирын хэрэгсэл, хөгжим, алим, ерөнхий боловсролын сургуулийн сурах бичиг, чийг бамтай хүнд өгөх сонгино эрж олох ажилтай байлаа.

	Соня эмнэлгээс гарахдаа урьд ямар байсан тэр хэвээрээ байх бөгөөд турсан, цонхийсон юм мэдэгдсэнгүй. Соня Гришад ачаа бараагаа хүлээж авах, ачаалахад нь тусалж хоёул кино үзэж, гудамжаар зугаалж, цардмал зам, гудамжны дэнлүү, дэлгүүр, автобусыг үзэн баярлаж явлаа.

	Учирсан зовлонгийн талаар ярилцсангүй.

	Гриша үүнээс дор юм болж магадгүй гэж боджээ. Соня нь учирсан зовлонг их амархан тэсэж өнгөрүүлсэн шиг санагдана. «Эсвэл төвөг чирэгдэл, бэрхшээл бага боллоо гэж баярлаж байгаа юм болов уу?» ч гэж Гриша заримдаа бодно.

	Галт онгоц барилгад ойртож ирэхэд зорчигчид бүгдээр тавцан дээр гарч ирлээ. Соня, Гриша хоёр онгоцны хошуун дээр хамгийн захад зогсож явлаа. Тэр хоёр барьж байгуулсан бүх зүйлээ анх удаа нүд бэлчээн харав. Овоохойн шовх орой бараагнаж, шинэхэн банзан байшин шарлаж, наагуурх модыг нь огтолсон нуурын ус гялтганаж мод цувуулах замаар модны заводын ховдог аманд дүнз гуалин урсан орж байгаа нь харагдав.

	Түр зуурын цахилгаан станцын яндангаар тэнгэр өөд эгц дээшээ утаа баагьж, мөрний хөвөөнд чиргүүл онгоцноос цемент буулгаж, нарийн төмөр замаар чулуу ачсан жижиг вагонууд чирч яваа дрезин тэрэг харагдав. Аж үйлдвэрийн талбай дээр олон зуун газар малтагч язганана.

	Гриша, Соня хоёрыг одоогийнх шигээ онгоцны захад зэрэгцэн зогсоод, ирээдүйн хот барих газарт ойртож ирж байсан тэр өдрөөс хойш юм бүхэн хэчнээн өөр бол оо вэ! Анх ирж байхад хоосон зэлүүд эрэг, гурван талаасаа балар зузаан ой тайгад шахагдсан навтгар байшинтай тосгоноос өөр юм байгаагүй сэн.

	— Соня, хараач! Бараг хот болсон байна шүү... Нэг жил болоход... гэж Гриша сэтгэл хөөрөн хэлснээ дуугүй болов. Соня нь нүүрээ тагласан байх бөгөөд хацар нь чичгэнэн татвалзаж байгаа харагдлаа.

	— Соня... хайрт минь!.. гэсэнд Соня гарыг нь зайлуулаад

	— Үгүй! Үгүй! Хүү байсан юм сан, би л алчихлаа! Алчихсан... гэж дуу алджээ. 

	Тэр хоёр хуучин янзаараа аж төрж, ажлаа хийж, шүлэг уншиж, юм сурахыг оролдож, оройн цагийг нөхдийнхөө дунд, олонтой хамт өнгөрүүлэх нь урьдынхыг бодвол их болжээ. Хоёулхнаа болж дуугүй суугаад байвал сэтгэлийнхээ угт дарсан юм нь дэлбэ үсрэн гарч ирэх магадгүй гэж айх мэт, дор дороо нэг юм оролдохыг яарах болжээ.

	Пийшингийн хөгтэй явдлаас хойш Сема Альтшулерийн бие ихэд дор орж, түүнийг докторын бяцхан өрөөнд авчирч хэвтүүллээ. Тоня дэргэдээс нь бараг холдохгүй сахиж, Семагийн биеийг муу байвал халуун духан дээр нь гараа тавьж, бие нь гайгүй шиг байвал энгийн найрсаг үг намуухан ярьж суудаг болов. Их яривал өвчтөн ядарна гээд, эмч тийнхүү ярихыг хоригложээ. Гэтэл Сема ганцаар хэвтэж байх цагт өвчний эрхээр хурцадсан оюун ухаандаа хурсан бүхнийг бусдад ярихыг ундаасах мэт хүснэ. Тийнхүү юм ярих нь биед ядаргаатай боловч бүх бие махбодын идэвхийг сэргээж, тэгэхлээр өвчин эсэргүүцэх чадлыг нь дээшлүүлж байдгийг Тоня зөнгөөрөө ойлгожээ. 

	Тоня нэг өдөр эмчид

	— Та энэ хүнийг тэсэхгүй гэсэн. Үүнийг зовоогоод яах юм бэ? Хүн хүний өвдөх нь адилхан байдаг гэж би итгэхгүй. Альтшулерийг яаж эмчлэхийг би ойлгож байх шиг байна. Энэ хүнийг надтай орхиод, саад битгий хийгтүн! гэж хэлжээ.

	«Яасан ёозгүй ширүүн зантай бүсгүй вэ!» гэж эмч бодоод

	— Тэг л дээ. Би хүлээе. Та удахгүй надад заах болох нь ээ гэжээ.

	Ингэсний нь хариуд Тоня бусад бүх зүйлд эмчтэй их уриалагхан харилцах боллоо.

	Яриа хөөрөө нь үргэлжлэх болов.

	— Тоня та амиа хорлох тухай хэзээ нэг цагт уншсан уу? Бодооч, аминаасаа уйссан тийм хүн байдаг байна шүү! Тоня та үүний учрыг ойлгодог уу? гэж Семаг асуухад нь

	— Би бол хэзээ ч тэгэхгүй гэж Тоня хариулжээ. Тэгээд саяхан өөрөө урам хугарахын аймшигт гашууныг амсаж үзсэнээ санав. Гэвч амиа хорлох бодол толгойд нь огт ороогүй билээ. 

	Сема яриагаа үргэлжлүүлэн:

	— Тийм ээ, та тэгэхгүй л дээ. Ер нь толгойд бодолтой, өөрийн ухаантай байсан цагт яаж тэгж болох вэ? Хулчгар болоод тэр гэж ярьдаг. Үгүй, хулчгарынх биш. Духандаа сум зоохын тулд бас ч зориг хэрэгтэй шүү дээ! Ямар ч болов, дандаа хулчгарынх байдаггүй. Хүн хийсэн хэргийнхээ хариуцлагыг хүлээхээс айж байгаа бол хулчгар өөдгүй хоёр нь нийлээд тэр. Харин хүн тэмцэх дургүй болж, тэмцлээс залхсан байвал тэнэг хэрэг. Хэчнээн гоёмсог сайхан үг ярилаа ч гэсэн ердөө л тэнэг хэрэг. Арга мухардсан юм гэж байх уу? Ухаантай хүн бол бодож байгаад, хэзээд нэг арга олно. Амиа хорлодог хүн хамгийн гол нэг юмыг ойлгодоггүй байна... Амьдрал! Амьдралаас сайхан юм гэж байх уу? За яах вэ, өвчин зовлон, цаглашгүй их бэрхшээл тохиолдоо л биз, тэглээ ч гэсэн амьд байгаа, нар байгаа, амьсгаа байгаа хойно тэмцэх бололцоо байна... Амьд явах сан гэж яасан их хүснэ вэ, Тоня! Үхнэ гэдэг хэчнээн аймшигтайг чи мэдэхгүй байна гэжээ.

	Тоня санамсаргүй төрсөн нэгэн бодолд хөтлөгдөн

	— Намайг өнөөдөр урьдынхаас илүү хөгжилтэй байгааг Сема чи ажсангүй юу? гэж асуусанд

	— Ажсан гэж Сема өөрийн эрхгүй худал хэлжээ. Сема Тоняд итгэдэг болохоор саяын хэлснийг нь ч үнэмшжээ. Түүгээр үл барам инээж байхыг нь дуулснаа там тум санав. Чухам тэгсэн бил үү, яасан билээ гэж Сема сайн мэдэхгүй боловч нэг тийм юм санаанд нь оржээ.

	Тонягийн аман дээр худал үг аяндаа гарч ирээд

	— Яагаад тийм байгааг мэдэх үү? Доктор чамайг үзээд, сэтгэл нь өег байна лээ. Чамайг лавтай сэхнэ гэж өнөөдөр надад хэлсэн гэлээ. Семагийн царай улсхийж, шарангуй царайд нь ул бутран ягаарч

	— Нээрээ юу? гэхэд нь

	— Нээрээ гэлээ.

	Сема удтал дуугарсангүй. Тэр ихэд баярлаж, тэрхэн үед үнэмшье гэж хүссэн болохоор үнэмшжээ. Үхэх цаг ойртсон гэж санахад даанч аймаар байж. Тэгээд ч Сема тэр худал үгийг хамаг бие цогцсоороо мэдрэн авч, худлыг үнэн болгов.

	— Эмчийн хэлдэг зөв өө, Тоня. Би сэхнэ. Үүнийг би өөрөө мэдэж байна. Ер нь би сэхэхгүй байж болохгүй. Больницыг миний нэрэмжит болгохын ч хэрэг алга, чөтгөр ав. Тийм үү? Олон мянган хүн баяр жаргалтай аж төрөх өөр нэг байшинг миний нэрэмжит болгоно биз. Өргөн том цонхтой, уурын халаалттай, Амар мөрөн тийш харсан, гадаа хаалганыхаа дэргэд цэцгийн мандалтай том байшин байг... Эсвэл ер нь нэрэмжит болгоод яах юм бэ? Нэр яах вэ! Нэрэмжит болгохын хэрэг ч алга. Альтшулер гэж юу юм бэ? Комсомолын жирийн гишүүн, хот байгуулагч, тэгээд л гүйцээ! Уг нь би зохион бүтээгч хүн л дээ, тэгэхдээ шинэ байшинг миний нэрэмжит болгохоор тийм юм юу бүтээсэн бил ээ? Альтшулер гэж миний овог ч чихэнд эвгүй сонстоно. За ер нь хүний овог хүнээсээ болж өөр болдог. Альтшулер овогтой их жолоодогч, цэргийн жанжин, дэлхийд алдартай эрдэмтэн ч юм уу, ядахдаа боксчин, шатарчин гараад ирвэл энэ нэр чихэнд сонстох нь ч өөр болно! Нэр нь өсөөд тэр гэж Сема яриад, хэсэг дуугүй байснаа

	— Тоня, би амьд мэнд байвал дахиад их юм бүтээнэ... гэж хэлжээ.

	Бас нэгэн удаа Сема алдар нэрийн тухай ярьсан нь:

	— Тоня, би алдартай болохыг хүсдэг. Энэ сайн юм уу, муу юм уу гэдгийг их бодсон. Энэ чинь нэг бодоход биеэ тоосон дээгүүр санаа шүү дээ, тийм үү? Гэхдээ л комсомолын тухай, комсомолын хүмүүжүүлсэн хүмүүсийн тухай ярихад миний нэрийг ч дурсахаар тийм чухал юм бүтээх сэн гэж хүсдэг. Ухаан нь Казанцевын тоормос гэж бий. Казанцев гэж ямар хүнийг би мэдэхгүй. Ямар ч гэсэн тоормос байж байна, тэр тоормосонд зохиосон хүний нь алдар байж байна. Улс орны яруу алдар хүн арддаа байдаг гэж боддог. Манай оронд ч яруу алдарт хүн жил ирэх тусам олон болно. Манай яруу алдар гэж юу вэ? Тэргүүний ажил үйл бүтээж чадсан хүнийг хүндэтгэх сэтгэл. Утга зохиол юм уу, урлагийн чиглэл гэж байдаг шиг уурхайчин Изотов уурхайчны урлагийн тусгай чиглэл бий болгосон. Тэр хүн мэргэжлийнхээ нэрийг мандуулсан. Би ч гэсэн эрхэлж байгаа ажилдаа аль болох ихийг бүтээж, дээд цэгт нь хүрэхийг хүснэ. Элсэн ширхэг шиг дэмий амьд явж байгаад алга болно гэж бодохоос айх юм. Энэ дээгүүр санаа юу? Тийм бол тийм л биз! Гэхдээ үүнийг муу хэрэг гэж Тоня чи хэзээ ч хэлэхгүй биз ээ! гэхэд нь, Тоня

	— Муу хэрэг биш ээ. Би олон янзын... тийм юм... их хүсэж мөрөөддөг... Дайсны дунд нууц ажил хиймээр санагддаг. Намайг зодож занчиж, эрүүдэж л байг... Эсвэл хамаг хүч чадлаа манай энэ хотод зориулах сан гэж хүсдэг. Хамаг хүчээ шавхана. Намайг үхсэн хойно хот маань дурсгалын хөшөө шиг сүндэрлэн үлдэнэ. Энэ ч бус яруу алдар. Нэр овгийг мартсандаа яах вэ. Нэг их ажил бүтээж, чадах бүхнээ хийсэн гэж мэдэж байх нь чухал. Тийм ээ? гэхэд нь

	— Тэр тийм. Нэрийг мартвал одоо мартахаас яая гэх вэ. Би бол миний нэрийг дурсаж байгаасай гэж хүсэх байна. Хүүхэд багачууд, шинэ ирсэн хүмүүст Альтшулер гэж нэг тийм комсомолын гишүүн байсан юм, тэр хүн энэ гүүрний зураг төслийг гаргасан гэх юм уу, энэ даланг босгосон юм гэж ярьдаг болоосой гэж хүснэ... гэжээ.

	Сема нэг удаа дурлалын тухай яриа дэлгэж

	— Тоня та намайг Клавад сэтгэлтэй юу? гэж асууж байсан. Клавагийн тухайд би хэлсэн. Харин хайр дурлалын тухай юу ч яриагүй. Гэтэл надад өөрийн гэсэн онол байдаг. Тэрийгээ танд ярина. Тоня та ойлгоно гэжээ.

	Тоня сонсохоор бэлтгэтэл Сема нүдээ аниад, ухаан нь балартсан юм уу гэмээр болжээ. 

	Тэр хүйтэн гараараа духыг нь барьж үзлээ. Сема талархан инээмсэглэж, тунгалаг нүдээ нээгээд (юм бодож байсныг нь Тоня ойлгов) золбоолог сэргэлэн дуугаар

	— Бас Тоня та бол миний дурлаж болох тийм хүүхэн юм. Тийм учраас би танд ярина. Би аальгүй, ам задгай чалчаа хүүхэнд дургүй. Зориг чанга, сэтгэл бат, сэрж сэтгэж чаддаг, сэтгэлийн сэрлээс айдаггүй хүүхэнд дуртай гэж ярихад нь

	— Юу гэнэ ээ? гэж Тоня зовнисхийн лавласанд

	— Сэрж сэтгэхийг хэлж байна гэж Сема ууртай хариулаад, — Чи ойлгосонгүй гэж үү? Сэтгэлийн сэрлээс айдаггүй байх нь чухал! Бүсгүй хүн эхлээд дурлалын тухай ярьж болохгүй гэж хэн зохиов? Бүсгүй хүн ичимтгий байх хэрэгтэй гэж хэн зохиов? гэжээ.

	Тоня нуурын хөвөөнд Сергейтэй анх уулзсанаа саналаа. Тоня сэтгэлийн сэрлээс айгаагүй билээ. Гэтэл сүүлдээ юу боллоо доо?

	Сема тэр бодсоныг нь тааж мэдээд

	— Ингэж зохиосон нь бас ч учиртай юм шүү, Тоня минь. Энэ бол ухаандаа өргөст төмөр утас юм уу, гудамжны бэхлэлттэй адил хориглон хамгаалах хэрэгсэл юм. Гэхдээ тийм юм хэрэггүй гэдэгт миний онолын утга байгаа юм. Бүсгүй хүн төмөр утсаар хүлээстэй байхыг би хүсэхгүй. Яагаад гэвэл бүсгүй хүнд би чин зүрхний энхрий сэтгэлээр, туйлаас хүндэтгэн хандана. Бүсгүй хүн хэчнээн шулуун шударга байх тусам би төдий чинээ их хүндэтгэнэ. Би бүсгүй хүнд хэзээ ч хор хүргэхгүй... гэхэд нь

	— Хүн болгон ингэж ханддаггүй шүү дээ гэсэнд

	— Тэр чинь л муу байгаа юм. Түүнээс болоод л төмөр утас, утаан хөшгөөр халхалдаг. Би тийм биш ээ. Намайг ямар хүн бэ гэдгийг ойлгож, надтай эгэл жирийн илэн далангүй байхыг хүснэ. Би тийм бүсгүйг хүндэтгэн хайрлаж, тэр бүсгүй ч намайг хүндэтгэж байгаасай гэж хүснэ... Тоня та тийм бүсгүй мөн байна. Та шулуун шударгаасаа болж зовлонд унажээ... Надтай бол та тэгж зовохгүй сэн, би, Тоня таныг хүндэтгэн хайрлах сан... гэжээ.

	Энэ хачин яриа ямар сэтгэл төрүүлж байгааг Тоня өөрөө ч ойлгосонгүй. Гэвч Тоня ийнхүү ярилцахыг хамаг сэтгэлээрээ хүсэн тэмүүлж, амьдрал нь улам баяр баясгалантай, амар сайхан болов.

	Сема хэлсэн нь:

	— Би сэхнэ гэж баттай мэдэж байгаа сан бол одоо чамд: Тоня чи эмнэлгийн орон дээр үхлүүд өвчтэй байгаа энэ өчүүхэн хүнийг сайн хар. Чамайг зол жаргалтай болгож чадах чухам тэр хүн чинь биш биз? Сайн хараад, бие бага, нуруу намхан гэдэг чинь сэтгэл өчүүхэн гэсэн үг биш гэдгийг бод. Тэгээд энэ хүнтэй суувал яасан юм бэ, хэл. Энэ хүн чамд зүрх сэтгэлээ өгч байна, чамайг хамгийн дотно анд сайн нөхөр шигээ хүндэтгэнэ, хэдийгээр Генька Калюжный сайн найз ч гэсэн Калюжныйгаас илүү их хүндэтгэнэ. Тоня чи надтай суу гэж хэлмээр байна гэхэд нь

	— Би за гэж хэлэх сэн! гэж Тоня түгдрэлгүй хариулаад инээмсэглэжээ.

	Тоня үнэн бодсоноо хэлсэн юм уу, эсвэл эмчилгээний арга ингэж хариулахыг шаардсан юм уу, сүүлд нь өөрөө ч учрыг олсонгүй. Ямар ч атугай нэгэнт ам гарчээ.

	— Баярлалаа. Тоня! гэж Сема хэлээд гарыг нь атгав. Дахиад энэ тухай ярьсангүй. Харин Сема маргааш нь 

	— Тоня, та хэлээч. Та хүнийг тайвшруулахын тулд худал хэлэх хэрэг гарвал худал хэлэх үү? гэж асуухад нь

	— Бүү мэд гэж Тоня хариулахдаа өчигдрийнхөө хариулсныг огт санасангүй. Түүнийгээ худал үг гэж бодоогүй байжээ.

	— Гэхдээ та хүнд хайр сэтгэлгүй байж хайртай гэж хэлэх үү? гэхэд нь,

	— Үгүй гэж Тоня баттай хариуллаа.

	Сема сэтгэл ханаж толгой, дохиод, өөр юм ярьж эхлэв.

	Тоня шөнө нь ганцаар элдвийг бодож байхдаа л худал үгийн тухай Семагийн асуусны учрыг сая ойлгож, ичсэндээ царай нь халуу оргилоо. Тоня үнэхээр худал хэлж, хайр дурлал амласан байна. Гэтэл Семад дурлаж чадах уу? Сергейд хайртай дуртай хэвээр байгаа бус уу?.. Өөрөө санаж дурсахыг цээрлэдэг тэр хүнээ дурсан санаад сэтгэл сэртхийн зүрх шимширч, тэсгэлгүй босон харайж, гудамд гүйж гараад, нааш цааш хурдан хурдан алхлан холхив. Үгүй, үгүй! Тоня Сергейг хайрлая, дурлая гэж хүссэнгүй, харин ч жигшин зэвүүцнэ... Тэр бол өөдгүй хулчгар хүн! Тэгсэн хэр нь дурлаад байдаг... Бодохгүй гэсэн хэр нь хайр дурлалаас төрсөн мартагдашгүй сайхан жаргал, бараан тэнгэрийн зүгээс салхитай хамт дээгүүр нь уянгалан байсан тэр нэгэн ер бишийн гайхамшигт эгшиг, сэтгэлийн нь дотор хангинан байсан сайхан дууг өөрийн эрхгүй дурсан санана. Тийм сайхан сэрэл эргэж олдох уу? Амьд яваа насанд тийм мартагдашгүй бахдалт сэрэл ганцхан удаа тохиолддог бус уу? Үгүй. Тоня Сергейтэй уулзаж учрахыг хүсэх нь бус. Сергейг эргээд ирдэг юм аа гэхэд, өөдөөс нь нэг ч царай өгөхгүй сэн. Тэр бол нэгэнт өнгөрсөн хэрэг. Гэтэл өөр хүнд дурлана гэдэг бол өөрөө өөрийн биеийг огоорохын нэг адил болшгүй бүтэшгүй хэрэг. Тийм байтал яах гэж худал хэлэв? Семаг эдгээх гэж тэгэв үү? Өвчин эсэргүүцэх чадал нь дээд хэмжээндээ хүртэл нэмэгдээсэй гэж тэгэв үү?

	Тоня, Сема дээр эргэж ирээд, алгаа дэрлэн сэтгэлийнхээ хөдлөлд найган унтаж байгаа найзыгаа удаан харлаа. Яасан их зовж шаналсан цонхигор шар царай вэ! Оч туяа цацруулсан анхааралтай ажиглангуй, ухаалаг нүд нь бараан зовхиныхоо цаана нуугджээ. Семагийн сүр сүлд нь нүдэндээ байдаг. Тоня тэр нүдийг нь харж, санааг нь таньж байхдаа үзэмж муутай, баахан инээд хүрмээр гадаад дүрийг нь ажигладаггүй явжээ. Одоо нүд нь аниастай байна. Аниастай ч гэсэн нүд нь ямар байдгийг харж байна. Ийм сайхан нүдийг үхэл үүрд аниулах гэж үү?

	Семаг үхнэ гэж бодохоос тэсэхүйеэ бэрх болно. Энэ хүн үхэх есгүй! Тоня Семаг алдаад, ганцаар үлдэнэ гэж бодохоос дотор нь харанхуйлна.

	Энэ тэгээд юу вэ? Дурлал уу? Биш дээ, энэ бол дурлал биш гэдгийг Тоня мэднэ. Тэгвэл дурлалаас илүү хүчтэй, илүү гүнзгий, илүү цэвэр сайхан, хүнлэг өөр нэг сэрэл байдаг байх нь уу? Тоня энэ хүнийг амьд мэнд яваасай гэхээс өөр юу ч үл хүснэ. Амьд байж байвал хайр дурлал ч хэрэггүй, тэнгэрээс дуу эгшиглэхийг ч хүсэн хүлээхгүй. Тоня хажууд нь зэрэгцэн сууж, бүлээн духан дээр нь гараа тавиад, баахан инээдэмтэй, жигд биш түргэн түргэн ярихыг нь чимээгүй чагнанхан суух сан.

	Тоня өглөө нь эмчээс аврал эрж царайчлан харахдаа гутарч гонсойсон юм уу, сэтгэл хангалуун байгаагийн ажиг сэжиг мэдэгдэх болов уу гэж ажиглав. Тоня дан халаадтайгаа эмчийн хойноос гадагш гүйн гарч, ханцуйнаас нь шүүрч аваад

	— Ямар байна? гэж нэг хашхиран асуугаад царай нь зэвхий даасанд эмч, Тоняг анхааралтай ажиглаж хараад

	— Мэдэхгүй байна. Сэтгэл нь хөөрч, урьдынхаас арай дээрдсэн ч юм шиг. Гэхдээ үүнээс нь би айж байна. Даанч тамир султай байгаа шүү гэжээ.

	Тонягийн сэтгэл цөхрөвч өнгөн дээрээ баярын царай гарган өвчтөн дээр эргэж ирээд, гарт нь аяархан хүрсэнд

	— Хуруу чинь яасан хүйтэн байх юм бэ. Чи гадаа гар аа юу? гэж Семаг асуухад

	— Тийм гэлээ

	— Тэгж хүйтэрчихсэн үү? гэхэд нь

	— Алсын уулын оройд цас унасан. Удахгүй өвөл боллоо гэсэнд

	— Би ганцхан удаа цэвэр агаар амьсгалах сан! гэж Сема хэлээд санаа алдав.

	Тоня хөмсөг зангидан цонхоор харж: Семаг ганц минут гадаа гаргавал яадаг бол? гэсэн шинэ бодол сэтгэлийг нь зовоов.

	— Чи яав? гэж Семаг асуухад

	— Чамайг салхинд гаргавал яана вэ гэж бодож байна гэсэнд Сема баярласандаа царай нь гэрэлтэн

	— Тэгье, Тоня. Тэгье... Би тадаа гарах сан гэж үргэлж бодоод байдаг юм. Даанч босож чадахгүй болов уу даа... гэжээ.

	Тэгээд Тоня олон таван юм бодсонгүй, түргэн зуур эрс шийдэж, Семаг салхи орохооргүй мухлайдан дулаалж, зөвхөн хамраараа амьсгалахыг тушаагаад, асрагч авгайтай хамжин, орыг нь гадаа гаргаж тавилаа.

	— Тун аяархан амьсгалаарай. Даараагүй биз? Салхи аваагүй биз? гэж Тоня аргадав.

	Хэдхэн минутын дараа ийм юм хийсэндээ хирдхийн цочиж, асрагч авгайг дуудан, өвчтөнийг дотогш оруулав. Сема гуйж царайчлан харах боловч өөрөө ч бас жаахан айх тул түүний үгийг дагажээ.

	Тоня орой хоолой нь зангиран эмчид үнэнээ өчсөнд

	— Тэр гэмгүй. Хоол хэр идэв? гэж эмчийг асуухад

	— Урьдынхаас сайн идсэн, Семен Никитич ээ гэсэнд

	— Унтсан уу? гэхэд нь

	— Гурван цаг унтсан гэлээ.

	Эмч нүднийхээ шилийг арчиж зүүгээд гялтганасан шилний цаанаас Тоняг удаан ажиглаж байснаа:

	— Тоня та ууртай авхай юм. Гэхдээ та авьяас чадалтай, сэргэлэн хүн байна. Та докторын сургуульд явах юм биш үү? гэж энхрий ялдамхан өгүүлжээ.

	Тоня тэр өдрөөс эхлэн Семаг өдөр бүр салхинд гаргадаг боллоо. Генька Калюжныйтай хэлэлцэж тохирсон учир Генька үдийн завсарлагаагаар ирж туслах болов. Генькаг шинэ сонин ярихад Сема сэтгэл тэнийн инээмсэглэнэ.

	Нэгэн удаа Генька, Тоня хоёрыг Сема ээлжлэн хараад

	— Та хоёр хоёулаа дэргэд минь байхад хэчнээн сайхан бэ, та нар мэдэхгүй байна. Надад та хоёроос илүү ойр дотно хүн байна уу гэвэл байхгүй. Та хоёр хоёулаа дэргэд минь байгааг харахад их баяртай сайхан юм гэж хэлжээ.

	Хэсэг дуугүй байснаа

	— Генька чи юу ч мэдэхгүй байна... Би эдгэвэл бид хоёр гэрлэнэ шүү дээ гэж нэмж хэлжээ.

	Тонягийн царай нь улайв.

	Генька юу хэлэхээ даруй олсонгүй. Генька бүх комсомолчдын нэг адил Тоняд дурамжхан байдаг байжээ. Семаг өвчтэй байх үед халамжлан сувилсны нь ачийг бодож сэтгэл зөөлөрсөн боловч найзынхаа эхнэр болгохыг хүссэнгүй. Түүнээс гадна Тонягийн Голицынтай холбогдсоныг бүгд мартаагүй байгаа. 

	Генька дуугүй байж байж, сая нэг ам ангайж

	— За баяр хүргэе! Дахиад нэг хурим хийх болжээ гэж дуугарав.

	Тоня, Генькаг нүд салгалгүй ширтэж суухдаа юу бодож байгааг нь гадарлажээ. Дотроо дургүй байгаа нь илт. Сергей санаанд нь орсон биз. Тоняг өөрөө л эр нөхөр хөөцөлдөж явна гэж Генька бодож байж ч магадгүй. «Эр нөхөр дэгээдэх санаатай» гэж Сергейн бүдүүн муухай үг хэлснийг санаж бие нь арзасхийв. Семагийн биеийг сайжрахаар Генька найз нь Семаг ятгаж болиулах гэж ч магадгүй. Тоня Сергейн хойноос гуйж ойд очиж үгийг нь сэм чагнадаг байсныг уулзах болзоондоо яаран очиж сэтгэл нь тогтож ядан, хардаж сэжиглэн хүлээдэг байсныг эрээ цээргүй ярьж ч мэднэ... За яах вэ! Худал үнэн юм яривал ярьж л байг. Тоня айхгүй. Сэтгэлийн сэрлээс айхгүй.

	— Баярлалаа. Эхлээд Семагаа олигтойхон эдгээж авах хэрэгтэй байна... гэж Тоня тайван дөлгөөн хэлээд, хүүхэмсэг захирангуй шинэ хөдөлгөөнөөр Семагийн үсийг илжээ.

	Энэхэн минутад Тонягийн сэтгэлд нэгэн жигтэй хувирал гарч, зөрүүд бахархал үлэмж хүчтэй дүрсхийлээ. Тэгээд эдүгээ хүртэл Сематай гэрлэхийг бүтнэ гэж ерөөс итгэдэггүй байсан бол одоо үүнийг зайлшгүй зүйл гэж бодох болов. Надад хүн сайн байна уу, муу байна уу, падгүй, ямар ч байсан тэгэхээс тэгэх гэж нийлнэ. Сема надад дурлаж, хоёул ханилан сууна. Тэгээд би зол жаргалтай болно. Бусад нь пад алга...

	Нэгэн удаа Генька гадаа хашаанд Тонятай хоёулхнаа дайралдаад

	— Та нар хэдий завдаа амраглалцсан улс вэ? гэж дурамжхан асуугаад инээмсэглэжээ... 

	Наанаа инээмсэглэвч цаанаа их ууртай байгааг нь Тоня мэдээд

	— Яаж байна? гэж зэвүүцэнгүй ширүүн лавласанд

	— Ингэж хурдан дурлалцдаг нь сонин юм байна! гэлээ.

	Тоня дүрсхийж

	— Юу л гэж бодно вэ, дураараа бол. Харин тэрийгээ Семад бүү мэдэгд, мэдэв үү? Одоо хамгийн гол нь түүнийг эдгээх хэрэгтэй. Сүүлдээ юу болохыг би мэдэхгүй. Одоо түүнийг тайван сайхан байлгах хэрэгтэй. Би сэтгэлийг нь тайван байлгахын тулд аль чадахыгаа хийнэ. Харин чиний тэгж боддог чинь муухай... Муухай! гэж түргэн түргэн шулганажээ.

	Тоня ингэж хэлчхээд, уурсаж хорссондоо нулимсаа залгин, даруй цааш явлаа.

	Сема орон дээрээ сууж байв. Өвчин нь илт нугарч, үүнийг нь бүгд харж, эмч бас дал мөрөө хавчин энэ тухай ярих болжээ.

	— Комсомолчид та нарыг яаж эмчилбэл зохихыг мэдэхгүй юм байна. Та нарын юм бүхэн өөр, өвдөх нь ч өөр, үхэлд автахгүй улс юм байна гэж эмч хэлжээ.

	Сема орон дээрээ, сая цамцаа сольж өмсчхөөд өнгө орсон цэвэрхэн сайхан царайтай сууж байснаа

	— Тонечка, миний гэдэс өлсөж байна шүү, Тонечка! гэж бага хүүхэд мэт баярлан өгүүлэв.

	Тоня, Семаг сая л үзэж байгаа юм шиг, хаалган дээр тэр чигтээ зогтуслаа. Бие нь тэнхэрч, царайд нь балчир хүүхдийн баяр баясгалан гийсэн энэ өрөвдмөөр, уярмаар залуу бол минийх, би энэ хүнийг хэнд ч өгөхгүй, хэнд ч алдахгүй... гэж бодлоо.

	Тоня урагшаа ухасхийж, өвдөг сөхрөн унаж, халуу оргисон хацраа Семагийн гарт наагаад мэлмэрүүлэн уйллаа.

	— Тонечка, яав? Тонечка... гэхэд нь

	— Биеийг чинь сайн болохоор баярлаад... Санах сарвайх хүн минь ганцхан... ганцхан чи шүү дээ... гэж эхэр татан уйлах завсар өгүүлжээ.

	Намар их хэцүү байлаа. Өвөл тийшээ бүүр ч бэрх болох төлөвтэй. Хабаровскийн контор ханган нийлүүлэх төлөвлөгөөг байнга тасалдуулах бөгөөд барилга дээрх хоол хүнсний нөөц барагдаж, нэг хоёр хоног барилгачдын хоолонд маш хатуу норм тогтоох явдал цөөнгүй тохиолдоно. Гурил будаа, консерв байсхийгээд тасалдана. Мах авчрах нь цөөн, идэшний ногоо бараг байхгүй. Юм болгоныг ачсан, илгээсэн, замд яваа гэсэн цахилгаан ирэх боловч ирсэн юм гэж огт байхгүй.

	Намын хороо Вернерийг шахаж шаардлаа. Вернер өөрөө Хабаровск орох сон гэж тэмүүлэх боловч барилгын талбай дээрх ажилд баригдаад чадахгүй байжээ. Гранатовын үүнээс түрүүн явахдаа өгсөн бүх заавар тушаал нь биелээгүй байх тул хий үүлгэртэн тэвдэнэ. Гранатов занаж зүхсэн цахилгаан утас явуулж явуулж, эцэст нь өөрөө Хабаровск орохоор нисэв. Тэнд очоод «аянга цахилгаан буулгасны» нь сураг чимээ Хабаровскаас барилгын талбайд дуулдаж, Гранатов хоёр агентыг хөөж, хэд хэдэн хүнийг донгодож, ханган нийлүүлэхийн даргыг шүүхэд шилжүүлсэн гэж дуулджээ. Гранатовын ирүүлсэн захидалд сэтгэл түгшсэн байдал дүүрэн агаад захиалгыг цаг тухайд өгөөгүй учир мөрний ус хөлдөхөөс нааш өвлийн гол нөөцийг аваачиж завдахгүй болох аюул бий гэсэн байна. Гранатов өөрөө ханган нийлүүлэх байгууллагыг өдөр бүр шахаж шаардахын тулд тэндээ үлдэж, Вернерийг барилгын районд, тосгодоор бололцоотой бүх хүнсний зүйл, малын өвс тэжээл бэлтгэх ажил зохион байгуулна уу гэж хүсжээ.

	Вернер, Морозов хоёр бэлтгэлийн ажил хийх боллоо. 

	Морозовын зохион байгуулсан загасны бааз яг зохисон цагаар нээгдэж, загасны намрын өгсөлт эхэлжээ. Касимов, Тарас Ильич, Кильту гурав загас барих хэсэгт өдөр шөнөгүй ажиллав. Тэр гуравт туслагч байсангүй, ерөөс комсомолчдын дотор загас барьж чаддаг хүн үгүй байжээ. Епифанов сурахаар амлаж, загасчны мэргэжлийг хичээнгүйлэн судаллаа. Тэгээд нуур, гол мөрөнд түргэн урсгалтай, алгуурхан урсгалтай газар, гүехэн гүнзгий газар шөнө өдрийн цагт загас барих өдий төдий олон хууль жам байдгийг удалгүй мэдэж авлаа. Епифанов хичээнгүй сайн шавь боловч шавиас хэтэрсэнгүй. Түүнийг Кильту өршөөн хэлтрүүлэх янзтай харж, Тарас Ильич бол загнаж зандарч, Касимов бол инээмсэглэн, учрыг тэвчээртэй тайлбарлаж өгнө.

	Загасны баазад солонгос Пак загас хүлээн авч давсалж байлаа. Тэндхийн ажил арай хялбар боловч хурдан шуурхай ажиллах шаардлагатай. Барьсан асар их загасыг муудахаас нь өмнө даруй давслах хэрэгтэй учир хэдэн зуун хүн хэрэгтэй болжээ.

	Морозов, Круглов хоёр оройдоо тосгоноор явж үзэв. Комсомолчид өөрсдөдөө банзан байшин барих нь барьж, овоохойгоо дулаалах нь дулаалж, завтай хүн үгүй байсан боловч уриаг дуртай хүлээн авч, загасны баазад ажиллах болжээ. Булуу цагаан, хэлтэг гэх мэтийн олон янзын загас арвин их ирнэ. Комсомолчид өвлийнхөө хоолыг өөрсдийнхөө гараар бэлтгэж байна гэж мэдээд, загас ялгах, торхонд хийх, шажигнасан бор давсаар давслах ажлыг хөгжил баясгалантай хийж байлаа.

	Морозов комсомолчидтой мөр зэрэгцэн ажиллах зуураа

	— Өнөөдөр мөрөг загасны шөл, маргааш нь шарсан загас, нөгөөдөр нь бас хулд загасны шанзтай хуушуур гэх шиг олон нэр төрлийн хоол болно доо! гэж ярихад нь, төмстэй шарсан мах идвэл илүү сайхан сан гэж Валька Бессонов сэтгэлийнхээ угт санах боловч загасан хоолонд баярлаж байгаа царай гаргаж

	— Аргентин маягаар шарсан булуу цагаан, тартар сүмс! гэж дуу алдан өгүүлэв.

	Идшинд нэмэр болгох гэж загас барилаа. Загас барих ажлын явцаас үзэхэд их ч нэмэр болмоор байв. Гэвч энэ нь өвлийн уртад ийм том барилгынханд хүрэлцэхгүй. Вернер, Морозов хоёр аль авхаалжтай комсомолчдыг шилж, идэшний ногоо, өвс, мал худалдан авах, утсан загас, шувуу, баавгай, хандгайн мах гэрээлэх ажлаар тосгон сууринд хуваарилан явуулжээ.

	Андрей Круглов тэдэнтэй хамт явах ёсгүй байв. Гэтэл явуулсан хүмүүсийн түрүүч нь ойр хавийн тосгон суурины тариачид, нанайчууд бэлтгэн нийлүүлэх ажлыг хясан боож байна гэж гомдол мэдүүлэн, гар хоосон шахуу буцаж ирэхэд нь Андрей өөрөө явъя гэж санал тавьжээ. Тэгээд Мооми, Кильту хоёрын ирсэн тэр нанай хот айлд очихоор сонгож авлаа. Андрей тэр хот айлын тухай Моомигоос их юм дуулсан билээ. Моомитой харилцаж байсан туршлагаараа нанайчуудтай үг хэлээ ололцож чадах мэт санаж, зөвхөн Мооми төдийгүй, Моомигоор жишээд бүх нанайчуудыг ойлгож мэдэж байна гэж өөрийгөө дээгүүр боджээ. Андрей бат итгэлээ сорьж шалгах цаг болсонд айх бөгөөд бэрхшээл тохиолдохыг зөнгөөрөө мэдэж байсан боловч коммунист хүн болохоор айсан ч зориг шантрахгүй, харин ч бэрхшээлийг давах гэж тэмүүлэв. Тэгээд явах боллоо.

	Моомиг аваад явбал ч аваад явъя гэтэл Мооми толгой сэгсэрч, «Манай чадахгүй! Болохгүй!» гээд явж өгсөнгүй.

	— Яагаад? Чи юунаас нь айсан юм бэ? Эцэг эхээсээ юу? гэсэнд, Мооми сэтгэл түгшсэн царайгаа ойртуулж

	— Тэд намайг эрж байгаа. Намайг буцааж аваачих гээд байна. Тэд нааш нь хүн явуулсан. Тэр хүн Пакаас асуусан. Тэр хүнийг манай харсан гэж ярихад нь

	— Ямар хүн бэ? Чамайг нэгэнт хүнтэй суучихсан байхад чиний хойноос юунд хүн явуулах юм бэ? гэсэнд Мооми өөрийн санаснаар зүтгэж

	— Үгүй, хүн явуулсан. Парамонов гэдэг хүн. Кильту тэр хүнийг завиар авч явсан, Кильту танина. Парамонов муу хүн. Тэр хүн шөнө ирээд, шөнө явсан. Тэр мэдсэн... Манай нуугдсан, Кильту бас нуугдсан гэхэд нь

	— Дэмий үг! Би танай эцэг эхтэй уулзаж, амар мэндийг чинь мэдэгдээд чамайг монтёр болсныг хэлнэ гэж Круглов хэлжээ.

	Круглов аян замынхаа анхны өдрөөс эхлээд онгон зэрлэг байгалийн үзэсгэлэн сайхныг бишрэн гайхаж, завиар явах замд дайралдах газар нутаг улам эмнэг онгон болсон мэт санагдаж, өдөр ирэх тутам улам бүр гайхан бахдаж явлаа. Голыг өгсөх нь хүн байгаль хоёрын тасралтгүй ширүүн тэмцэл байх бөгөөд хүн дийлэх боловч хар хөлсөө асгаруулж байж дийлнэ. Завины хошуунд ярагдсан ус хоёр талаар урсан одохдоо дооглон шулганах мэт хөгжилтэйеэ шоржигноно. Голын хоёр талаар битүү тайга үргэлжлэх агаад хөвчийн үй түмэн мод болгон бие биеэсээ ялгаатай, дор дороо өвөрмөц нугалаатай, дор бүрнээ элдэвтэй хачин эргүүлэгтэй, өвөрмөц битүүлэг үзэсгэлэнтэй аж. Заримдаа завины хажуугаар голын дээрээс өнгийсөн байц хад, чулуун эрэг хэдэн цаг үргэлжилж, усанд мөлчийтөл угаагдсан хад чулуу гялалзан, огцом шовх эрвэн сэрвэн хад асгыг харсаар байгаад нүд чилж, гэнэт цайвар ногоон зэгс, улаан бургас цухуйсан цэвэр сайхан судаг үзэгдэж, сая нүд амарна. Эргэн тойрон хойно хойноосоо залгасан бие биетэйгээ адилхан бөмбөгөр мөртөө хярын нь долгион хосгүй өөр өөр, огт адилгүй толгод харагдана.

	Түр амарч хоноглох үед Андрей унтаж чадахгүй, түүдгийн дэргэд нүдээ харж хэвтээд, тайгын чимээ анирыг чагнаархан, элдвийг бодож мөрөөднө. Түүний бодох нь: «Энэ би мөн үү, биш үү? Өвс, мал худалдан авч, гэрээ хийж, нанайчуудын сэтгэлийг танихаар яваа энэ биедээ итгэсэн зоримог хүн би мөн бил үү? Хэдэн мянган гишүүнтэй комсомолын байгууллагын удирдагч, олны итгэлийг хүлээсэн нэр хүндтэй энэ хүн чинь би мөн бил үү?» гэж бодно. Андрей авьяас чадал муутай гэж биеэ голдоггүй боловч шинэ барилга дээрх ажлын далайц нь түүний урьдын туршлагаас хол давжээ. Андрей бол залуу хүн бөгөөд эрийн цээнд хүрч яваа боловч тэрийгээ гүйцэт ухаж мэдээгүй, эрийн цээнд хүрсэндээ хараахан дасаагүй тийм насан дээрээ яваа аж. Андрей бага хөвгүүн мэт өөрийгөө төлөв томоотой хүн болсон гэж бас л сайн итгэхгүй байдаг атал чухамдаа үнэхээр томоожжээ.

	Андрей үргэлж сэтгэлийг нь эзэмдэж байдаг ерийн ажил явдлаасаа гэнэт холдож, ийнхүү гадагш явж байхдаа өөрийгөө, ажил явдлаа сонирхон шинжив. Шинжиж үзээд сэтгэл өегшлөө. Баяр жаргалтай байгаагаа мэдэж, чухамхүү амьдрал нь утга төгөлдөр болохоор ийм баяр жаргалтай байгаагаа мэдээд өөрөө ч гайхав. Андрей удирдагч болжээ. Залуучуудаас холдож хөндийрөлгүй, харин найрсаг дотно байснаараа олонд хүндтэй болж, тийм найрсаг дотно байдлаар сүрхий хатуу удирдан чиглүүлж чаддаг байжээ. Андрей дээр ярьж зөвлөх, гомдол мэдүүлэх, гуниг зовлонгоо итгэж хэлэхээр ирэх нь цөөнгүй. Андрей комсомолчидтой ярилцаж байснаа бодож үзээд, тэд залуу боловч овоо туршлагатай түүний үгийг дуртай дуулдгийг ойлголоо. Өвчин зовлон, алдаа эндэгдлээ итгэж ярихыг нь сонсоход сэтгэлд аятай байдаг ажээ. 

	Сема Альтшулер бол биедээ эрэмшсэн, нэр алдарт дуртай залуу бөгөөд нуруу багатай болохоор хүний нүдэнд тусахгүй болов уу гэж айхдаа нэр алдар олохыг улам ч мэрийнэ. 

	Валька Бессонов бол аминчхан сэтгэлтэй, тогтвор муутай, түргэн зантай, уураа гарахаар гэмшин зовох бөгөөд түүнээ нуух гэж өнгөн дээрээ хаахалзах боловч тэрнээсээ болж улам гэмшин зовно. 

	Валька оргодол болох шахсанаа санах бүр, хамгийн гол нь оргох гэсний нь хүн болгон мэдэх тул хэзээ ч хэлэх тавлах магадгүй гэж сэтгэл нь шаналж явдгийг ганц Андрей л мэднэ (бас Катя мэддэг байж магадгүй юм). Катя романтик сэтгэлдээ хөтлөгдөн аливаа журам дэглэм, эмх цэгцтэй, тохилог байдлын эсрэг сөрж зөрдгийг Андрей мэднэ. 

	Катя өөрөө шинэ гэр бүлийнхээ амьдралыг төвхнүүлж ер чадахгүй байна. «Гэрт тогтохгүй, гадагш гармаар санагдаад байдаг», Валькад хайргүйдээ тэр биш, «би ерөөсөө байж сууж чаддаггүй хүн...» гэж үнэнээ яриад царай нь улайж байсан билээ. 

	Епифанов бол дураар загнаж байх санаатай даруулгагүй хүн. Епифанов ямагт олноос тусгайдаа зам олох гэж эрэх бөгөөд хажууд нь бэлэн зам байсаар атал харалгүй, заавал эрүүл газраар явах гэж зүтгэнэ. Нөгөөтээгүүр усан цэрэгт алба хааж байхдаа сайхан хамтач сэтгэлтэй болж хүмүүжсэн учир нөхөдтэйгөө сэтгэлээр нийлдэг. Харин тэнгисийн гүн ёроолоор ганцаар явж, шумбагч хүнд зайлшгүй тохиолддог аюул осолд цог золбоо нь сэргэж, зан байдлын нь гүжирмэг тал хүчтэй болсноос тэр үү, баахан хамаагүй загнах дуртай. 

	Коля Платт л хамгийн хэцүү. Овоо юм мэддэгтээ эрэмшсэн, өөрийгөө анхаарч хүндэтгэхийг шаарддаг ухаалаг тайван тэр залуу, Андрейг тоож сэтгэлээ дэлгэдэггүй боловч хааяа ирж гомдол мэдүүлж, шаардлага тавих нь буй. Коля Платт түүнийг алгасаж тойрох гэвэл их л эмзэглэж, анхаарвал зохих хүний нэг мөн гэдгээ учирлан ярьж, «комсомолын байгууллагаас зохих нөхцөл бүрдүүлж өгөхийг» шахаж шаардана. Хэрэв Коляг бүтэшгүй буюу барилгын эрх ашигт харш шаардлага тавьж байна гэдгийг нь Андрей батлан итгүүлж чадвал зөвшөөрөн хүлээж авна. Колягийн сэтгэл хөөрсөн байхыг Андрей нэг ч үзээгүй. Лиденькаг (болзоот хүүхнээ гэж өөрөө хэлсэн юм) ирүүлэх гэж байгаа учир инженерүүдийн байшинд байр гаргаж өгөхийг шаардаж ирэхдээ л уурлах шахжээ. Андрей энэ талаар хөөцөлдөхийг татгалзаж, инженерүүд тэртээ тэргүй давчуухан сууж байгаа. Колягийн хүүхэн («комсомолын гишүүн юм байгаа биз дээ?» гэхэд «Тийм» гэжээ) банзан байшинд сууж болно гэж учирласанд «Миний эхнэр банзан байшинд суух ёсгүй» гэж Коля омог бардам хэлжээ. 

	Андрей ухуулж ятгаж нэг үзэж, элэглэж ичээж нэг үзээд, дахин ятгаж яджээ.

	Коля Платт сэтгэлээ тогтоож «За яах вэ? Түүнийг ирүүлэхээ хүлээзнэе» гэж хүйтэн царайлан хэлчхээд, гараад явжээ.

	Энд үнэхээр олон аавын хүүхэд цугласан байна. Хүн болгонд сайн тал ч бий, саар тал ч бий. Андрей тэднийг удирдаж сурав. Дор бүрдээ нэг нэг янзаар торж бүдэрч, тонгорч тийчилж байлаа ч гэсэн, тэднийг Андрей нийтийн нэгэн үйлсийн төлөө зүтгэдэг болгож байна. Тэд бүгдийг нийлүүлж нэгтгэсэн нэгэн зүйл байдаг нь комсомол билээ. Өнгөцхөн үзвэл энэ нь заримдаа «сахилга бат» гэдэг бүдүүн тоймтой. Харин энэ бол дэлхий дээр хамгийн чөлөөт сахилга бат юм. Өөрснөө сахилга баттай байх сан гэж хүсдэг дээрээс сахилга бат байгаа юм. Хааш нь ч аваачиж болзошгүй залуу халуун насны ааг омгоо дарж, биеэ барихад нь сахилга бат хэрэгтэй. Залуучууд дотроо дургүйцэж адарч хэдэрлэж байж сахилга батад захирагдах удаа тохиолдох боловч хор шар нь намдсан хойно нэг тэнэг хэрэг хийлгүй өнгөрснөө мэдээд ачийг санаж баярлана. Тэд комсомолын ухамсартай, учраа мэдсэн улс атал явдал нь ухамсраасаа гажих удаа бас гарна. Зан байдлаа ухамсартайгаа тааруулахад нь сахилга бат тус болно. Андрей энэ үйл явцыг чиглүүлж, тэднийг зөв мөрт удирдаж яваа билээ. Тийм болохоор бүхний өмнөөс бодож, юм болгоныг хэнээс ч илүү наагуур цаагуур тунгаан бодох ёстой.

	Андрей ийм том хамт олныг анх удаа удирдаж байна. Тэгээд алжааж ядрах, сэтгэл үймрэхийн цагт асар их хариуцлагаас биеэ нөөж татгалзмаар санагдах ч бий. Харин одоо түүдгийн дэргэд, унтаж байгаа сэлүүрчийн хажууд (эргэн тойрон хэдэн зуун километр аглаг ой тайгад тэр хоёроос өөр хүн байхгүй) сэрүүн хэвтэхдээ юмыг бүхэл бүтнээр нь үзэж олныг удирдана хүмүүжүүлнэ гэдэг бол зогсолтгүй сурч мэдвэл зохих нарийн эрдэм юм байна гэдгийг ухаарч, чухам ингэж бие сэтгэлээ хөвчлөн, алжаал зүдрэлийг үздэгийн ачаар жаргалтай сайхан яваагаа ухаарч мэдлээ. Андрей Динагийн ирэхийг хүсэн хүлээж байгаа боловч ирээгүй ч гэсэн болж бүтэх сэн. Тэр ч байтугай Дина ирээд ажилд саад болохгүй байгаа даа? гэж эргэлздэг байжээ. Өнөөдрийн нь жаргалд эмэгтэй хүний хайр халамж дутуу байгаа боловч цэвэр сайхан, эрэлхэг цогтой, сонирхолтой байна. Хайр дурлал, ажил хоёроо хамтруулж чаддаг болов уу?.. Андрей түрүүвчнээсээ долгиолог бичигтэй гоёмсог цаас гаргаж ирлээ. Саявтар ирсэн сүүлчийн захиа нь. «... Хоёр хүн бие биеэ ингэж хүсэн тэмүүлж байхад юу ч саад болж чадахгүй. Би чам дээрээ очно, хайрт минь...» гэж бичсэнийг нь Андрей үнсэв. Гуниг хүсэл оргилон оволзлоо... Үгүй, ямар ч байсан чадна. Дина ч чадна.

	Дина ирээд саад болохгүй, харин ч тусална. Дина учрыг ойлгоно. Үнэн янаг хайртай бол янаг хүнээ ойлгоход хэцүү гэж үү? гэж бодно.

	Кругловын бие амарч, сэтгэл сэргээд хот айлд ирлээ. Тэгээд сэлбэгдэж сэргэсэн хүчээ ажил үйлсэд зориулав. Иван Хайтанин чадах ядахаараа тусаллаа. Комсомолчид бас туслав. Гэвч комсомолчид эндээ эзэн болж чадаагүй байжээ. Хөгшчүүд Кругловын үгийг дуртайяа сонсож, уриалагхан хүлээж авах атал юу ч худалдахыг хүссэнгүй. Андрей их л хүчилж чармайсны эцэст өвс худалдаж авлаа. Комсомолчид тэр өвсийг барилгад илгээхээр сал уяж эхэллээ. Гэтэл дан өвсөөр яах бил ээ? Загас хэрэгтэй. Гэтэл эндхийн улс загас худалдахгүй, ядахдаа намар загас түрсээ гаргахаар ирсний дараа ч загас худалдахаар гэрээ байгуулахыг зөвшөөрөхгүй байжээ.

	Андрей бүүр арга тасраад байж байтал комсомолын гишүүн Хожеро ирж, Кильту, Мооми хоёрын тухай асуув. Хожеро өөрөө гэр орондоо загас базааж өгөөд, барилга дээр очих юм гэнэ. Тэднийх ядуу боловч гэрээ хийхийг зөвшөөрнө гэнэ. 

	Хожеро тайлбарлан хэлсэн нь:

	— Манайхан загас алга болно гэж бодож байна. «Загас нефтэд дургүй. Барилга Амар мөрнийг бохиртуулж, загас яваад өгнө» гэж манайхан ярьж байна гэлээ.

	— Хэн ийм цуурхал тараав? гэж Андрей учрыг лавлавал Хожероо өөрөө нефть гэж юу байдаг, усанд нефть хаанаас бий болдгийг мэдэхгүй байжээ. Хүнээс дам дуулсан үг учир тодорхойгүй бол давхар аймшигтай. Круглов энэ хот айлд ямар ямар орос хүн, гаднаас ирсэн хүн байдгийг лавлав. Түүнд «Нэгдсэн хоршооны» Михайловын авгайг зааж өглөө. Михайлов өөрөө хавар яваад, ганцхан удаа хэдхэн хоногоор ирсэн гэнэ. Михайлов гэж ямаршуу хүн байдгийг асуувал яриа хөөрөөтэй, номхон буурал өвгөн байдаг гэнэ. Андрейд нэг гоц сэжиг таамаг төрлөө. Тайгаас ирсэн өвгөн, түүний яриа санаанд орж... «нанайчууд орос хүн муу» гэж хэлдэг юм гэх мэтээр ярьж байсныг нь санав... Тэгээд Михайловын нэр, эцгийн нэр хэн бэ? гэж асуувал Иван Потапыч гэдэг гэнэ. Үгүй, биш юм байна... Мооми, Кильту хоёр тэр өвгөнтэй дайралдсан болов уу? Андрейн санаанд л юм орохгүй байна. Мооми, Кильту хоёрыг ирснээс хойш тэр өвгөн дахиад тайгадаа яваад өгсөн... Ер нь тэр өвгөнийг Семен Порфирьевич гэдэг... Дэмий юм бодож байна!

	Андрей, Михайловын авгайтай очиж уулзлаа. Гэр орныхоо ажилтай мунгинасан буурал үстэй тайван авгай байлаа. Тэр авгай барилгын тухай сонирхон асууж, Андрейг «хүү минь» гэж дуудан сүйд майд болов... Эр нөхөр нь албан томилолтоор яваа гэнэ. Дарга нь ирээд явуулсан гэнэ. Даргыг нь хэн гэдэг юм бэ? гэсэнд авгай түгдэрснээ... 

	— Үгүй, мэдэхгүй юм байна, хүү минь, би энгийн нэг эхнэр, ирсэн зочныг дайлж цайлж, ор дэвсгэр засаж өгөхийг мэдэхээс өөр юм мэдэхгүй, бусад нь эр хүний мэдэх ажил гэж ярьжээ.

	Андрей саахалт айлын орос анчин Степан Парамоновынд очив. Парамонов гэнэ ээ? Түүний тухай Мооми ярьсан юм байж! Степан их эелдэг найртай хүлээн авч, ан агнуурын тухай, араатан гөрөөс, шувууны зан араншны тухай их юм ярилаа. Андрейд чонын арьс худалдав (Дина ирээд яасан их баярлах бол!).

	— Би ч өөрөө чоно байгаа юм. Тайгад хүрч ирээд, гадагшаа гарч чадахаа байсан гэж Степаныг хэлэхэд нь

	— Барилга дээр очиж үзээгүй юм уу? гэж Андрей битүүхэн тэнсэж асуусанд

	— Дэндүү хол юм аа! Барьж дуусаад, дэлгүүртэй болохоор чинь очно доо. Тэргүй бол юу хийж очих вэ? Нэгдсэн хоршооноос хэрэгтэй бүх юмаар хангаж, хангай дэлхийгээс амин тэжээлээ залгуулж байна гэж ярьжээ.

	Нанайчууд загас алга болно гэж байгааг ярьсанд Степан инээд алдаж

	— Харанхуй бүдүүлэг улс! Өөрсдийгөө л айлгаж байх юм гэжээ.

	Тэгээд нанайчуудтай ярьж сэнхрүүлэхээр амласан боловч өөрөө загас худалдсангүй: «Би загас барих биш дээ. Ан гөрөө хийж, бас аар саар юм урлаж, амиа тэжээж байдаг» гэж хэлжээ.

	Андрей Степантай ярилцсанаа Иван Хайтанинд ярьсанд Иван Хайтанин зэвүүцэж

	— Яагаад загас барьдаггүй гэж? Степан хот айлдаа хамгийн сайн тортой гэлээ.

	Харин Степан гадагшаа яваагүй гэж батлав.

	Андрей Моомийн эцэг эхтэй уулзахаар очиход босго алхуулахгүй санаатай байв. Моомийн тухай ярихад эцэг нь чихээ таглаж, эх нь буруу харж суугаад, чагнаж байгаа юм уу, үгүй юм уу, алин нь ч мэдэгдсэнгүй. Харин орой эх нь Иван Хайтанинд нулимс асгаруулан гүйж ирээд, ирсэн хүнээс охиныхоо тухай асууж өгнө үү гэж гуйж шалжээ. Хайтанин хэлмэрчилж, Моомийн эх уйлах инээх зэрэгцүүлэн байлаа. Андрей тэр авгайтай загас, төмсний тухай ярьсанд эр нөхөр маань мэднэ гэж цааргалсан боловч «Моомид өгөөрэй» гэж нэг шуудай төмс нууж авчирчээ.

	Андрей хоёр завинд юмаа ачаад (уг нь бүхэл бүтэн жингийн цуваа хөдөлгөнө гэж хүсэж мөрөөдсөн юм) хот айлаас явлаа. Өвсийг түрүүнд нь сал дээр ачиж, Хожеро жолоодон явжээ. Андрей даанч бага юм бүтээсэндээ сэтгэл дундуурхан байв. Энд нэг нь эсэргүү ажил хийж, барилгад хор хүргэж байгаа нь лавтай гэж Андрей бодоод, явахдаа Иван Хайтанинд

	― Хамгийн гол нь эднийг хэн үймүүлээд байгааг мэдэж аваарай. Ойлгов уу? Тэгээд надад Хожерогоор захиа бичээрэй гэж даалгав. 

	Завь эргээс холдмогц голын урсгал уруудан түргэн хөвж, хот айлд ирж явах замд нүдний өмнө алгуурхан харагдаж өнгөрсөн юм бүхэн одоо киноны туузыг их хурдан хөдөлгөсөн юм шиг жирэлзэхэд Андрей хурдан явдалд өөрийн эрхгүй баярлан, жолооны дэргэд сууж явлаа.

	Тэгснээ гэнэт юу болсныг ч өөрөө хараахан мэдэлгүй дуу алдав. 

	Малгай нь ховх үсрэн завины ёроолд унаж, нэгэн зэрэг буун дуу дуулдлаа. Завьчин завиныхаа ёроол руу хэвтэв. Айж сандарсан Андрей доошоо тонгойж, буун дуу гарсан зүг харвал модны завсраар дарийн утаа харагдав.

	Андрей барилгын талбайд эргэж ирээд, Морозов дээр гүйн очиж, малгайгаа цоо буудуулсандаа бахархан, аян замынхаа адал явдлыг энгийн тайван ярихыг хичээлээ. 

	Морозов түүнийг Дотоод явдлын Ардын комиссариатын төлөөлөгч Андронников дээр дагуулан аваачлаа. Андронников хэдхэн хоногийн өмнө ирсэн учир мэдэж завдсан нь тун бага боловч нөгөөтээгүүр Кругловаас хавьгүй их юм мэдэх аж. Чекист хүний зөн бэлгэ, хашир туршлага нь нарийн мэдлэгээсээ түрүүлээд, барилга дээр, барилгын орчин тойронд дайсан этгээд ажиллаж, барилгын хөгжлийг үндэс сууриар нь малтан хорлож байгааг мэджээ. Чухам ямар хэсэгт ямар аргаар тийнхүү малтаж хорлож байгааг Андронников хараахан тодруулж завдаагүй боловч дайсан этгээд нуугдаж зайлж чадахгүй гэж бат итгэж байлаа. Бэлтгэн нийлүүлэх ажлыг тийм сүрхий эсэргүүцэж боож байгааг Андронников гайхсангүй, харин буудсаныг гайхаж

	— Илээр хөдөлж байх шив! гэж хэлээд толгой сэгсэрчээ.

	Андронников шилнийхээ цаанаас харалган нүдээр Андрейг ажиглан, яриаг нь анхааралтай сонсож байснаа

	— Оргож босох болсон нь хэний буруу вэ? гэж гэнэт асуув.

	Кругловын нүүр халуу оргив. Комсомолчдын нэг нь комсомолын гишүүн хүнд үл зохих хэрэг үйлдсэн байвал Андрей өөрийнхөө буруугаас болсон, хүмүүжүүлж чадаагүй... нэг юм дутуу хийснээс болсон... гэж мэдэх тул

	— Миний буруу! гэж шулуухан хэлсэнд Андронников жуумалзаж

	— Чиний буруу юу? Тийм дээ. Чи бид хоёроос эхлээд бас бус нөхдийн буруу. Дайсан этгээдийг барьж чадаагүй байгаа хойно большевик бидний л буруу. Сайн ажиллах юм бол ямар ч дайсныг барьж болно. Тэгэхлээр дайсан этгээд хэн байна вэ? гэжээ.

	Энэ бол Андрейн өөрийн нь толгойд орсон «Хэн та нарыг хутган үймүүлж байна вэ?» гэсэнтэй утга адил асуулт байлаа. Чухам хэн дайсан бэ? гэдгийг Андрей мэдэж чадсангүй. Тэгээд залуучуудыг уруу татаж ялзруулж байсан Николька мэтийн үл бүтэх комсомолчдыг ярилаа. Бас Пакийг нэрлээд ичив. Ичсэний учир гэвэл, Пакийн байшин аль хэдийн эзгүй болж, Пак өөрөө загасны бааз дээр өдөр шөнөгүй ажиллаж байгаа билээ. Круглов өөрөө шөнө орой загас давслахад хэд хэдэн удаа оролцсон юм. Пак бол нахилзаж намбалзсан, их зальтай, дэндүү нялуун, ер нь итгэж болмооргүй хүн байдаг. Пак борви бохис хийхгүй зүтгэж, гурван хүний хийхийг хийж, олон шөнө нойргүй хоносондоо нүд нь улайгаад байгаа. Ингэсний хүчээр загасыг муудахаас нь өмнө түргэн зуур давслан торхонд хийж, торхыг мөстэй зооринд түргэн зуур аваачин хурааж байдаг. Комсомолчид үүнийг нь зохих ёсоор үнэлж үздэг. Пак бол ажил төрлөө сайн мэддэг сайн загасчин юм... 

	— Түүнийг, бусад хүнийг ч сайн ажиж мэдэж байгаарай. Чи залуу хүн байна, нүд чинь хурц байх ёстой гэж Андронников хэлээд, Андрейн гарыг атгаж жуумалзсанаа, — Залуу хүний нүд хурц гэж би зүгээр хэлсэн юм. Хөгшин хүний нүд илүү хурц, харц тогтуун байдаг гэжээ.

	Андрей танил мөртөө (хоёрхон долоо хоногийн дотор шүү!) их өөр болсон шинэ хотынхоо дотуур явж байхдаа юу юу нь өөр болсныг гярхай нүдээр ажиглавал: шинэ банзан байшинг дээвэрлэж, овоохойн дэргэдүүр банзан дамнуурга тавьж, Катя Ставрова цонхондоо хөшиг татаж, хоолны газрын хаалган дээр хоолны цэс хадсан байжээ. Андрей бүүр дэргэд нь очиж үзвэл «Шарсан шинэ загас» гэсэн байв. Буланд мухлаг барьжээ. Өдий төдий загас тавьж, загасны үнэр ханхалсан тэр мухлагт Катя Ставрова заларч сууна. Катя Андрейг даллаж, үүргийн худалдаачныг дуурайн, инээд алдаж, царай нь ягаараад

	— Загас! Загас! Загас аваарай! гэж хар тэнхээгээрээ хашхирав.

	Круглов тав гурван үг солихоор дэргэд нь очлоо. Шаврын хулд загас өгсөж эхэлсэн, хэчнээн л бол хэчнээн загас барьж болно гэж Катя сайрхан ярив. Нэг өдрийн дотор мухлаг барьж, хүссэн хүн болгонд загас худалд гэж Морозов тушаасан юм байна. Клара Каплан комсомолчидтой хамт ганц шөнийн дотор хэдэн мухлаг барьжээ. Загасыг булаалдан авч байгаа гэнэ. Загасны бааз дийлэхгүй байгаа учир залуучуудыг загас худалдан авч, өөрснөө давсалж, өвлийн хүнс нөө гэж Морозов ухуулсан юм байна. Касимов өдий төдий загас нэмж авчирсаар байгаа гэнэ. Валька нэг торх загас давсалж авсан гэнэ. Одоо оройн цагаар торх хийдэг болсон гэнэ. Валька чадахгүй гэж үү? Яагаад эс чадах вэ. Хийе гэвэл юу ч хийж чадна! гэжээ.

	Өөр нэг мухлагт Клава сууж байлаа Круглов эелдэгхэн мэндлээд, хажуугаар нь явж өнгөрлөө. Өөрийгөө гэм зэмтэй мэт санах тул уулзаж ярилцахаас зайлсхийжээ. Гэтэл Андрейн буруу юу даа? Энэ хонгор сайхан Клаваг аян замд төхөөрч, энэ хоёрын замын хүзүү энд ирж нийлэхээр болоод байсан яг тийм үед, Андрейг нааш гарахаас долоохон хоногийн өмнө Дина дайралдсан нь амьдралын нэг хатуу тоглоом болж дээ... 

	Маргааш нь амралтын өдөр байлаа. Амар мөрнөөр дүүрэн хулд загас язганан, загастай хамт зун эргээд ирсэн юм шиг их дулаахан, ялимгүй бүгчимхэн байлаа. Зөөлөн хөх тэнгэрээр тийм гэх дүрсгүй хөвөн цагаан үүлс хөвнө.

	Амар мөрөн туйлын тайван дөлгөөн агаад толь мэт гадаргыг нь харахад урсаж байгаа, үгүй нь үл мэдэгдэнэ.

	Андрей гэрээс гарангуут Клара Каплантай мөргөлдлөө. Түүнийг сахлаа мөлчийтөл хусаж, цагаан цамц, костюмынхаа сайныг шилж өмссөн инженерүүд хүрээлж, тэд бүгдээр зуны сүүлчийн дулаан өдөр зугаалж цэнгэж авахаар Амар мөрний хөвөө зүглэн явж байжээ. 

	Круглов инженерүүдтэй мэндлэлцээд

	— Инженер нөхөд өө, загасны баазад очихыг урья! гэж тоглоом шоглоомын хооронд хэллээ.

	Инженерүүд энэ үгийг наадам болгон хүлээж авлаа. 

	Клара Каплан

	— Би хоёр шөнө ажилласан, үнэн шүү! Өнөөдөр ямар сайхан өдөр вэ! Ажил хийх дур даанч алга гэж дуу алдан хэлээд, нэг сайн амьсгаа авч, цэвэр агаар, тэнгэрийн дулаанд хацар нь ягаарав.

	— Та бие амар, сэтгэл тайван байж болох хүн. Та бол санаж сэдсэнээ гүйцэд цогцлон биелснийг үзсэн анхны инженер гэж Слепцовыг хэлэхэд Клара юу хэлж байгааг ойлгосонгүй,

	— Би мухлагийг хэлж байна гэж Слепцов хэллээ. 

	Клара дотроо гомдож, албын хүчээр инээгээд,

	— Миний санаа үүгээр дуусахгүй. За ер нь санаа болгонд хоол хэрэгтэй. Бусдаас хоол горьдож суусанд орвол хоолны төлөө ажил хийсэн нь дээр гэж хариулав.

	Мөрний хөвөөнд Касимов моторт завьтай ноцолдож байлаа. Касимов брезент өмд цамц, резин гутал өмсөж, нүүр нь нар салхинд бов бор болжээ. Инженерүүдийг асуухад нь

	— Баруун эрэгт ачааны завь аваачна гэж Касимов хариуллаа.

	Шинэхэн ачааны завь тохитой цэвэрхэн сайхан харагдана. Инженерүүд Касимовыг баруун эрэгт гаргаад өгөөч гэж гуйцгаалаа.

	— Бид тороор загас барьж байхыг ер үзээгүй. Танд юун тээр болох вэ? гэж Слепцовыг хэлэхэд

	— Та нар хэдүүлээ вэ? гэжээ.

	Явах хүсэлтэй хүмүүсийг тооллоо. Клара эргэлзэв. Явах сан гэж их хүсэж байгаа нь илт. Гэтэл банзан байшингийн барилга дээр очно гэж комсомолчдод амласан тул нэгэнтээ санаа алдаад, яах вэ? гэсэн байртай Кругловын царайг харж

	— Та яах вэ? гэсэнд Касимов хажуугаас нь

	— Үгүй, үгүй. Ажилд саадтай бол хэнийг ч авч явахгүй. Нөхөр Каплан та үлд. Таныг дараа тусгайд тань зугаалуулъя. Круглов, чамайг ч бас гэлээ.

	Касимов тэр хоёрыг харж зальтайхан инээмсэглээд, инженерүүдийг дахин тоолбол арван найман хүн байлаа. Ийм олуулаа болохоор Касимов авч явахгүй болов уу гэж инженерүүд айж байтал Касимов хөгжилтэйеэ толгой дохиод

	— Дажгүй! Шалавхан сууцгаагаарай, одоо хөдөллөө гэв.

	Клара, Круглов хоёр холдож байгаа завины хойноос гунигтай харж хоцров.

	— Хорхойгоо дарж чадвал хорхой хөлдөхөө болино. Тэд зугаалаг. Хоёул ажил явдлаа бодъё гэж Клара хэллээ.

	Тэгээд хоёул банзан байшин барьж байгаа газар очив.

	Моторт завь ачааны завийг чирч, мөрнийг түргэн зуур хөндлөөш нь гаталлаа. Инженерүүд, санамсаргүй зугаа цэнгэлд хөөрөн баясаж, дуу дуулцгаав. Инженер Федотов завины ирмэг давж унуузай гэмээр хитэг дээр нь зогсоод, найрал дууг удирдаж, Касимов моторт завинаасаа инээмсэглэн харж, даган аялав.

	Загас барих газар нам гүм. Хоёр загасчин тороо тэнийлгэж, Тарас Ильич загасны шөл чанана. Хулд загас үзэгдэхгүй, ер яарч тэвдсэн хүнгүй шиг. 

	Гэтэл Касимов эргэн харж

	— Тэрийг хар! гэж хашхираад мөрний хоосон хөвөө дагуу заалаа.

	Заасан зүгт харвал эргийн хайр чулуу бүгдээрээ оволзох шиг болов. Касимов ачааны завийг эргүүлж, эрэгт ойртуулав.

	— Энэ чинь загас байх шив! гэж инженерүүд хашхиралдан, завины ирмэг дээгүүр тонгойв.

	Эргийн дагуу нэлд нь загас овоолжээ. Лут том том загас амь тэмцэн ангалзаж, сүүлдээ учир зүггүй шарван үсэрч дэгдэж, өөр хоорондоо мөргөлдөн байв.

	Инженерүүд банз дамжин бууж, арвин их загас барьсныг сонирхон харцгааж байтал

	— Инженер нөхөд өө, наашаа ирцгээгээрэй гэж Касимов дуудлаа.

	Касимов чулуун дээр гарч зогсоод голшиг чийрэг бие нь асга хад, унаж байгаа намрын шар навчны наана жавхлан төгөлдөр харагдлаа.

	— Зурчихмаар гоё байна. Би зурагчин байсан бол... гэж инженер Федотов аяархан хэлтэл Касимов

	— За ийм байна, инженер нөхөд өө. Хэчнээн их загас барьсныг та нар өөрснөө харж байгаа биз. Гэтэл их халуун байна. Одоохон давслахгүй бол энэ их загас муудна. Ачиж зөөх хэрэгтэй, түргэн ачих хэрэгтэй байна. Тэгэхлээр одоо яая гэх вэ, ажиллахаас биш. Энэ загас та нарт л хэрэгтэй шүү дээ, өвөл баярлах болно гэж тов тодхон эрс шийдэмгий хэлжээ.

	Инженерүүд гэдрэг ухран, бие биеэ харж, зарим нь тоглоом наадам болгон өнгөрүүлэхийг оролдож, зарим нэг нь «Бид ийм хувцастай яаж загас ачих юм бэ?» гэж зэвүүцэж

	— Бид ачигч биш ээ! Энэ чинь ямар балай юм бэ!.. гэж Слепцовыг хашхирахад Касимовын царай барайж

	— Инженер нөхөд та бүхэн дуулж бай! Та нар учраа мэдсэн улс, эв зүйгээр ярилцъя. Энэ их загас ялзарвал та нар л хохирно. Би партизан хүний ёсоор үнэнээ шулуухан хэлчихье: туслахыг татгалзсан хүнийг гэдрэг авч явахгүй. Эндээ үлдэнэ биз. Завинд суулгахгүй гэжээ.

	Бөөн шуугиан дэгдэж, хэрэг биш боллоо. Касимовыг үнэн хэлж байна гэж олон хүн бас л итгэхгүй, тоглоом наадам болгож өнгөрүүлэхийг оролдов.

	Касимов хажуу тийшээ очиж, ханцуйгаа шамлаад, ачааны завинд загасыг нэгэн хэмээр зугуухан шидэлж эхлэхэд загасчид, Тарас Ильичтэй хамжилцав.

	Слепцов дөхөж ирээд

	— Нөхөр Касимов аа, намайг энэ ажлаас чөлөөлнө үү. Та өөрөө мэднэ. Миний бие муу, зүрх муу. Бас ийм өмдтэй... гэж аяархан хэлэв.

	Касимов нэг том загас шидэж орхиод, нуруугаа тэнийлгэхэд царай нь хүрэн улаан болж, хацар нь оволзон

	— Танд өвөл хоол хэрэгтэй юу, гоё өмдтэй зугаалж явах хэрэгтэй юм уу, аль нь илүү хэрэгтэй вэ? Нөхөр мэргэжилтэн та ичээч! гэжээ.

	Тэгээд албын хүчээр инээж, сэтгэл зовнин дороо хавьчиж байгаа инженерүүдэд хандан

	— Бушуулаарай, нөхөд өө! Би хэлснээ буцахгүй. Энд хонуулж орхино шүү, битгий гомдоорой гэсэнд Слепцов хажуу тийш зайлж

	— Энэ чинь булай муухай юм болж байна! Эзэрхийлж байна. Биднийг хуурч авчраад ачаа зөөгч болгож байна! гэж хашхирахад нь

	— Хуурч авчрахгүй яах вэ? Би хаанаас хүн олох юм бэ? Комсомолчид нойргүй ажил хийж байгаа. Та нар өөрснөө ойлгох ёстой гэж цагаан санаагаар өгүүлсэнд

	— За яадаг юм бэ, ачвал ачна л биз! гэж Федотов дуугараад, даруй хувцсаа тайчиж, дан шуудагтай үлдээд, булчин шандаслаг биеэ гарган, Касимовын дэргэд очиж зогсов.

	Инженерүүд хараах нь харааж, инээх нь инээлдэн, ажил хийж байгаа улстай уван цуван нийлж, ганц Слепцов л алгуурлан, олноос зайдуухан нааш цааш алхалж байлаа. 

	Инженерүүд түүнд

	— Мэдээрэй, энд шөнө хүйтэн шүү! Эндхийн шумуул тун ширүүн, идэж орхино вий! гэж хашхиралдав.

	Инженерүүд зарим нь дан шуудагтай, зарим нь гоёлын хувцастай чигээрээ эв найртай ажиллацгааж, цагаан цамцанд нь загасны цус үсэрч, өмд, нүцгэн хөл дээгүүр нь муухай толбо татуулан урслаа. Гэвч ажил хөгжилтэй, далайц ихтэй, тэнгэр хангай ч гайхалтай сайхан өдөр байлаа.

	Федотовыг дамшиглаж

	— Чамайг ёстой зурчихмаар гоё байна. «Партизанд олзлогдсон хүн» гэсэн сэдэвтэй сайхан зураг болно! гэж инээлдэв. 

	Касимов нүдээ зальтайхан гялалзуулан:

	— Аль вэ, шалавхан ажиллаарай! гэж хашхирлаа. 

	Слепцов гөжсөөр байв. Касимов түүнийг өчүүхэн ч анхаарсан шинжгүй байх бөгөөд инженерүүд бас тоглоом тохуу хийх тул Слепцов эвгүй байдалд орсноо ойлгожээ. Бусад нь ажил хийж байгаа болохоор энэ яахаас ч сийхгүй байрын партизан, Слепцовыг ганцаарыг нь орхичхоод явбал бүүр инээдэмтэй балай юм болно. Ер нь нөхөд нь ч Касимовыг дэмжиж байгаа бололтой, бүгд ажил хийж байна шүү дээ!

	Слепцов шинэхэн пиджакаа модны мөчирт өлгөөд, ажил хийж байгаа улс дээр дуртай дургүй ирж, тоглож байгаа юм шиг хайнгадхан тусалж эхлэхдээ царайд нь хүлцэнгүйхэн инээмсэглэл үзэгдэв.

	— Түргэхэн ажиллаарай, нөхөр Слепцов аа. Та бусдыгаа гүйцэх хэрэгтэй шүү. Бид хэчнээн ихийг ачсаныг харав уу! гэж Касимов хашхирчээ.

	Нэг цагийн дараа ачааны завь загасаар дүүрч, эрэг дээр юм үлдсэнгүй. Касимов инженерүүдийг өөрснөө л сайн дураараа ирж загас ачилцаж өгсөн юм шиг, тус болсонд нь халуун талархлаа илэрхийллээ. Инженерүүд халтар болсон өмд цамц, наалдамхай толбо болсон нүцгэн хөлөө хараад хариу дуугарсангүй. Гэвч хүйтэн усаар биеэ шалавхан угааж, ачааны завинд орж, хувцсаа муухай болгоно гэж сэжиглэх ч үгүй, ирмэгийг нь сандайлан сууцгаасан хойно Касимовыг ангайтлаа инээж, чанга дуулахад нь бүгд инээд алдаад, өлгөн авч дуулцгаажээ.

	Зүүн эрэгт ирэхэд галт онгоц хүрч ирсэн сонинтой байжээ. Гранатов сэтгэл нь хөөрчхөөд, гурил, консерв буулгах ажлыг хянаж байлаа. Тэнд бас Вернер, Клара Каплан, Круглов, Морозов, Андронников нар ирсэн байв. 

	Касимов тэдний дэргэд очиж, инженерүүдийг өөрийн сайн дурын туслагч гэж танилцуулаад, Круглов Клара хоёртой нүд ирмэлцэн инээмсэглэв.

	Загас барих ажил ямар байгаа, давсалж дийлж байгаа эсэхийг Гранатов лавлан асуулаа. Касимов тийшээ очиж үзэх санал гаргаж, галт онгоцны дэргэд цугласан комсомолчдоос шинэ туслагчдыг элсүүллээ.

	— Би очиж үзье. Чи харин сүүлчийн загасыг барьж дуустал загас барих газраас битгий яваарай гэж Гранатов хэлэв.

	Мооми бас комсомолчидтой хамт загас давслахаар явлаа. Амралтын өдөр юм болохоор зөрүүд зангаа тавьж, «монтёрын» мэргэжлээ хэдхэн цаг орхиж, загасчин болохыг зөвшөөрчээ. Гэтэл Мооми загасны баазад очоод арван минут ч бололгүй, гараа даллаж занган гүйж ирээд, бөөн удирдагчдын дэргэд шуугин очиж, Вернерийн гараас ичиж зоволгүй шүүрэн авч, айсандаа нүд нь бүлтэлзэн

	— Бүгдийг зогсоо! Бүгдийг зогсоо! гэж өөдөөс нь хашхирлаа.

	Яасныг хэн ч ойлгосонгүй.

	Андрей Моомийн мөрнөөс барьж

	— Мооми, чи яав? гэсэнд бүсгүйн нүдэнд нулимс мэлтгэнэж

	— Чи зогсоогооч! Цэвэрлэхгүй бол болохгүй! Загас муудаж бээнэ. Цэвэрлэхгүй бол болохгүй! гэж гомдоллон үглэхэд нь

	— Юун балай юм бэ? Чи юм ойлгов уу? гэж Гранатовыг асуухад Мооми уйлах шахан

	— Загас муудна, бээнэ, бүгдээрээ муудна!.. гэж үглэсээр байлаа.

	Бүгдээрээ загасны баазад гүйлдэн очив. Хамгийн түрүүнд Морозов, хойноос нь Мооми, Андронников, Гранатов, Круглов, Вернер нар даган гүйжээ.

	Пак сандран, анивчиж гөлөлзөн мэхэлзэв.

	Андронников хэдэн торхыг онгойлгож үзвэл бээж хөөгөөд тэсгийсэн хулд загас хөвөн гарч, цүдгэр гэдэс нь бүдэгхэн цайрч харагдав.

	Морозов мэгдэж толгойгоо шүүрээд, Пакт 

	— Чи юунд цэвэрлэж болохгүй гэж хэлсэн юм бэ? Цэвэрлэсэн загас мууддаг гэж юунд хэлсэн юм бэ? Зальхай чөтгөр чи бүү мэлз! Загас муудна гэдгийг чи мэдсэн байх ёстой! гэж хашхирлаа.

	Пак амандаа нэг юм үглэж, мэхэлзэн тонголзон, айсандаа нүдээ анивчив.

	— Учир тодорхой байна. Касимовыг дууд. Сүйдээгүй үлдсэнийг нь аргалж аврах хэрэгтэй байна гэж Андронников хэллээ.

	Гранатов Пакийн мөрнөөс шүүрэн дугтчиж

	— Хорлоно уу? Хорлох санаатай юу? Хорлоно уу? гэж үглэн, хамаг бие нь чичирч, нүүр нь таталдаж байгааг харахад нүд халтирмаар байлаа. Шинэхэн давсалсан хэдэн зуун торх загас... өвлийн идэш... Ингээд сүйдэх гэж үү?

	Андронников Пакийг дагуулан одов. Явахдаа Кругловт

	— Харав уу даа, хурц нүдтэй залуу минь? Үнэн юмыг үнэмшээгүй байж ичсэнээс алдаа хийсэндээ ичсэн нь дээр гэж хэлж завджээ.

	Тэр өдрөөс эхлээд Мооми монтёруудын бригадыг түр орхиж, Касимовын туслагч, давслах цехийн эрхлэгч болов.

	Моомийн ингэж дэвшсэнд Андрей Круглов бахархан баярлажээ. Мооми шавь нь билээ. Андрей Моомиг өдрөөс өдөрт хүмүүжүүлж, тэр бүдүүлэг бүсгүйн хоцрогдсон үзлийн цаана хурц сэргэлэн ухаан, зоримог зан чанар, амьдралын их хүч нуугдан байгааг нээж мэдсэн юм. Мооми давслах цехийг бат итгэлтэй, улаймсуу удирдаж байгааг Андрей хараад цээж дүүрэн баярлана. Үүний нөгөөтээгүүр Моомигоос ичиж, бас өөрөө өөрөөсөө ичнэ. Пакийн хорлон сүйтгэж байгааг Мооми илрүүлсэн нь санамсаргүй тохиол байлаа. Мооми загасны баазад очиж ч болох, очихгүй ч байж болох байсан. Мооми Пакад ерөөс дурамжхан байдаг болохоор нэг л холхон явдаг байжээ. Гэтэл Моомиг сонор сэрэмжтэй болгохын тулд Андрей юу хийлээ? Юу ч хийгээгүй. Залуу бүсгүй шинэ амьдралд баясаж, Андрей түүнийг даган баярлаж байснаас биш, шинэ амьдралын учир утгыг сайн таниулж өгсөнгүй, дайсан этгээд энэ шинэ амьдралыг устгах гэж оролдож байдгийг танилцуулсангүй.

	Пакийг илчилсэн тухай мэдээ барилгачин хамт олны сэтгэлийг сэртхийлгэжээ. Дайсан байгааг хүн бүхэн мэдэж байсан билээ. Тэгтэл гавшгай ажилчны багаар үнэн нүүрээ халхалсан намхан нуруутай, ов мэхтэй, эелдэг нялуун, ийм нэг дайсан биеэрээ илрэв. Түүний тухай урьд ч олон өө хэлж болох байсан нь мэдэгдлээ. Андрей дээр комсомолчид гүйлдэн ирж: «Пак архи дамладаг байсан», «Аминдаа хайртай бол эндээс зугтах хэрэгтэй гэж ярьдаг байсан», «Андрей чи санаж байна уу? Өнөөх Семен Порфирьевич өвгөн Пактай найз байсан юм шүү... тэр өвгөний яриа ч хортой яриа байсан» гэж ярьцгаажээ.

	Катя Ставрова Андрей дээр ирж, шившгээ тарьж гүйцлээ гэсэн янзтай: «Миний романтикийн байж байгаа нь тэр! Би л дайсан этгээдийг хүрээнд дагуулж ирсэн байна!» гэлээ.

	Семен Порфирьевич алга болжээ. Тэр өвгөн тосгонд цөөн үзэгддэг агаад түүдгийн дэргэд ирж суудгаа аль хэдийн больсон байна. Гэтэл тэр өвгөн олон комсомолчидтой уулзаж байсан нь илэрлээ. Тэдний зарим нь оргожээ. Семен Порфирьевич өвгөн Гриша Исаковыг бүрмөсөн сохорно гэж сүрдүүлж, аль болох түргэн оргож зайл гэж ятгаж байсныг Гриша өөрөө ярив. Тэгтэл харалган өвчнөөр өвдсөн бусад хүнд өвгөн бас тэгж ярьж байсан нь даруй илэрлээ.

	Андрей өөрөө өөрөөсөө жигшин зэвүүцэж «Мангуу!» гэж зүхэв. Өвгөн, Пак хоёрыг яагаад таньсангүй вэ? Комсомолчидтой олигтойхон ярилцаж, хэлж сануулж, дайсан этгээдийн хорон санаатай, болгоомжтой явууллагыг таньж мэдэхийг зааж сургах ухаан яагаад орсонгүй вэ?

	Романтик гэнэ! Катяд бол романтик зохих юм биз. «Тайгын хүн.. бар... хүн орхоодойн эрэлчин...» Харин Андрей өөрөө удирдагч, коммунист хүн байж үнэнийг олж үзэхгүй байдаг нь зохих уу?

	Ажлаа овоо үр дүнтэй болж байна гэсэн сайхан бодол нь даруй замхрав. Тийм ээ, Андрей бараг юу ч бүтээсэнгүй, хамгийн гол чухал юман дээр алдаж алмайтсан байна. Ажлаа дийлсэнгүй..

	Андрей өөрийг нь зэмлэж буруушаагаасай гэж хүсээд, Морозовтай ярилцахаар очсонд Морозов харин урдаас нь «Би гэж тархи нь эргэсэн тэнэг амьтан! Би тэр Пакт загас давслахад нь тусалж, түүн дээр комсомолчдыг дагуулж аваачиж байсан хэр нь зөв удирдаж байна уу, үгүй юу гэж ганц ч шалгаагүй... Ганц миний л буруу!» гэж үглэн угтжээ.

	Тэгээд Андрей: «Би тэнцэхгүй хүн юм, намайг халаад өгнө үү» гэж хэлэхээр бэлтгэж байснаа хэлсэнгүй. Удирдлагаас гарахад амархан. Үүнд ядах цөхөх юм байхгүй. Алдаагаа засаж, ажилдаа тэнцэхүйц болно гэдэг илүү хэцүү ч гэсэн зөв зүйтэй болно. Хүнийг хүмүүжүүлнэ гэдэг бол цаг үргэлж сурч мэдвэл зохих нарийн эрдэм мөн. Андрей үүнийг мэднэ. Энэ тухай бүүр тайгад явахдаа бодож байсан билээ. (Түүдгийн дэргэд хоноглож байсан нь аль язгуурын юм шиг санагдах болжээ). Гэхдээ амьдрал өөрөө шаардаж тулган, алхам бүрийг шалгаж, энэ эрдэмд сургадгийг тэгэхэд мэдэхгүй байсан билээ.

	Үүрээр аадар бороо цутгаж, өглөө болтол газар дэлхийг шавхуурдан байснаа сүүлдээ шавхуурдах чадалгүй болж тамираа бараад, шивнэн шивших болов.

	Клара Каплан гэрээс гарч, шүхрээр нүүрээ халхлан, халтирамхай шингэн шавар дундуур болгоомжтой алхалж явтал

	— Сайн уу, нөхөр уран барилгач аа! гэж дуудах дуулдав.

	Вернерийн салхинд улайсан нойтон нүүр нь бага хүүхдийнх шиг хөгжилтэй харагдлаа.

	— Та бид нэг байгууллагад ажилладаг байх аа? гэж Вернер өгүүлэв.

	Клара түүнийг шүхрээрээ халхаллаа. Шүхрийн нойтон даавууг бороо балбав. Савхин хулгавч малгай дороос цухуйсан Вернерийн сэргэлэн нойтон царайг Клара сонирхон ажиглавал нисэгчтэй адил харагдав.

	— Та яасан эрт явж байх юм бэ? гэж Клараг хэлэхэд 

	— Би өглөөгүүр салхинд гардаг заншилтай хүн. Та л нээрээ эрт гарсан байна. Таны байдлыг ажиглахад бороотойд зугаалах дуртай хүн гэсэн дүгнэлт хийж болмооргүй байна гэхэд нь

	— Би өглөө хүний хөл сийрэг байхад ажиллах дуртай гэлээ.

	Вернер савхин бээлийтэй гараар шүхрийн ишнээс барьж

	— Тэгвэл явцгаая. «Амар мөрний матар» намайг өөрөөсөө түрүүнд очсоныг үзээд муурч унах байх гэжээ.

	Вернерийн хүүхдэрхэг зантай ярих нь аятайхан санагдаж, учир нь олддоггүй Вернерийн сэтгэлд нийцтэй тал гэнэт харагдлаа. Тэр хоёр хоёул шүхрийн ишнээс барьж, шавхай дундуур туучин явлаа.

	Вернер «Би тийм заншилтай хүн», «Дүгнэлт хийж болмооргүй байна» гэх шиг этгээд ёсорхуу үг яриатайг Клара аргагүй ажиглажээ. Харин энэ удаа зэвүү нь хүрэхээсээ. илүү инээд нь хүрч

	— Та тэнгэр ийм байхад ч гэсэн салхинд гарах заншлаа өөрчилдөггүй юм уу? гэсэнд дамшиглаж байгааг нь Вернер ажигласангүй.

	— Тийм ээ. Нэг ингэж занших юм бол тогтсон заншлаасаа хэзээ ч ухрахгүй байх журам баримтлах хэрэгтэй. Түүнээс гадна өглөө эрт гараад барилга, тосгоныг эргэж үзэх бололцоотой байдаг гэж дуртайяа хариулжээ.

	Вернер Клараг яаж төвхнөсөн, зөөлөн сандал авсан эсэхийг асуув. Клара их тохитой сайхан төвхнөсөн гэж батлан хэллээ.

	— Гранатовын эгшигт хайрцаг танд яршиг болохгүй байна уу? гэж Вернерийг асуухад Клара инээд алдаж

	— Яршиг болохгүй ч гэсэн гайхмаар байдаг гэлээ.

	Гранатов оройдоо их уйддаг бололтой, эгшигт хайрцгаа хэдэн цагаар дуугаргана. Түүний хажуу өрөөнд суудаг Клара, дээд давхарт нь суудаг Вернер хоёр дуртай ч, дургүй ч тэр эгшигт хайрцгийг нь чагнадаг байжээ.

	— Оройдоо сэтгэл нь хагсдаг бололтой. Та ажиглаагүй юу? гэж Вернер өгүүлэв.

	Клара дал мөрөө хавчаад, хариу хэлсэнгүй, Вернерийг жишүүдхэн ажиглаж «энэ юу мэддэг юм бол?» гэж саналаа. Вернер гадарласан юм болов уу? Гранатов Кларад тун энхрий ялдамхан анхаарч ханддаг. Тэр нь Кларад огт хэрэггүй, үргэлж зайлсхийдэг юм. Үгүй, Гранатов бол Кларагийн сэтгэлийг татаж чадах хүн биш! Клара хийрхүү холбирхой зантай хүнээс айдаг. Тийм хүнтэй нийлэхээр өөрийн нь зүрх хөөрч, сэтгэл нь учиргүй үймдэг юм. Үгүй, сэтгэлээ үймүүлэх хэрэг алга! Ганцаараа тайван байж, ажлаа хийж байвал бол оо!

	Вернер өнөө л хүүхдэрхэг маягтай аашилж

	— Би тэгж байгаад танайхаар нэг айлчилж орно. Тан шиг ийм хүүхэн гэртээ хаашаа маягтай байдгийг харвал маш сонин байх сан гэж хэлэхэд нь

	— Над шиг ямар хүүхэн гэж? гэсэнд Вернер өөдөөс нь харж инээмсэглээд

	— Ухаан нь тан шиг ийм сэтгэл нь тогтож ядсан, хүний дутагдлыг илчилж улайлгахад хэзээд бэлэн байдаг ийм аймаар зарчимч хүүхэн гэж хэллээ.

	Үүнийг тоглоомоор хэлжээ. Гэтэл Клара чухам ийм юмаар тоглож сураагүй болохоор хариу дуугаралгүй алгуурлав. Санаанд нь нэг зэрэг дэндүү олон юм давхцаж, «Чи зарчимч хүн» болох гэж байж галзуурна вий... гэж нэгэн хүний хэлснийг бас санав.

	— Нөхөр Вернер танд хэлэх үг байна. Үүнийг та инээд наадам болгож өнгөрүүлнэ үү, яана вэ, өөрөө мэд. Би хувьд их юм үзэж зовж байж зарчимч чанараа хадгалсан болохоор үүнийгээ их чухалчилж үздэг юм гэж Клара хэллээ.

	Вернер юм бодож дуугүй болов. Тэр хоёр барилгын удирдах газар нэгэнт хүрч иржээ. Бороо ариллаа. Клара шүхрээ эвхээд, Вернерийг харахад бороотойд тааралдаж ханилан явсан энэхэн богино цагийн гайхамшиг даруй замхарлаа.

	— Танд өөр хэлэх сануулах зүйл их байна уу? гэж Вернер хүйтэн хөндий асуув.

	Клара ойлгож, энэ хүйтэн хөндий байдлыг эсэргүүцэх атал дуу нь санасны зоргоор зөөлөн болсонгүй.

	— Байна. Энэ бол сануулга төдий биш гэсэнд

	— Та тэрийгээ хэлэхгүй юу? Би их талархах байна гэлээ.

	«Би их талархах байна» гэнэ. Дахиад л зэвүү нь хөдөлж, Вернерийн хойноос тасалгаанд нь дагаж ороод, ширээн дээр нойтон бээлийгээ хаяж, зориуд эрээгүй дуугаар

	— Тэгье л дээ. Сонсож байгаарай гэж хэллээ.

	Вернер сонсоход бэлэн байжээ. Харин Клара бодлогошрон суухдаа арай зөөлөвтөр үгийг олж ядан байв. Ганцаар эргэцүүлэн бодож санаж явсан тэр бүхнийгээ Вернерийн анхааралтай ухаалаг нүдийг харж, нүүрэн дээр нь хэлэхэд амаргүй байжээ.

	— Миний хэлэх зүйл урьдчилсан санал юм шүү. Би эмх замбараагүй, эрс ярьж магадгүй... гэж Клараг өгүүлэхэд

	— Маш сайн байна. Та илүү мэдэх ёстой. Би албан үүргийнхээ эрхээр хүнийг цамхаг дээрээс, ахмадын тавцан дээрээс хардаг байхад та бол дэргэд нь байдаг гэжээ.

	Вернер яагаад шахаж шаардаж байна вэ? Дутагдлаа засах гэв үү? Эсвэл «сэтгэл нь тогтож ядсан», «аймаар зарчимч хүүхэн» өөрийг нь юу гэж зэмлэж болохыг мэдэж авах гэв үү? Ямар ч байсан хэлэх гэснээ бүрэн хэлээд дуусъя гэж Клара бодоод

	— Миний бодоход тэр цамхаг чинь танд гай болж байна. Манай үед ахмад хүн багийнхантайгаа хамт амьдрах ёстой байтал та тавцан дээрээс буухгүй байна... гэсэнд

	— Гэхдээ би энд багийнхныг дуудаж, тэгэхдээ таны шилсэн хүмүүсийг дуудаж ирүүлэхэд тэр багийнхан таныг дэмжээгүй гэж Вернер түргэн хариулсанд Клара бууж өгсөнгүй, үгийг нь өлгөн авч

	— Та тэр хөөтэй зөвлөгөөнийг эргэж ярих гээ юу? Тэгье л дээ. Тэр бол миний нэг гол сануулга, ер нь зэмлэл байгаа юм. Та Морозов биднийг дэмжиж байгаа юм шиг байснаа сүүлд нь огт өөр шийд гаргасан гэсэнд

	— Надад тэгэх учир шалтгаан байсан юм гэж Вернер хэлээд, чухам учрыг тайлбарласангүй, — За өөр юу байна? гэжээ.

	Клара түгдэрлээ. Вернерийг илт ааглуу хариулахаар итгэл алдаж, яарч тэвдээд, утга авцалдаа муутай ярьж, хэлснээ батлахыг мартаж, бодсоноо хагас дутуу цухуйлган

	— Та өөрийгөө өө сэвгүй гэж дэндүү бат санаж байна. Та өөрийгөө хамт олноос тусгаарласан өндөр шат барьжээ. Та сэтгэлдээ удирдагч хүний эрхэмсэг дүр, оновчтой удирдлагын хоосон сүр бий болгосон юм шиг санагдаж байна. Та олон түмний урам зоригийг сэргээж чадсан хэр нь түүнийгээ бататгаж чадахгүй байна. Эсвэл тэгэхийг хүсдэггүй юм уу? Нурж унасан!.. Таны дэргэд ёстой сайн хүн цөөн байна. Таны сайхан санаа сэдлэг танай албан аппаратын намагт живж байна. Хөшүүн сэтгэлтэй түшмэд, мэргэжилтэн нар... Та жинхэнэ үнэн байдлыг олж харахгүй байна. Та биеэ хуурахаа боливол барилгын удирдах газар гэдэг, манай хаан шалдан явж байна гэгчээр хов хоосон зүйл байгааг мэднэ гэж ярьсанд Вернер доогтойхон сонирхон чагнаж байснаа тоглоомоор толгойгоо шүүрч

	— Нэг зэрэг ямар олон ял зэмлэл тулгана вэ? гэж дуу алдлаа. 

	Кларагийн хэлснийг нэг их үнэмшихгүй байгаа бололтой. Клара түүнийг биеэ өмөөрч үг хэлээсэй гэж хүснэ. Тэгээд улам өдөж 

	— За жишээ нь таны хүлээн авах цаг байна. Сайхан юм гэж санагдмаар. Өглөө, өдөр, бас шөнө дунд хүртэл хүлээж авдаг. Дуртай цагтаа ирж, юм асууж лавлаж, удирдамж авч болох юм шиг. Гэтэл энэ зохион байгуулалт чинь ор нэр төдий байна. Комсомолын бригадын дарга бол тантай уулзаж чадахгүй. Тэднийг оруулдаггүй юм. Танай энэ «Амар мөрний матар», бас Кочанер гэж шилэн нүдтэй, гялаан толгойтой адгийн шаар, иймэрхүү улс л комсомолчидтой уулзаж, ярилцаж удирдлагын арга маяг сайн байгаа юм шиг сэтгэгдэл төрүүлж байна. Комсомолчид хамгийн сайндаа Гранатовт хүрдэг байна гэсэнд

	— Үүний муу нь юу байна? гэхэд нь

	— Танай Гранатов ханган нийлүүлэх ажлыг ч дийлэхгүй байгаа шүү дээ! гэсэнд

	— Та бол дийлэх үү? Манай эндхийн нөхцөлд үү? гэхэд

	— Нөхцөл мөхцөл гэж ярихаа боль оо! Энэ бол таны биеэ хуурдаг юмны нэг. Бэрхшээл, бэрхшээл гэнэ! Сайн ажиллаж, сайн удирдах хэрэгтэй, тэгвэл бэрхшээлийн тэн хагас нь байхгүй болно. Би дийлэхгүй байж мэдэх юм. Энэ миний мэргэжлийн ажил биш. Гэхдээ би олныг айлгаж мэгдүүлэхгүй сэн. Гранатов бол үргэлжид адгаж тэвдэж байна. Комсомолчид түүнтэй уулзаад урам нь хугарч буцдаг. Үйлдвэрлэлийн асуудлыг бол Гранатов ерөөс шийдэхгүй. Сергей Викентьевич тийш явуулдаг байна гэсэнд

	— Түүний эрхэлж хариуцсан ажил нь юм чинь... гэхэд

	— Хариуцна, эрхэлнэ гэнэ! Тэр Сергей Викентьевич чинь хүн болгоны санаанд тааруулах гээд юу ч бүтээж чаддаггүй санаа амархан мангуу амьтан. Өөрөө хараач! Таны хүлээн авах өрөөнд өглөөнөөс орой болтол инженер, даамал, аравны дарга нар дүүрэн байдаг. Ерөнхий инженер асуудлыг шийдэж чаддаг сан бол тэднүүс тан дээр гүйж ирэхгүй байсан сан гэлээ.

	Вернер үрчилзэв. Инээд нь хүрэхээ нэгэнт больжээ. Ингэж өдий төдий зэмлэл урсгахад нь баахан сандран дургүйцэж

	— Жаахан байзнаарай. Та миний хүлээн авах цагийг ор нэр төдий зохион байгуулалтаас цаашгүй гэж үзэж байна уу? гэж асуухад нь, Клара тэгж бодоогүй мөртөө ууртаа,

	— Тийм! гэж хэлчхээд, даруй шударга журмыг бодож, — Бүгдээрээ тийм биш л дээ. Эмх цэгцтэй, нарийн журамтай байх нь зөв. Долоон минутад багтаагаад санал бодлоо бүгдийг ярьчихаж чадах хүн олон байна. Чадахгүй хүн олон байна. Хүн хамгийн эмзэг нарийн юмаа ярьж завдаагүй байхад та цагаа харж эхэлдэг. Бас дугаарлаж хүлээхийг яана! Танай «Матар» авгайг яана! Дэс дугааргүй оруулах хэрэгтэй гэж хэлж байгаа юм биш. Гэхдээ танай хүлээн авах өрөөнд хүн бэмбэлзэж чичирч байгааг хараад дотор арзасхийдэг. Хутагт хувилгаанд л мөргөх гэж байгаа юм шиг. Та өөрөө харсан ч болоосой. Бүдүүн Солодков хүртэл таны албан тасалгааны үүдэнд гэдсээ татахыг хичээдэг юм гээд инээмсэглэсэнд Вернер түргэн яриаг нь тасалж

	— Нөхөр Каплан та хурц ухаантай хүн юм. Би Солодковын гэдсээ татаж байхыг харж чадахгүй нь харамсалтай байна. Биеэ өмөөрч хэлэхэд тантай адил ёстой хүн бол өндөр шатыг тоодоггүй, тэр байтугай тан шиг ингээд намайг загнахаас ч айдаггүй юм. Ер нь бас Солодков өдөрт нэг удаа гэдсээ татахад муу нь юу вэ? гэжээ.

	Клара хариу хэлсэнгүй. Гол чухал зүйлээс хажуу тийшээ хадуурч, зарчимт асуудал ярихын оронд онц анхаарахын хэрэггүй хоёрдугаар зэргийн юм ярьж байгаагаа ойлгоод,

	— Үүнд учир байгаа юм биш. Манай энд гайхалтай сайхан барилгын ажил, гайхалтай сайн барилгачид байхад удирдлагын аппарат муу байна. Амьд ажил хэрэг албан тасалгаанд бөглөрч байна гэсэнд

	— Та дэгсдүүлж байна гэхэд нь, Клара яриандаа халж, хэлэх үгээ бодож шилэхийг болиод

	— Таныг юу хүрээлж байгааг та өөрөө харахгүй байна. Үнэнийг дуулъя гэвэл хорын үндэс танд өөрт чинь байна. Та биеэ тоосон захирангуй хүн. Та ганц өөртөө найдаж байна. Та комсомолчдоос хөндий байна. Өөрийгөө намын байгууллагаас дээгүүр тавиад, шүүмжлэх гэж оролдвол жадлан эсэргүүцэж байна... Намын байгууллагын өмнө тайлан тавихдаа ч хүний ам таглах гэж ор нэр болгож байна... Ганц хүн хэчнээн ухаантай ч гэсэн ийм их ажлыг хөдөлгөж дийлэхгүй гэдгийг та мартаж байна... гээд амьсгаа нь давхцаж дуугүй боллоо.

	Зүрх нь өвдөж, цээжин дотор доголдон лугшиж, өвдөх, сэтгэл хөөрөх давхцан нүд нь эрээлжиллээ. Клара гэдрэг налж суугаад, өөдөөс нь сөрж үг хэлэхийг хүлээв.

	Вернер нүүрээ дараад сууж байлаа.

	Тэрхэн зуур Клара түүнийг өрөвдөн хайрлах сэтгэл төрж, царайд нь их алжааж ядарсны тэмдэг байгааг ажиглаж, хагасхан цагийн өмнө нааш ирж явахдаа бага хүүхэд шиг хөгжилтэй аашилж байсныг нь санаж, «уучлаарай, би түргэдлээ. Би дэгсдүүлсэн байх» гэж хэлмээр санагджээ.

	Гэтэл санасны гарз байж. Вернер сэмхэн (ил биш, нүдний булангаар нууцгайхан) цагаа хараад, хүйтэн хөндий, эелдэг ёсорхуу дуугаар

	— За илэн далангүй ярьсанд тань баярлалаа. Би эсэргүүцэх үг хэлэхгүй. Та өөрөө урьдчилсан санал гэж хэлж байсан. Тан шиг иймэрхүү хүн хий санаашрал ихтэй байдаг юм гэжээ.

	Клара сургуулийн бяцхан охин мэт царай нь минчийн улайгаад сууж байлаа. «Хий санаашрал ихтэй байдаг...», «Урьдчилсан бодол...» гэнэ.

	Амар мөрний матрыг хаалгаар шагайхад Клара өөдөөс нь ууртай хяламхийсэнд хаалга даруй хаагдлаа.

	— Та намайг «илчлэх» гэж эрвийх дэрвийхээрээ хичээж байгаа ч гэсэн би танд баярлаж байна гэж Вернер хэлээд цагаа бүүр нуухгүй харж өндийв.

	Клара ичиж зовсондоо бие нь хөшиж орхилоо. Яриа хэчнээн балай, гомдолтой тийшээ эргэв?

	— Миний санал ажилд тустай болов уу гэж бодсон юм. Эс тийм бол би юунд ингэж ний нуугүй ярих бил ээ? гэж Клараг өгүүлэхэд

	— Таны ний нуугүй ярьсныг эсэргүүцэх юм алга байна гэж Вернер хэлээд Клараг хаалганы дэргэд хүртэл үдэж, халуун гарыг нь атгажээ.

	Үгүй, Вернер юу ч ойлгосонгүй, юу ч хүлээж авсангүй. Клараг тоож эсэргүүцэж биеэ өмөөрсөн ч үгүй, жаахан хүүхэд мэт албан тасалгаанаасаа хөөж гаргалаа... Гэтэл Клара өдий төдий юм хольж хутган ярьж орхиод, зүрх үхэж, захирагдлаа.

	Клара гадагш гарахдаа нарийн бичгийн дарга авгайд уураа гаргаж

	— Би Вернертэй ярьж байгаа бол хэрэгтэй болоод ярьж байгаа хэрэг. Хаалганы завсраар хоншоороо шургуулах хэрэг байхгүй! гэж огцомхон зандарчээ.

	Клара байшин дотор сууж тэссэнгүй, шатан дээр гүйж гарлаа. Сэтгэл нь хөөрсөндөө багтарч, зүрх нь амаараа гарах гэж байгаа юм шиг, нэг л хачин жигтэй болжээ. Урьд ч ингэж байсан удаа бий. Харин одоо сэтгэлээ тайтгаруулмаар юм огт байсангүй.

	— Би ядарчээ гэж амандаа дуугараад, шиврээ борооны өөдөөс нүүрээ сөрлөө. Алжааж ядарсан нь хамаагүй хэрэг. Амьдарна гэдэг тэмцэхийн нэр билээ.

	Өрөөнд нэг ор, жижиг шүүгээ, цонхны дэргэд ширээ, хажуугийн буланд албан тасалгааны нэг том түшлэгт зөөлөн сандал байна. Клара Каплан орон дээр бүхлээрээ хэвтэв.

	Өдрийн өдий төдий явдлыг эргэцүүлэн бодох хэрэгтэй. Клара сэтгэл оюуныхаа ажлыг орой нь ингэж дүгнэн цэгцлэхийг «ижил хуваарьтай болгоно» гэж нэрлэдэг байжээ. Намын идэвхтний зөвлөгөөн болсон... Клара тэр зөвлөгөөнийг их үр дүнтэй болно гэж найдсан билээ. Морозов яасан бол? Бүр илүү үр дүн гарна гэж хүсэн хүлээсэн байх. Морозов санаа бодлоо яруу тод, тайван тогтуухан, тийм дээрээс сэтгэлд орцтой тайлбарлан ярьсан. Тэр бол Кларагийн дотор буцалж явдаг атал гүйцэд сайн бодож боловсруулаагүй санаа бодол биеэрээ мөн байжээ. Барилгын удирдагчид комсомолчдын идэвх санаачилгыг манлайлж чадсангүй. Удирдлагын чанар чансаа хоцорч, тийм учраас барилгын далайцыг чөдөрлөж байна. «Зарим хүн юм болгоныг чадна, юм болгоныг дийлнэ гэж ганц биедээ итгэж эрэмшсэн нь наанадаад зөвтгөж болшгүй хэрэг. Тиймэрхүү байдал хүнд суртал дэлгэрэхээр барахгүй, дайсан этгээд шууд ажиллах шимтэй хөрс суурь болж байна» гэж Морозов хэлсэн. Клараг ингэж хэлсэн бол олон хүн ажиглахгүй өнгөрөх байсан биз. Харин Морозов ингэж хэлсэн юм. Морозов энэ үгээ баталж, удирдлагын аргыг үндсээр нь өөрчлөхийг шаардсан эгэл мөртөө жинтэй хэдэн санал тавьжээ.

	Түүний алгуурхан яриаг Клара сонсож байхдаа «Яасан сайн юм бэ... Ухаантай хүн» гэж амандаа шивгэнэж байжээ. Кларагийн хүний хэв шинжийн цуглуулгад Морозов «ёстой сайн хүн» гэдэг хамгийн хүндтэй хэсэгт нь ордог юм... Барилгын трестэд тэмцэл болох үед тэнд Петя Иванов гэж яг ийм хүн байж билээ. Хэзээ ч илүү дутуу юм хэлдэггүй, огт уурлаж омогддоггүй, их тайван, шаардлага сайтай, тэгээд болд мэт хатуу, эвлэршгүй тэмцдэг хүн байсан!

	Гранатов их сайхан үг хэлж, түүнийг Клара ухаантай, авьяастай хүн юм байна гэж мэдлээ. Гранатов өвлийн тухай, дандаа хэрэгтэй чухал юм ярьж, зоригтой, буурьтай төсөл төлөвлөгөө дэвшүүлсэн, Нэг ч жижиг юмыг мартаагүй байна. Төсөл төлөвлөгөө... хугацаа... хариуцах эзэн... Гранатов удирдаж чадах нь тодорхой байлаа. Адгаж тэвдсэн байдал ер харагдсангүй. Энэ нь Кларад аятайхан санагдсан юм уу, алга ташсанд Гранатов өөдөөс нь битүүхэн талархаж, ялдам зөөлөн харсан. Тэр хоёр хамт харьж явах зам зуур Гранатов ажлынхаа тухай, барьж байгуулахын баяр баясгалангийн тухай ярьж байлаа... Гранатовын юу нь Кларагийн сэтгэлд таарсангүй вэ? Клара чухам яасныг мэдэхгүй, гэнэт итгэж үнэмшихээ болиод, хүйтэн хөндий болж гуниглав. Эртүүр Вернертэй нэг шүхэр бариад явж байгаад дараа нь дургүй хүрсэнтэй адил юм болов.

	Клара бүр орон дээрээ өндийж суугаад саналаа. 

	Гранатов ханган нийлүүлэх ажил, салан задгай байдал, эхэлснээ дуусгаж чадахгүй байгаа талаар сүрхий сайхан ярьсан. Гэтэл Вернер гайхсан янзтай харж, анхааралтай чагнаж байгааг Клара ажиглажээ. Клара маргааны учир утгыг анхаарч улайгаад Вернер дээр харц нь удаан тогтоогүй. Харин одоо тэр гайхаж асуусан харц, харьж явах замд нь болсон явдал санаанд оров.

	Вернер юуг нь гайхсан юм бол? Вернер Гранатовыг их л өршөөж өнгөрүүлдэг. Гранатовыг үнэлж үздэг, хайрладаг ч бололтой. Аа мөн, уучилж үздэггүй нэг юм бий байж!.. Гранатов хоёр дахин Хабаровск орсон. Эхний удаа тэнд сар хэртэй болсон атал өвлийн бэлтгэлийг ер олигтой хангаж чадаагүй. Хоёр дахь удаа очихдоо «аянга цахилгаан буулгаж», зарим хүнийг шүүхэд шилжүүлж, заримыг нь хөөж, олон хүнийг хатуу донгодсон боловч нэгэнт цаг алджээ. Зун байсан бол... 

	Клара саявтар өнгөрсөн явдлаа санаж инээмсэглэв. Барилгын трестэд Солодихин гэж хүн байсан. Ямар мундаг төлөвлөгөө зохиож, асуудлыг ямар сүрхий боловсруулж, тоймлож чаддаг байсан гээч! Ухаан санаа нь зогсолтгүй урагшаа тэмүүлж, сонсогчдын сэтгэлийг дагуулж чаддаг байсан. Клара бас сэтгэл татагдаад төлөвлөгөөг батлах санал өгч билээ. Сүүлд нь урам хугарч гонсойсон. Нэгдүгээр зүйл биелээгүй. Яагаад вэ? гэхэд: «Ийм юм аа, нөхөд өө. Олон янзын шалтгаан байсан... Нөхөр В. тэгэх ёстой байсан... Бид асуудал тавьсан юм...» Хоёрдугаар зүйл нь бас биелээгүй. «Бид энэ ажлыг олон нийтийн шинжтэй болгож чадаагүй нь үнэн. Гэхдээ бид адил шинжтэй нэлээд явцуу зөвлөгөөн хийлгэсэн...» Дөрөвдүгээр зүйл тасалдсан. «Та нарт юу гэлтэй юм бэ дээ... Бид уг нь бэлтгэл ажил өрнүүлсэн юм... гэтэл одоо... ай одоо л нэг ихээхэн өргөн, далайцтай үр ашигтай шинэ арга хэмжээ авч явуулахаар төлөвлөж байна» гэж билээ. Гранатов бас тийм үгэндээ эзэн болдоггүй хүн юм болов уу?.. Үүнийг нь Вернер ойлгосон юм болов, уу?..

	Клара тамхи татав. Зүрхний лугшилт, доголдож байна. Санаа бодлынхоо чигийг ажиглаж үзлээ. Үгүй, зөвлөгөөний дүнд сэтгэл дульхан байгаа юм байна. Тэр зөвлөгөөн сэтгэлийг нь түгшүүлжээ. Клара юу ч мэдэж авч чадсангүй. Сэтгэлээ сул тавиад, ухаан санаанд орсноо ажвал олон хүний царай, хэлсэн үг, төрсөн сэтгэгдэл санагдаж, тэр бүхний гол дунд Вернер олноос онцгой санагдлаа. Вернер! Хожимдож ирсэн. Тэгээд даргархаг маягаар ууртай товчхон үг хэлсэн. «Миний шаардлага хангалтгүй байсныг би харж байна. Одоо хатуу шаардлагатай, хайр найргүй хатуу байх болно!» гэхэд нь хүн бүхэн хүйтэн царайлаад явчхаж билээ. Вернерийн зөв боловч өрөөсгөл талтай байлаа. Вернер олон талтай, нэр хүндтэй байгаагаа мэдсэнгүй, хүмүүс өөрт нь тусалъя, дэмжье гэж үнэн голоосоо хүсэн тэмүүлж байгааг мэдсэнгүй. Вернер туслуулахыг хүссэн ч үгүй, өөрийгөө олноос дээгүүр тавьжээ. Үг хэлж дуусаад тэр өндөр цамхаг дээрээ бүхнээс тусдаа, ганцаар үлджээ.

	«Амар мөрний матар» зохих цагт хаалгаар шагайж, шивгэнэн дуудахад Вернер зөвлөгөөн дуусах яагаа ч үгүй байхад яваад өгсөн. Тэгэхэд олны ам хагарч, коммунистууд ширүүн маргалдан, ялалтад хүрэх хамгийн дөт, хамгийн урагштай арга замыг эрэлхийлж билээ. Вернер эргэж ирээгүй.

	Клара тамхиа хаяад, хоёр дахийг угсруулан асааж авлаа. Тасалгаа дотуураа ганцаар нааш цааш холхиж яваа Вернерийн хөнгөн шингэн гол шиг сайхан бие сэтгэлд буув... Юу сан бил ээ? Өөрт нь ямар хамаатай юм бэ?.. Нэгэн учир тодорхойгүй сэрэл дуртгал ээрч зовоогоод болдоггүй... Хөдөлгөөн, биеийн галбир, магнай нь... Юу сан бил ээ? Хэн сэн бил ээ? Хэнтэй адил санагдана вэ?..

	Клара даарсан гараа зангидлаа. Зөн нь ухаан бодлоосоо түрүүлж, дэрээр нүүрээ таглав. Хэрэггүй! Хэрэггүй! гэсэн хэр нь тархинд нь нэг бодол эргэлдээд салах биш... Чилгэр сайхан нуруутай тэр хүн дээрээс өнгийн зогсож байсан нь нүдэнд үзэгдэж, «Та надад аятайхан сэтгэгдэл төрүүлж байна. Би зүрхэлж...» гэж ярьж байсан нь чихэнд дуулдах шиг болов. Биеийн галбир нь танил, захирангуй дууны нь өнгө танил юм. Урьд дайралдаж байсан юм болов уу?

	Тэгээд ухаанд нь нэгэн үзэгдэл агшин зуур зурсхийн орж ирэв. Клараг театрын лоожид сууж байтал нэгэн эр дээрээс нь өнгийж, хашлаганы хилэн бүрээс дээр хайрцагтай чихэр тавьж, «Би зүрх гаргаж эрх чөлөөгөө танд өгье. Хүлээж авна уу» гэж ая тавьсан зөөлөн дуугаар өгүүлж билээ. Тэр бол Левицкий... 

	Клара дуу алдаж, нэрийг нь хэллээ. Нүдээ аньж, тамхиныхаа ишийг тас зууж, санаж дурсахын хэрэггүй тэр хүний дүрийг сэтгэлээсээ үлдэн зайлуулах гэж оролдов. Левицкий өөр хүний дүрээр эргээд ирлээ. Гэтэл тийм байх ёсгүй. Тэр худал. Тэр хоёр адилгүй. Огт төсгүй. Ер нь ингээд байвал ажил хийж чадахгүйд хүрнэ... 

	«Та хий санаашрал ихтэй хүн байна... Тан шиг ийм зарчимч хүүхэн...» гэж Вернерийн хэлсэн санаанд оров.

	Левицкий Кларагаас салахдаа: «Чи зарчимч хүн болох гэж байж галзуурна вий!» гэж дайрч доромжилсон юм. Левицкий хагас жил эр нөхөр нь байсан. Тэрхэн хагас жилийн дотор тар нь гүйцэд танигдаж, Клара Хянан шалгах комисст очиж мэдэгдсэн сэн... 

	Клара түүнд хайртай байсан юм аа. Үнэн тийм. Гурван жил өнгөрсөн хойно, одоо хүртэл түүнийг санахад бие цогцсын нь гүнээс мөсөнд тольдсон дүрс шиг нэгэн балархай сэрэл бүүр түүр ирвэлзэн байна. Клара тэр халуун янаг сэтгэлээ хөргөж хөлдөөсөн. Сэтгэлийн тэмүүллийг ухамсрын хүчээр дарж давахын тулд хэчнээн энэлж шаналсныг хэлээд яана! Гурван жил өнгөрсөн хойно, одоо зүрх тэгж их шимшрэн өвдөхөө нэгэнт больж, гагцхүү жаахан шархирч, хатгуулах маягтай болжээ.

	Клара зүрхнийхээ хатгуулж өвдөхийг намдаах гэж цээжээ гараар базлав. Тамхины хөх утаа замхрахгүй, тунаран суунагласаар байна. Энэ өрөөнд тав, зургаан тамхи татвал утаа нь цаваглан тунарч, өрөөгөөр дүүрээд амьсгаа авахад улам хэцүү болно. Хажуугаас хана туурга хавчиж, дээрээс шинэхэн шохойдсон адар нь хүртэл дарах гээд байх шиг санагдана. Хий залгих тутам амьсгаа давхцаж, зүрх нь улам мэдэгдэхүйц догдолно.

	«Чи зарчимч хүн болох гэж байж галзуурна вий!» Левицкий «галзуурна вий» гэхийн оронд «үхнэ вий» гэсэн бол зохих байж. Клара ухамсрынхаа хүчээр өөрт учруулсан сэтгэлийн эвэршээл зовлонгийн үр төлөөсийг чухам тэр үеэс эдэлж, зүрхний нь лугшилт доголдож эхэлсэн шүү дээ... 

	Зарчим аа гэж. Левицкий зургаан сар ханилах зуур Клараг зарчимч хүн болох гэж маяглаж байна, эвлэршгүй байдал гаргадаг нь зүрх хөөрсний үр хөврөл, учир утгагүй инээдэмтэй балай хоосон маяг гэж батлан өгүүлдэг байж билээ. Бүүр анхны өдрүүдэд ам мурийж эхэлсэн юм. Анхны хэдэн шөнийн жаргалд ташууран мансуурч байх үед л аюул учрахыг сануулсан дохио алсаас сонстох мэт тийм сэжүүр гарсан юм. Клара тэр дохиог даруйд нь ойлгосонгүй. Сайтар таниагүй аюулыг зөөлөн гараар түлхэн зайлуулж «Вадим Лебедев хэрэггүй, түүнийг дагуулж ирэхээ болиоч...» гэхэд нь Левицкий бас гарыг нь аяархан зайлуулж: «Хайрт минь, тэр бол миний анд сайн нөхөр. Чи яагаа ч үгүй байхад хумсаа сарвайлгахын оронд сайн ажигла» гэжээ. Тэгээд Клара ажигласан юм. Ер нь эр нөхрийнхөө бүх найзад талтай сайн байхад бэлэн байлаа... Гэтэл Лебедев хаашаа вэ? Уран үг урсгах гайхамшигт авьяастай, эртний ром хүний толгойтой, хохигор туранхай Вадим Лебедев! Түүнийг анх гэртээ орж ирмэгц Клара сэжиг төрөн биеэ хурааж билээ. Тэр Лебедев энэ айлын эзэн хүн шиг дэндүү чанга хөхөрч, дэндүү захирангуй авирлаж байсан. «Лебедев гайхалтай сонин хүн шүү! Тун өвөрмөц хурц ухаантай. Уг нь их философич байж чадах сан» гэж Левицкийг хэлэхэд нь «Байж чадах сан ий? Түүнд юу саад болсон юм бэ?» гэж Клара асууж байсан юм. Тийнхүү Лебедев амьдралд нь ороод иржээ. Левицкий Лебедев хоёрыг хэдэн цагаар ярилцахад нь дутуу хаасан хаалганы завсраар Клара сэжиглэнгүй жөтөөрхөж чагнадаг байж. Лебедевийн их юм мэддэг нь гайхмаар байлаа. Клара тэр болгоныг сайн ойлгохгүй байжээ. Тэгээд Левицкийг философийн ийм нарийн яриа ярьж чаддаг хүн байна гэж хүндэтгэх болсон юм. Клара тэр яриаг чагнаад нойр нь хүрч, өөрийгөө юм мэдэхгүй бяцхан охин шиг санана. Хүндэтгэдэг байснаа сүүлдээ сэтгэл зовох болов. Гүн ухааны сэдэвтэй дээгүүр ярианы харш мөн чанарыг Клара удалгүй мэдэж, эрдэм оюуны дүрээр халхалсан үнэн царайг нь таньж чаджээ. Тийнхүү баг нь хуурч, Кларагийн хөлд хөсөр унав. Клара тэр ярианы жинхэнэ утга санааг ойлгож чаддаг болж, гоёмсог үгийн цаана философийн янз бүрийн системийн тасархайг хачин жигтэй хольж хутгасан гутруу харгис үзэл бодол, муухан шиг өнгөлөн далдалсан хувьсгалын эсэргүү онол нуугдаж байгааг нь таньж, «хэний ч эрхшээлд автаагүй эрх чөлөөт хувь хүн» гэгчийг нялуун идеалист маягаар магтан хөөргөж байгааг нь мэджээ.

	Клара өөрийгөө юм мэдэхгүй бяцхан охин шиг санадаг байсан бол урьдынхаас өөр болсноо мэдэрлээ. Тэгээд Левицкийд: «Лебедев тархийг чинь хордуулж байна! Чи түүнд хууртаж, нүдэн балай болсон чинь ичмээр байна» гэж хэлжээ. 

	Левицкий Клараг мэдлэгийнхээ хүрээг хязгаарлаж, дан сурах бичгийн үг үсгээс хэтрэхгүй байна гэж зэмлэдэг байсан.

	Хоёул маргалдаж цуцсан цагт маргаан сая намдаж, янагийн цэнгэлд маргаанаа түр мартдаг байж. Гэвч Левицкийг бие тавирч номхроод байхад нь Клара: «Тэр Лебедев газрын хаанаас гарч ирсэн хүн бэ?» гэж шүүрс алдахад «Бид хоёр санамсаргүй тохиолдлоор танилцсан юм» гэж, «Харамсалтай тохиол байна» гэсэнд «Клара, хайрт минь, чи бид хоёр ч санамсаргүй тохиолоор танилцсан шүү дээ» гэж, «Бид хоёр нэгэн намын гишүүний ёсоор танилцсан» гэсэнд «Клара, чи яасан инээдэмтэй бүсгүй вэ? Намыг явцуу бүлэгтэй бүү хутга» гэж, «Гэсэн ч Лебедев манай хүн биш, яасан ч биш! Заримдаа дайсан байх гэж бодоод байх юм» гэхэд нь Левицкий инээд алдан, түүнийг тэвэрч: «Хөгийн амьтан! Чи ердөө түүнийг сайн мэдэхгүй байна. Тэр их өвөрмөц онцгой ухаантай хүн. Түүний ухаан явцуу хүрээнд багтахгүй. Түүнийг нийтийн хэмжүүрээр хэмжиж болохгүй» гэсэн юм. 

	Нэгэн удаа Левицкий маргаандаа халаад, Кларад «Үгүй, тэр чинь чамайг коммунист гэдэг үгийг мэдэхгүй байхад коммунист байсан хүн шүү!» гэж хашхирснаа дороо амаа барьж билээ. 

	Тэгээд өөр юм хэлсэнгүй, хэлснээ буцаж, үзэл санааны системийг нь хэлсэн юм гэж булзан, «Хонгор минь чи өөр юу бод оо вэ?» гэжээ.

	Зарчим аа гэж. Клара чухам тэр үед л үзэл суртлын жинхэнэ зарчимч чанарыг сурсан билээ. Клара, тэр хоёрын ярианд оролцож, адилхан маргалдахыг оролдоно. Гэтэл Лебедев ихэрхэж, тоглоом тохуу- болгон өнгөрүүлж, зөвшөөрсөн дүр гаргаад, Клараг эрх тэгш гэж тоодоггүй байж. Тэгснээ үзэгдэхээ больсон. 

	«Албан томилолтоор явсан» гэж Левицкий хэлжээ. Лебедев бүтэн хагас сар тэднийхээр үзэгдсэнгүй. Тэр бол зургаан сар амраглалцах хугацаанд юу ч хор хөнөөл болоогүй сайхан үе байсан гэхэд болно. Хоёул бадарсан их хүсэл тачаалд умбаж, бие биеэсээ холдож яддаг байсан цаг. Заримдаа Левицкийн царайд сэтгэлийн түгшүүр бүрэлзэнэ. Левицкий багшлах ажил, захиргааны ажилд их дарагдаж, өдрийн ажил төрлийн алжаал шөнөдөө мэдэгддэгийг Клара ойлгоод, энхрийлэн таалж, алжаалыг нь тайлдаг байж. Нэг удаа нөхрөө баярлуулах гэж дээд сургууль дээр нь гүйж очтол тэнд Лебедев байж байхыг хараад гайхаж, урам нь хугарч, уур нь хүрчээ. Клара түүнийг хараад таниагүй болж, шалавхан гарч одохдоо хөөрсөн сэтгэл нь буурчээ. Клара тэр тухай Левицкийд юу ч хэлсэнгүй. Уураа дарж ядан, аажмаар тэнсэн мэдлээ. Вадим Лебедев дээд сургуульд Левицкийн туслах болсоор бүтэн хагас сар өнгөрлөө. Левицкий өөрөө түүний нэрийг дэвшүүлжээ. Албан томилолтоор явсан гэдэг нь оргүй худал болов. Тэр хоёр одоо дээд сургууль дээр уулздаг болжээ. Клараг илүү үзэж зайлуулсан байна.

	Клара учраа ярилцах гэснээ хирдхийн цочиж зайлав. Хайртай хүн нь танигдахгүй болжээ. Левицкий яаж байж бусдын нөлөөнд автав?! Кларагийн толгойд гэнэт нэгэн таамаглал төрж: «Тэр чинь намаас хөөгдсөн троцкист байна!» гэж хашхирсан нь оноод хэлчхэв. «Тэгээд яагаа вэ? Лебедев нэгэнт зэвсгээ хураасан. Одоо үнэнч шударга ажиллаж байна. Чи түүнийг яа гээ вэ? Ажил хийж амь зуухгүй, юу ч бодож сэтгэхгүй яваасай гээ юу?» гэж Левицкийг хүйтнээр асуухад нь, «Та хоёрын нөхөрлөж байгааг танай намын байгууллага юу гэж үздэгийг мэдмээр байна!» гэсэнд «Бид хоёрын нөхөрлөх намын байгууллагад ямар хамаатай юм бэ? Би тэглээ гээд хуучнаасаа дор ажиллаагүй байна» гэхэд нь Клара мэл гайхаж дуугүй болжээ. Энэ тухай сүүлд шөнө дахин ярихад Левицкий тал засан, энхрий ялдам дуугаар: «Зөрүүд жаал охин минь, чи ойлгооч. Би юм болгоныг товчоонд ярих арга алга. Нэг нь ойлголоо гэхэд тав нь мөн л чам шиг ойлгохгүй... Тэднүүс Лебедевийг урьдын явдлаар нэрээ хугалсан гэж үзнэ. Энэ нь тэдэнд мундахгүй шалтаг. Гэтэл би Лебедевийн ухаан, авьяас билиг, мэдлэгийг түшиж байна» гэж хэлжээ.

	Лебедев тэднийхээр дахин үзэгдэх болов. Урьдынхаас цөөн ирж, чанга чанга инээдгээ больж, Кларатай эвтэйхэн ярилцдаг болжээ. Клара амьдралд нь ингэж хөндлөнгийн хүн орж ирснийг эсэргүүцэн, дээд сургууль дээр, намын хороонд очмоор байсан боловч өвчтэй байсан учир чадсангүй. 

	Левицкий Лебедевтэй хамт ажлынхаа тасалгаанд ажил төрлөө дүнгэр дангар ярилцан суув. Утас дуугарч, Левицкий нэг хүнтэй ярилцсанаа дараа нь Лебедев харилцуурыг авч: «Лелик ээ, чи намайг дайраад ирээрэй» гэж хэлэх нь дуулдсан юм. Клараг сүүлд нь «Лелик гэж хэн бэ?» гэж асуухад Левицкий инээмсэглэж «Бүү ай, хонгор хайртай мөрдөн байцаагч минь. Тэр бол коммунист, түүгээр барахгүй манай намын хорооны дарга. Чамтай танилцахад бүрэн зохих хүн...» гэжээ.

	Маргааш нь Клара Хянан шалгах комисст очиж билээ.

	Клара тэр өдрүүдийг дурсан санахдаа Хянан шалгах комисст очсон тэр орой сэтгэл хамгийн их шимшрэн өвдсөнийг санав. Клара тэгэхэд «Энэ хүн шударга коммунист байсныг би мэдэх юм. Хождоогүй дээр энэ хүнийг авраач» гэж хэлсэн билээ. Шууд гэртээ харих аргагүй болохоор Невагийн гудамжаар, мөрний хөвөө дагаж, тойруу замаар явсан. Мөрний хөвөөнд хүнгүй, гагцхүү нам гүмийн дунд урсаж байгаа ус нэгэн хэмээр цалгилсхийж, долгион дээр модон чиргүүл онгоц найган чахрах чимээ сонстож, тэр чимээ бага хүүхэд ахуйдаа тоглож асан дүүжинг санагдуулав. Клара жиндүүлсэн хүйтэн боржинг цээжээр налж удтал зогсохдоо ганцаардан гуньж, дахиад бага балчир болсон мэт санагдав. Гэвч Нева мөрний сүр жавхлант урсгалд сэтгэл тогтож, хамаг хүчээ шавхаад, гэртээ харьжээ.

	Левицкий зөөлөн вандан дээр ном уншаад хэвтэж байв. Клара түүнийг хараад гэнэт айж цочирдов. Урьд хожид түүн шиг тэсгэлгүй их айж сандарсан удаа үгүй билээ. «Би юу хийж орхив?!»

	Левицкий хөлийн нь чимээгээр эргэж харсан. Тэр сайхан инээмсэглэж, номоо тавиад, өөдөөс нь энхрий ялдам хөдөлгөөнөөр гараа сарвайсныг Клара насад мартахгүй тогтоож авчээ.

	— Лебедев хаа байна? гэж Клара айх, хайрлах, цөхрөх зэрэгцсэн сэтгэлээ дарж ядан эрс асуув. Тийм ээ. Чухмыг хэлбэл тэр орой сэтгэлийн хамаг хөдлөл нь зүрхэн дээр тэсэшгүй дарсан бөөн хар юм болсон юм.

	— Чи түүнийг хүлээж байгаа юм уу? гэж Левицкийг асуухад

	— Би түүнийг өвөрмөц онцгой ухаантай, юутай хээтэй нь хуу илчлээсэй гэж хүсэж байна гэж хариулсан.

	Левицкий хүчээр инээмсэглэсэн хэр нь сэтгэл уярмаар зөөлөн сайхан инээмсэглэв. 

	Клара түүний сайхан инээмсэглэдэгт нь дурласан юм.

	— Клара, хонгор минь, битгий уурла. Чи дургүй байгаа бол Лебедев дахиад манайхаар ирэхгүй... гэхэд нь Клара

	— Би өнөөдөр Хянан шалгах комисст очиж, Лебедевийн өвөрмөц онцгой ухааныг, та хоёрын нөхөрлөдгийг, түүний нөхдийг сонирхож, үзнэ үү гэж хүссэн... гэж ганц амьсгаагаар хэлж орхижээ.

	Левицкий алавхийн өндийж

	— Чи... тоглож байна уу, эсвэл галзуурав уу? гэхэд нь

	— Би үнэн хэлж байна гэсэн юм.

	Клара чүдэнз тайван зурж, тамхиа асааж аваад, дэндүү гүн сорсон учир уушги нь хэржигнэж, утаанд цацав. Левицкий тасалгаандаа байж ядан хавчиж, ширүүн дуугаар жигшин зэвүүцсэн хатуу үг хэлэхэд нь Клара юмаар цохиулсан мэт далдирч, хэлсэн үгний нь утгыг ч ухах сөгөөгүй байсан.

	Тэгснээ Левицкий зөөлөн вандан дээр сулдайн сууж

	— За яах вэ, Клара! Дурлалын хөгжилтэй төгсгөл ийм байж. Одоо дуусгаад яв. Надтай ойр байж зарчимч сайн нэрээ гутаах хэрэггүй гэж хэлжээ.

	Клара бас л учир таниулахыг оролдож

	— Би чамайг коммунистын чинь хувьд эртхэн аврах гэж очсон юм... Чи миний үгэнд ороогүй, итгээгүй... Би чамайг өөрөө барьж саатуулж дийлсэнгүй. Нам дийлнэ гэж хэлсэнд, өөдөөс нь

	— Нам, нам гэнэ! Намд хэдэн жил болсон нэг тааруухан этгээд чиний үгийг дуулаад: нэгэнт хайртай эхнэр нь ховлож мэдүүлж ирсэн хойно өөдгүй хэрэг байж таарна! гэж дуу алдана. Тэгээд аан гэхийн хооронд базаж аваад, коммунист Левицкий байхгүй болох нь тэр! Харин Каплан биеэ нөөж, шил толь шиг цэвэрхэн үлдэнэ! гэж хорсон хашхирсан.

	Тэгснээ амьсгаагаа дараад

	— Би чамайг яагаад тэр дор нь ажиж таньсангүй вэ! Засдаг хуурамч тэнэг чамайг аль хэдийн хөөж орхих минь яав? Тийм, тийм! Чам мэтийн хүнээс л болж би намд байхдаа багтарч, чам мэтийн хүнээс л болж, Лебедевт сэтгэл татагдсан юм!.. гэж шивгэнэх шахам хэлсэн.

	Клара амьсгаа авч чадахгүй зогсож, бөөн хар юм цээжин дээр нь улам улам даран байсан... 

	— Эндээс зайл! Дуулав уу? Намын батлах өвөртөлсөн хуурамчхан амьтан, явцуу бүлгэрхэг тэнэг толгойт чи, миний нүднээс бушуухан далд ор! гэсэн.

	Клара яваагүй, орон дээр өвдгөө тэвэрч суугаад, элдвийг бодон бодон нойргүй хонож билээ... Үе үе зүүрмэглэх мэт болж, тэр бол чухамдаа муужирснаас биш, унтсан нь бус байжээ. Хамар өрөөнд Левицкийн хөлийн чимээ гарахад Клара сэхэв. Левицкий үргэлж нааш цааш холхиж, хаалганы завсраар ширээний чийдэнгийн ташуу гэрэлд сүүдэр нь сүүтэлзэж харагдсан.

	Клара өглөө нь явсан юм. Хамт ажилладаг нөхөд нь түүний шарангуй царай, ухаангүй гөлийсөн нүдийг хараад хирдхийн зовж билээ. Клара нэг юм хэлэх гэснээ чадсангүй, нэгэнтээ дуу алдаад, шал дээр алгуурхан хүглийн унажээ.

	Тэгээд эмнэлэгт хэвтсэн. Хэвтэх гэхлээр зүрхэн дээр нь бөөн хар юм тэсэхийн аргагүй дараад, хэвтэж чадахгүй, бүтэн хоногоор орон дээрээс хөлөө унжуулан суудаг байсан.

	Дараа нь Хянан шалгах комисст очиж Улс төрийн ерөнхий газар дуудагдаж, намын байцаагчтай ярилцаж, дахиад Хянан шалгах комисст очдог болсон. Өстөн болсон Левицкий тэр хоёр тэнд уулзсан юм. Клараг: «Би юу болсныг бүрэн ухаарч байна. Левицкий дайсан биш, хүний ятгалгад орж, толгой нь эргэсэн байна. Энэ бол хүнд арга хэмжээ юм. Гэвч явдалд нь тустай. Би энэ хүнд хайртай сэтгэлтэй болоод ингэж хэлж байгаа юм биш, сайн мэддэг болоод хэлж байна» гэхэд нь Левицкий мушилзан инээмсэглэжээ.

	Левицкий танигдахаа больжээ. Түүнийг намаас хөөхөд нь Клара сэтгэл гансарвал гансрахаар байсан боловч тэгээгүй. Бас л итгэсээр байсан болоод тэр биз. Тэгэхлээр хайр дурлалаасаа бүрмөсөн салж чадаагүй байж. Тийм л байх ёстой байж. Левицкий үнэн коммунист юм бол намын эгнээнд эргэж орно. Коммунист хүн намаа өөрийн нам гэж мэдэрч сэтгэж байдаг бол түүнийг юу ч намаас зайлуулж чадахгүй.

	Гэтэл Левицкий эргэж ороогүй.

	Клара сүүдрээ дагуулахаас цаашгүй болжээ. Сүйдсэн хайр сэтгэлийн нь уршиг гарч, амьдралын амин гол болсон зүрхийг нь эвдэж муутгав. Клара биеэ эзэмдээд, эмнүүлэхээр явлаа. Дараа нь Алс Дорнодод очихоор баяртайяа гэрээ хийжээ. Юм болгон нь шинэ, юм болгон нь төрж үүсэж байгаа, шинэ амьдрал төлөвшүүлэхэд чадамгай гар их хэрэгтэй тэр нутагт очиж, хамаг амьдралаа шинээр эхлэхийг хүссэн нь тэр.

	Бүүр галт тэрэгний буудал дээр очсон хойно Левицкийн баривчлагдсаныг сонсжээ. Тэгэхлээр Клара эндүүрээгүй байх нь ээ? Янаг хайраа эндүүрлийн золиос болгоогүй, үнэн журамт сайн сайхны төлөө худал хуурмагийг тэвчиж, халуун хайраа дарсан нь зөв байж.

	Одоо зүрх нь тэгж их шимшрэн өвдөхөө нэгэнт больж, гагцхүү жаахан шархирч хатгуулах маягтай болжээ.

	Клара зүрхнийхээ хатгуулахыг намдаах гэж орон дээрээ сунайн хэвтэв. Өнгөрсөн явдал эргэж санагдахад дахин дарж далд хийлээ. Оюун бодол нь эдүгээ, ирээдүй өөд тэмүүлэв... 

	«Ер нь энэ Вернер хаашаа хүн бэ?»

	 

	... ... ...

	 

	Клара даруй сэрж, ухаан нь цэлмэв. Тэгэхлээр зүүрмэглэсэн байж. Цаг харвал арван хоёр болж байлаа. Зэргэлдээ өрөөнд эгшигт хайрцаг хангинаж: Жирвийсэн хөмсөгт чинь дурласан юм аа, би...» гэж янших сонстоно. Клара энд нэг хүн байна шүү гэж мэдэгдэхийн тулд ханиалгав. Арван хоёр цаг болж байна. Ядахдаа шөнө амар заяа үзүүлэхгүй юм. Толгой нь өвдөж байлаа. Ганц оройд арай ахдахаар юм болж байна. Эдүгээ, ирээдүйг бодож шаргуу зүтгэж байгаа хүнд өнгөрснийг дурсах нь дэндүү илүүц юм.

	— Клара, тан дээр орж болох уу? гэх дуулдав.

	Дахиад л өнөөх Гранатов. Өлмийгөөрөө гишгэлэн орж ирлээ. Ядаж эгшиг хайрцаг орилохоо больсон нь яамай. Тэр дуу хөгжим гонгинох нь зүрх сэтгэл ураад байдаг... 

	— За та яах гээ вэ? Миний толгой өвдөж байна гэсэнд

	— Танд юухан хээхэн хэрэгтэй болов уу? Алчуур норгох уу, эм авчрах уу? гэхэд нь

	— Гранатов, та гүйж чадмааргүй дэндүү буурьтай хүн. Надад юу ч хэрэггүй гэжээ.

	Кларад юу ч хэрэггүй атал Гранатовт Клара хэрэгтэй байж. Клара одоо хүний хүслийг татсан тоомсоргүй хүүхэн л байв. Энэ хүний хүсэл нь сэтгэлд үл зохино. Энэ хүн түүнийг хүсдэггүй сэн бол харин илүү найртай хандах байсан сан.

	— Та унтах болсон юм биш үү? Эгшигт хайрцгаа чагнасаар байгаад толгойд чинь балай бодол төрсөн байна. Эгшигт хайрцгаа комсомолчдод бэлэглэчих, комсомолчид ядахдаа бүжиг хийж байг гэсэнд,

	— Клара та намайг юунд ингэж дайрна вэ? гэлээ.

	Клара хариу хэлсэнгүй, харсаар байхад нь эвшээлгэлээ. 

	Гранатов ойртож зүрхлэхгүй, босгоны тэнд хавчганаж байна. 

	Хүн олон нийтийн ажил хийж байхдаа нэг өөр, гэр орондоо амин хувийн явдал дээр тэс өөр байдаг нь хачин аа. Гранатов олоо хүүхэнд тоогдохгүй гологдсон байж нэр сүрээ ч бодохгүй, арчаагаа алдсан өчүүхэн доод амьтан шиг санагдлаа. 

	Гранатов:

	— Шөнө заримдаа таныг тасалгаа дотуураа явж байгааг дуулаад, дотор хачин эвгүй болох юм... Та тэгж нойргүй холхиж байхдаа арай ээлжит зураг төслөө бодож байдаггүй биз дээ? Би таныг сайн сайхан байгаасай гэж хүсэх юм. Би таныг өргөж тэтгэх сэн... гэлээ.

	Клара дэрээ тохойлдон өндийв. Толгой хагарах нь ээ! 

	Клара ганцаардаж байгаа нь үнэн. Түүнийг хэн өргөж тэтгэх юм бол? За ер нь хүнээр өргүүлж тэтгүүлэх нь юу вэ... Өөрөө бат итгэлтэй яваа билээ.

	— Та эндүүрч байна. Би нойр хүрэхгүй бол ээлжит зураг төслөө л бодож боловсруулдаг юм гэсэнд

	— Клара та надад яагаад ийм ширүүн байдаг юм бэ? Та сөөнгөдүү дуутай, мөс шиг хүйтэн сэтгэлтэй юм. Танд эмэгтэй хүний өрөвч зөөлөн сэтгэл огт алга... Та миний хүслэн болсон эмэгтэй хүний дүрд эрс харшаараа миний сэтгэлийг татаад байх шиг санагдах юм... гэхэд нь Клара босон харайж

	— Боль доо! Чагнах дур алга. Таны хүслэн надад хамаагүй. Ер нь бодвол таны хүслэн болсон тэр дүр чинь элэгдсэн арчаагүй юм байгаа биз гэж хэлчхээд, тэр даруй дуугүй болов.

	Арай дэндүүлж орхилоо. 

	Гранатовын царай зэвхий дааж, гараа салганан зангидаж, тахиралдсан сорви нь чинэрэн улайгаад

	— Клара, та намайг тоохгүй байж болох юм, харин жигшиж зэвүүцнэ гэдэг... Та миний хүслэнг элэгдсэн арчаагүй юм байгаа гэж үзэх ямар эрхтэй юм бэ? гэхэд нь

	— Уучлаарай гэж хэлээд толгойгоо гудайлгав.

	Клара ичиж зовжээ. Гранатов зүрх нь хөөрүү ч бол, хүчтэй, биедээ итгэдэг хуучин хэвдээ орлоо. Гранатовыг ийм хүн гэж хүн бүхэн мэднэ. Энэ Гранатовт Клара өөрөө өнөөдөр алга ташсан. Тэгээд

	— Та намайг ямар болгосноо харав уу даа, эрхэм ээ. Би ингэж хэлье гэж бодоогүй юм. Үнэндээ толгой минь хагарах гээд байна. Гранатов та явж унт. Намайг март. Хэрэггүй. Надад хүсэл алга. Би амар тайван байхыг хүснэ. Би Гранатов таныг их хүндэлдэг, гэсэн ч бид хоёр хэзээд энгэр зөрж таарахгүй гэж хэллээ.

	Гранатов хаалга тийш эргэж

	— Заримдаа яаж их уйтгарладгийг минь та мэддэг ч болоосой!.. гэжээ.

	Энэ бол арга нь тасарсан хүний үг байлаа. 

	Клара юу гэж хариулахаа мэдэхгүй зовхио буулгаад сууж байв. Гэтэл Гранатов сэтгэлээ нэгэнт барьж, мишилзэн инээвхийлээд

	— Танаас л болж байгаа юм! За тэр танд ямар хамаатай юм биш! гэлээ.

	Гараад хаалга хаав. Үгүй, ганц өөрт нь учир байгаа юм биш гэж Клара баттай мэдэж байлаа. Гранатовын уйтгар илүү гүн учиртай байж таарна. Тийм гүн уйтгар байгааг Клара бүүр танилцахаасаа өмнө ажигласан юм.

	Ганцаардал уу?

	Клара ийш тийш харав. Тасалгаа нь хоосон. Буланд нэг зөөлөн сандал байна. Одоо нэг хүн орж ирээд, тэр сандалд сууж, сайхан үнэртэй урт папирос татаж, юу ч шаардаж, юу ч хүсэлгүй, анхаарамжтай аятайхан ярьдаг ч болоосой.

	Хоёрхон алхмын зайд байгаа тэр сандалд хэнийг суулгаж, хэний найрамдуу тайван дууг сонсох гэж хүсээд байгаагаа Клара мэднэ. «Би тэгж байгаад танайхаар нэг айлчилж орно» гэсэн атал орж ирээгүй л байна. Тэр хүн Кларад найртай мөртөө өширхөнө. Тэр хүн Кларатай эн чацуу болов уу, эсвэл илүү хүчтэй болов уу? Ямар ч байсан түүнтэй хүчээ үзэлцэхэд сонин. Ээ больё, больё! Дахиад тэмцэлдэх гэж үү?

	«Би ядарлаа. Би хүний сайныг нь л харахыг хүснэ. Би амармаар, энгийн хүүрнэмээр байна... Юун тухай вэ гэвэл номын тухай, Амар мөрний дээгүүр зугаалдаг салхины тухай, нөхөрлөлийн тухай» гэж бодно.

	Толгой дээр нь, дээд давхарт хөлийн чимээ гарлаа. Тэр хүн гэртээ ирж. Гудамд гараад утасдвал ядах юмгүй сэн. «Та манайд орно гэж байсан юм сан...» гэнэ. Тэр хүн орж ирээд энэ сандалд гэдрэгээ налж, тамхиныхаа утааг цагариглуулан сууна. Тайван дуугарна... 

	Дахиад эгшигт хайрцаг дуугарлаа. Энэ ямар лай вэ!

	 

	Дандаа л «jamais, jamais» гэж хашхираад, 

	Францаар уйлж байна...

	 

	«Францаар уйлж байна...» гэнэ. Ямар балай юм бэ! Тэр хүн бол тэсэшгүй уйдсан ч гэсэн Вертинскийн дууг чагнан уйтгарлаж суухгүй сэн.

	Гудмын хананд утас бий. Гараад утасдвал болоо. «Байна уу! Манайд ирж энэхэн тэрхнийг яриач...» гэж зүгээр нөхөр журмын хувьд хэлье. Гранатов чагнана даа. Хамар өрөөнд дурласан хүн байх яасан балай юм бэ! За ер нь түүнд хамаатай юу? Амины харилцааг албан ажилд аваачихааргүй ухаантай хүн. Ухарч няцдаг нь Клара биш.

	Гудамд харанхуй байв. Гараар тэмтрэн харилцуурыг олж, утасны дугаарыг аяархан хэлэв. Дээр хөлийн чимээ гарч, бараг нэг зэрэг эгшигт хайрцгийн дуу дундаа тасалдлаа.

	— Байна уу! гэлээ (энэ дуу харилцуураар ч сонстоно, дээшээ ч нэвт сонстоно).

	— Та Вернер мөн үү? гэсэнд,

	— Би байна. Хэн ярьж байна? гэхэд нь,

	— Клара Каплан гэлээ.

	Яасныг бүү мэд, хэлэх үг олдоогүй. Клара хүлээлээ.

	— Нөхөр Клара, таны амрыг эрье. Миний хэрэг гар аа юу?.. гэхэд нь

	— Таны хэрэг гарсан юм биш ээ. Толгой дээр таны хөлийн чимээ дуулдсан юм. Миний толгой муухай их өвдөж байна гэсэнд

	— Надад пирамидон бий. Утасдсанд тань баярлалаа. Би тан дээр очиж, таныг эмчлэх үү? гэхэд нь

	— Эмчлэх хэрэггүй, зүгээр ороод ирнэ үү. Бас тэр пирамидоноо аваад ирээрэй гэлээ.

	Хамар өрөөнд чимээгүй байна. Гранатов чагнаж байгаа.

	Тасалгааны нь гэрэл унтарлаа. Гранатов харанхуйд

	 

	Гадир, нимбэгтэй

	Сингапурт, дра-ра... 

	 

	гэж ууртай аялах сонстов.

	Клара тасалгаандаа орж, орныхоо бүтээлгийг засаад, толины дэргэд очив. Тэгснээ агшин зуур нэгэн санаа төрж, даавуу цамцаа тайлж, гөлчгөнөсөн торгон даашинз өмсөв. «Тольт зүрхээ торго, булгаар ороогоод...» гэж ямар дуунд гардаг сан бил ээ? Аа тийм, өнөө л Вертинскийнх!

	Биед торго хүрэх нь сэтгэлд зохистой сайхан «Над мэтийн хүүхэн гэртээ муухай харагдах юм уу, нөхөр Вернер танд ямар санагдана?» гэх юм сан.

	Ямар балай юм бэ! Сэтгэл хачин үймрээд байна. Толгой өвдсөний гай биз. Бас энэ... «Тольт зүрхээ торго булгаар ороогоод...» гэдэг дуу.

	Хаалга тодхон тогшив.

	Клара хаалгаа тайлж өгөөд, ичингүйрэн нүд буруулав. Вернер Клараг тэнсэн ажиглалаа. Энэ торгон даашинз царайд нь сайхан зохижээ. Сайхан ч биетэй юм байна. Бас өөрөө дуудсан... Яах вэ дээ... янаг амрагийн явдал эхлэх нь үү?

	Вернер Кларагийн гарыг эелдэгхэн барьж:

	— Судсыг чинь барья. Байз байз, би тан дээр докторын ёсоор ирсэн хүн. Энэ пирамидон байна. Танайд буцалгасан ус бий юу? гэлээ.

	Клара ус авчрахаар гал тогооны өрөөнд очив. 

	Харанхуй гудмаар аяга бариад явж байхдаа одоо тасалгаандаа ороход тасалгаа нь хоосон биш ширээний чийдэнгийн бүдэг гэрэлд, зөөлөн сандалд Вернер сууж байгаа гэж сэтгэлдээ тодхон төсөөлөв. Хоёул яаралгүй намуухан ярилцана.

	Вернер тасалгааг ажиглан зогссон хэвээр байлаа.

	— Танайх аятайхан байна. Гэрт элдвийн илүү юм их байхад би дургүй гэхэд нь

	— Нээрээ тийм үү? Амьсгаа авахад сайхан гэсэнд

	— Ийм гэрт суухад сайхан гэж хэлмээр байна. Элдвийн алчуур бүтээлэг алга гэж хэлээд, хэлснийг минь ойлгов уу, үгүй юу гэж харав. 

	Ойлгосон байна. Тэгэхэд нь

	— Май, энэ эм. Уучих. Одоо жаахан хажуул гэжээ.

	Клара инээмсэглэн хайрцагтай тамхинаас нь нэгийг авлаа. Их урт иштэй сайн тамхи байна. Тамхины утаа цагариглаж... намуухан ярилцана... 

	— Хэвтээч гэж Вернер шаардаад, — Энэ хуралдаанаас болж, хамгийн бөх толгой ч өвдөнө. Дуусгаваргүй их яриа гэлээ.

	Клара энэ үед тамхи асааж аваад, гэнэт толгойгоо гэдийв. 

	Вернер намын идэвхтний зөвлөгөөнийг хэлжээ.

	— Та дуустал суугаагүй нь тоогүй. Танд сонин ч байх, ашигтай ч байх сан. Хэрэгтэй юм их ярьсан гэсэнд Вернер алжаангуй гар сэгсэрч

	— Тэр бүхнийг би өөрөө мэднэ гэхэд нь

	— Гэтэл идэвхтэн нар танд тус болмоор арга замыг эрсэн юм. Та мэдэх юм бол хэлэхгүй яасан юм бэ? Таныг мэднэ гэхэд эргэлзэж байна. Жирийн улс танд тусалж чадна гэж та итгэхгүй байна. Үүний харгайгаар та олон нийтийн итгэл, өөрийн нэр хүндийг алдаж гоёхон ганцаардаж байна. Ингэж ганцаардах нь эцэс сүүлдээ тоогүй юм болж мэднэ гэлээ.

	Вернер ундууцан ярвайж, зөөлөн сандалд суух гэснээ больж, өргөн бариулыг нь яльгүй түшлээ. Клара ч бас үзэлцвэл үзэлцье гэж, төв цэмцгэр зогсов. Хамар өрөөнд эгшигт хайрцаг ч дуугарахгүй, хөлийн чимээ ч гарахгүй таг чиг байна.

	— Яагаад ганцаардах гэж? Танд ямар баталгаа байна? гэхэд нь

	— Баталгаа юу? Та өнөөдрийн зөвлөгөөнийг үзсэн болоосой! Таныг хүлээж байсан. Таны үгийг хүндтэй, итгэлтэй сонссон! Та ухаантай юм ярьсан мөртөө захирангуй хүйтэн ярьсан. Тушаал, донгодлогоор ажлыг хөдөлгөж болно гэж та итгэсээр байна. Танд туслах гэхэд та өөдөөс хэрэггүй, бүгдийг өөрөө хийнэ гэж зандарсан. Таны нэр хүндийн жаахан үлдэгдэл байгаа тул эсэргүүцэж шуугилдаагүй. Таныг «мундаг хүн», «сүрхий» гэж ярилцаж байна лээ. Таныг гарснаас хойш хүн болгоны сэтгэл амарч, гэртээ байгаа юм шиг болсон гэсэнд

	— Даруулгаа алд аа юу? гэж Вернер хэлээд нүд нь ууртай гялалзсанаа даруй биеэ барьж, — За таны цааш ярихыг сонсъё. Намайг явснаас хойш та нар юу ол оо вэ? гэжээ.

	Клара ямар ч гэсэн шарыг нь хөдөлгөж чаджээ. Гадна өнгөн дээрээ тайван байх гэж яаж оролдсон ч нүдэнд нь хилэнгийн гал гялсхийв.

	— Та аргаа өөрчлөх хэрэгтэй. Захирч зандарч сүржигнэдгээ багасгаж, жинхэнэ намч ёсыг нэмүүхэн болгох хэрэгтэй гэж аятайхан хэлсэнд Вернерийн царай хувьсхийж

	— Клара, та аан гэж бай. Би намд олон жил болж, цаг ямагт намч аргаар ажиллаж ирсэн хүн. Та намайг юу гэж зэмлээд байгаа юм бэ? Би намын байгууллагад цаг бага гаргадаг байж магадгүй. Гэсэн ч догшин эмэгтэй та ойлгооч, надад түм буман ажил явдал байдаг! Шуурхай барилга, онц яаралтай барилга, материал, төсөв, ханган нийлүүлэх ажил, норм, цутгамал, шил гөлтгөнө, цалин хөлс, орон сууцны асуудал, хөндий гоймон, хаалганы нугас... Өөр юу юу ч билээ, чөтгөр бүү мэд! Юм бүхнийг мэдэж завдахгүй гэхэд нь Клара өлгөн авч

	— Тийм ээ. Яагаад вэ гэвэл та олон түмэнтэй ажиллаж, санал онолыг нь сонсохыг хүсэхгүй, тэгж чадахгүй, ганцаараа ажиллаж байна. Та нэм, комсомолын амьдралыг төлөвлөгөө, барилга, ханган нийлүүлэх асуудал, хөдөлмөрөөс тусгайдаа юм шиг бодож байна. Тэгээд л танд... гэж хэлсэнд

	— Та Морозовын амаар будаа идэж байна! гэж Вернер эгдүүцэн дуугарахад нь

	— Энэ Морозовын үг юм бол тэгэх тусмаа та анхааран сонсох ёстой гэж Клара ширүүн хариулсанд

	— Зөвлөгөө өгсөнд тань баярлалаа гэжээ.

	Тэр хоёр бие биеэ өстэй юм шиг харав. Клара гэнэт уйтгарлаж, тасалгааны буланд очиж, өөртөө уурлан, гараа зангидав. 

	Вернер зөөлнөөр

	— Энэ тухай ярихаа больё, Клара. Энэ их чухал яриа. Олон зүйл дээр таны зөв байж болох юм. Би хэрэлдэхийг хүсэхгүй. Би таны үгийг сайн бодъё гээд хэсэг дуугүй байснаа, — Пирамидон тус болов уу? гэхэд нь

	— Тус боллоо гэлээ.

	Намуухан гэрэл тасалгаагаар түгж, суухад эвтэй зөөлөн сандал буланд сондойж харагдана. Хэрэггүй сондгой эд. 

	Вернер тамхиа унтраагаад, эелдэгхэн инээмсэглэж

	— За ингээд би таныг эдгээчихлээ. Та ч надад хэлэх гэсэн муу юм болгоноо хэллээ. Илэн далангүй ярьсанд тань баярлалаа. Энэ чинь пирамидон биш, түүнээс ч зэгсэн сайн эм боллоо гэлээ.

	Яваад өгөх нь үү дээ? Клара засаж болшгүй явдал болсныг мэдэрлээ. «Тольт зүрхээ... ороогоод...» Ямар балай орой вэ! Юм бүхэн нэг л гажуу зөрүү боллоо.

	Клара юу хэлэх. Вернерийг яаж саатуулах ухаанаа олсонгүй. Вернер Кларагийн догдолсон царайнаас нь эхлээд, ганган туфлийн нь шөвгөр хоншоорыг хүртэл шинжин хараад

	— Таныг гэртээ ийм байдаг гэж бодсонгүй. Та миний санаснаас гоолиг сайхан юм байна. Би нааш орж ирэхдээ тантай элгэмсэг тайван ярина, зүгээр жаахан амарна гэж хүссэн юм сан гэж алгуурхан өгүүлэхэд нь

	— Би ч бас... гэж Клара сонстох төдий хариулсанд Вернер тэр хэлсний нь дуулсангүй, бодсоноо үргэлжлүүлэн

	— Санаснаар болсонгүй. Гэхдээ зэгсэн гашуун эм хүртээсэнд тань баярлалаа гэжээ.

	«Янаг амрагийн явдал эхэлсэнгүй. Ямар айхавтар зарчимч хүүхэн бэ!» гэж нэг нь бодож байхад, «Ингээд өнгөрчээ. Одоо гараад явчихна. Амар мөрний дээгүүр зугаалдаг салхи надад зохихгүй юм байж» гэж нөгөө нь бодно.

	— Одоо зарчмын ярианы дараа элгэмсэг тайван ярилцаж болох биш үү? гэсэнд

	— Бүтэхгүй, Клара. Таны толгой өвдөж байсан, одоо унтах хэрэгтэй. Би унтахын өмнө салхинд гаръя гэхэд нь

	— Та унтахын өмнө салхинд гарч заншсан юм уу? гэвэл

	— Үгүй. Гашуун эм хүртсэний дараа нэмж байгаа юм гэжээ.

	Вернер явахдаа гарыг нь атгалаа. Клара хамт явъя гэж хэлэх гэтэл Гранатовын хаалга онгойж, босгон дээр хардах байдалтай дүрс нь үзэгдэв.

	Вернер Клара хоёр бие биедээ хандаж

	— Тавтай нойрсоорой.

	— Тавтай нойрсоорой гэлээ.

	Клара гэртээ орохын өмнө Гранатовт хандаж

	— Та унтахгүй юугаа хийнэ вэ? Нойр чинь хүрэхгүй байгаа бол салхинд гарах юм уу айлд очих юм уу, ядахдаа ном уншихад яана даа гэж ширүүн хэлсэнд өөдөөс нь

	— Толгой өвдөж байна гэж надад хүн утасдаагүй нь харамсалтай, надад ч пирамидон байхгүй л дээ гэж гоморхон уйтгартай хариулжээ.

	Клараг орондоо орох үед Гранатов тасалгаандаа:

	 

	Доромжлуулсан хүний завж нь... 

	 

	гэж маяглан дуулах сонстов.

	Клара бүүр сүүлд, шатаар өгсөж яваа, дараа нь толгой дээр итгэлтэй тайван алхаа сонсогдсоноос хойш сая унтжээ.

	Геннадий Калюжный гүдэс шулуун, зөрүүд хүн. Тэр бол олон юм бодож толгойгоо зовоодоггүй, бусдын бодож боловсруулсан бэлэн зэлэн үр дүнг дуртайяа авч хэрэглэдэг хүний нэг юм. Генька бух шиг тэнхээтэй, тэр их тэнхээгээ хамгийн дэмтэй, биеэ хамгаалахад хэрэгтэй зүйл гэж бодно. Гэхдээ ихэнх тэнхээ ихтэй эрчүүлийн нэгэн адил, сэтгэл цагаан бөгөөд их тэнхээ чадлаа хоёр хүний дунд хэрэглэхийн тулд чадал дорой өөр нэг сайн нөхөр хэрэгтэй байжээ. Тийм анд сайн нөхөр нь Сема байлаа. Олон жилийн өмнө бүүр жаал хөвгүүд байх үед Сема өөртөө ахадсан тэнхээтэй хүнтэй зодолдож, дийлдсэн мөртөө бууж өгөхгүй байхад нь Геннадий өмөөрч тусалсан тэр цагаас хойш хоёул үерхэх болсон билээ. Сема уруул ам нь цус болж, энд тэндгүй хөх булдруу болсон ч атугай, их омог бардам зантай болохоор Генькад баярлаж талархсан үг хэлээгүй боловч зүрхнийхээ угт талархан бахархах сэтгэл өвөрлөн оджээ. Тэр хоёр нэг хэсэгтээ ойртож нөхөрлөхгүй ч гэсэн бие биеэ бараадасхийн явах болж, сүүлдээ Сема өөрийгөө илүү ухаантай, их юм мэддэгийг Генькад батлан харуулж, тийнхүү эн чацуу болжээ. Геннадий бол омог бардам зангүй, хүн өдвөл мөргөөд авахаас ч үл буцах, аргадвал эрхэлж наадахаас ч үл буцах бяцхан бяруу мэт ааш араншинтай. Геннадий булчин шандасныхаа гайхамшигт их чадлаас бусад бүх талаар өөрийгөө Семагаас дутуу гэдгийг шууд зөвшөөрч, үерхэн нөхөрлөхийг үнэн голоосоо хүсэн тэмүүлэв. Ёстой Одессынхны зан төрхийг шингээсэн тэр хоёр өдөр тутмын амьдралын аахар шаахар юман дээр хэнэггүй тайван бөгөөд хоёул нялуурч налигнах дургүй, зайгүй бат зузаан үерхэж нөхөрлөснөө гадна өнгөн дээрээ цайлган тоомсоргүй байдлаар халхална.

	Тэр хоёрын үерхлийн замд эм хүн хөндөлсөж байсан удаа үгүй. Хоёр залуу эрийн үерхлийн батыг шалгах үлэмжийн их шалгуур бол эм хүн байдаг билээ. Геннадийн янаг амрагийн элдэв явдлыг Сема гайхан сонирхох боловч гомдож тунирхахгүй, найзыгаа анхааралтай, дооглонгуй ажиглаж байдаг байжээ. Семад элдвийн адал явдал тохиолдож байсангүй. Одесст байхдаа олон бүсгүйг шохоорхдог байсан боловч удаа бүрийд шохоорхол нь журмын сайхан үерхэл болон хувирч, янаг амрагийн явдалд санаа тавихаас өмнө шинэ эмэгтэй найзынхаа сэтгэл оюуны өсөлт хөгжилд илүү анхаарал санаа тавьж, эмэгтэй нөхрийнхөө янаг амрагийн холбоог тэтгэн дэмжиж, хүнтэй суулгаад, нялх нярай хүүхдэд нь тарчигнуур тоглоом аваачиж өгнө. Семагийн янаг дурлалын цаг хараахан ирээгүй байжээ.

	Анд хоёрын үерхлийн үзүүрт Клава гарч ирэхэд Геннадий найзтайгаа муудалцахыг үл хүсэн, үг дуугүй найр тавин ухарч, «Болохгүй бол болохгүй л биз. Тэгээд гүйцээ» гэсэн билээ. Гэтэл Клава өөр хүнд сэтгэлтэй болсон. Тэгэхэд нь дэлгэрэнгүй сайхан сэтгэлт Сема гутарч гуниглавч тэр хайр сэтгэлийг ойшоон үзсэн юм. «Бас нэг хүүхэнтэй энгийн үерхэх боллоо. За яах вэ, дахиад хүнтэй суулгах биз» гэж Геннадий дотроо инээмсэглэн боджээ.

	Хоёул хайр сэтгэлийн хүлээсгүй, барилга дээрх аж амьдралын бүхий л хэвшлээр нийлж нэгдсэн хоёр найз улам бат нөхөрлөлөө. Тэр хоёр салж холдоно, тус тусдаа аж төрнө гэж огт сэтгэхгүй болжээ. Гэтэл Тоня гараад ирэв. Очиж очиж Семагийн анхаарлыг хэрхэвч татаж чадахгүй гэж Геннадий бодож байсан ганц хүүхэн шүү. Яагаад ийм болов? Геннадий үзэж мэдсэнгүй. Тийм юм бол гэж огт санаандгүй байтал анд нөхрийн нь дурлал гэнэт мэдэгдэв. Тэр хоёрыг нэгэнт шийддэгээ шийдчихсэн хойно нь Геннадий сая тэр тухай мэджээ. Мэдээд хамгийн сайн анд нөхрийн нь эрх чөлөөнд халдсан хөндлөнгийн хүнд жөтөөрхөн харамлах санаа төржээ.

	Сема Альтшулер аравдугаар сарын сүүлчээр эмнэлгээс гарч, тэр өдөртөө сүүлчийн галт онгоцоор амралтын чөлөөгөөр явах ёстой байлаа. Намрын цагт зам муу, зам зуур бүтэн сар явахыг бодолцоход Сема арван хоёрдугаар сарын сүүлчээс нааш ирмээргүй төлөвтэй.

	Сема гэртээ бие нь сул ч царай нь туяаран хүрч ирэв. Геннадийн сэтгэл түгшин догдлон хүлээж байлаа. Одоо л найзтайгаа ний нуугүй ярих боломж гарлаа. Гэтэл Сема нэгэнтээ гар сэгсрээд, юм яриулсангүй. Аян замд мордохдоо хуримд очих гэж байгаа юм шиг баяртай байжээ. Сема гоёлынхоо костюмыг өмсөж, эрээн зангиа зүүж, уранхай ботинкоо гялалзтал зүлгэв.

	— Ядахдаа энэ хоёр сард сайн бодоорой... гэж Геннадийг эхлэн ярих гэтэл

	— Генька чи аан гэж бай! Чиний хэлэх гэж байгааг би бүгдийг мэднэ. Муу юм болгоныг би өөрөө мэднэ. Тэгвэл надад муу юм байхгүй. Энэ тухай ярихаа больё гэж сүртэй хэлжээ.

	Тоняг ирэхэд Геннадий ёсыг бодож төв байдлаар угтаад, түргэн гарав.

	Сема овоохойнхоо голд өрөвдмөөр инээмсэглэн зогсоно. Тоня түүнийг харвал танигдмааргүй өөр болж, сахлаа мөлчийтөл хусаж, гоёод их л өөр байлаа. Таньж дурласан тэр хүн нь биш өөр хүн болсон шиг санагдаж, Тоня итгэлээ алдаж, биеэ бариад хэлэх үгээ олохыг больжээ.

	Сема ч юу хэлэхээ мэдэхгүй байв.

	Тэр хоёр анх удаа уулзаж байгаа юм шиг болов.

	Сема хоёр биеийнхээ үймэрсэн сэтгэлийг тохируулахын тулд

	— Гадуур жаахан явъя гэж хэллээ.

	Тэр хоёр овоохойн дэргэдүүр бие биедээ халж гар хүрч чадахгүй, юм ч ярихгүй зэрэгцэн алхлав.

	Овоохой ард үлдсэн хойно хоёул зэрэг зогслоо. Дээр нь өндөр хөх огторгуйгаас өөр юмгүй, эргэн тойрон хожуул, хагдарч харласан хөвд хөвөөнөөс өөр юмгүй байв. Эцэст нь Сема эхлэн ам нээж

	— Тоня! Би тантай нөхөр журмын хувиар ярилцах хэрэгтэй байна. Би зоригтой хүн. Өөрийгөө ч, чамайг ч хуурахыг хүсэхгүй. Тоня та намайг үхлээс аварсан, та миний амь сахигч тэнгэр, болзоот хүүхэн минь, эх минь байсан. Тоня та их ухаантай хүн... гэлээ.

	Тоня хажуу тийшээ, холдож байгаа намуу цэцэгтэй хожуулыг харж байснаа

	— Тэр шальгүй юм... Би хийвэл зохих юмаа хийсэн. Сема чи хуурах гэж юу хэлж байна? гэсэнд

	— Тоня... Би таны сэтгэл зүрхийг хэлж байна. Надад сайн нөхрийн ёсоор хэлнэ үү. Би одоо хөл дээрээ босож, эрүүл болоод өмнө чинь зогсож байна. Би явж эмнүүлээд эргэж ирнэ. Тоня, та урьд ярьснаа буцаагүй, одоо ч гэсэн би таныг миний эхнэр гэж хэлж болно гэж бодож байна уу? гэхэд нь

	— Тийм ээ, гэв.

	Тоня үнэн хүсэж байсан болохоор үнэнээ хэлжээ. Гэсэн мөртөө сэтгэл нь хямрав. Сема нь нэг л хүний хүн болчихжээ. Өөрөөс нь жаахан намхан, эрээн зангиатай, гялалзсан уранхай ботинктой, сахлаа мөлчийтөл хуссан энэ туранхай хүн бол Тонягийн асрамжид шүтэж, алгаараа илж таалахад нь тайвширч тайтгардаг өнөөх арчаагүй өрөвдмөөр ялдам дөлгөөн Сема нь биш болжээ. Сема өөрийн нь гарын дороос нэгэнт гарч жичдээ амьдралтай болсон байна. Хоёул дахиад хуучин шигээ амь нэгтэй болж чаддаг болов уу?

	— Тоня, би чамаас надад хайртай юу гэж асуухгүй. Чамайг надад хайртай болно гэж мэднэ. Харин нэг юм гуйя. Надад үнэнээр нь хэлээрэй. Бид, намайг буцаж иртэл хойшлуулбал яасан юм бэ? Та өөрийгөө шалгаж тэнсэж, сайн бодож, аажуу тайван шийдэх юм биш үү? гэхэд нь

	— Үгүй! гэж Тоня чанга дуугараад, цээжин дээрээ гараа тавилаа. 

	Тоня үнэндээ тэгэхийг хүсэхгүй, ер нь тэгэхийн хэрэггүй, биеэ тэнсэж шалгахыг хүсэхгүй байжээ.

	Сема өөдөөс нь үнэнч сэтгэлээр зүрх догдлон ширтэв. Янаг хайртай бүсгүйгээ тэврэн авч, цээжинд нь нүүрээ наалдуулж, амаар хэлэх гээд зүрхэлдэггүй, сэтгэлдээ хадгалж явдаг янагийн үг шивгэнэнхэн хэлбэл юутай сайхан бил ээ! Гэтэл Сема одоо ч зүрх нь хүрэхгүй байна. Урьд урьдынхаас зүрх нь хүрэхгүй байна. Хоёул амьдралд эргэж ирэв. Энэ амьдралд Тоня Сематай холбоогүй нэгэн сэтгэл бий. Тэрийгээ мартсан болов уу, эсвэл өөрийн нь амийг аврах гэж хоёр сар хамаг чадлаа шавхан байх зуур сэтгэлийнхээ гүнд далдалсан болов уу?

	— Тоня та сайн бодоорой. Тэр хүн энд байхгүй. Харин эргээд ирвэл яана? Эргэж ирээд танд: «Тоня, намайг уучил» гэвэл та түүнийг өрөвдөхгүй юу? Таны зүрхэнд түүнийг хайрлах сэтгэл төрөхгүй юу? гэж Сема асуужээ.

	Ингэж хэлэхийн хэрэггүй байж. Бүсгүй хүнийг мохоож дайрч байгаагаа Сема өөрөө ч мэдлээ. 

	Тонягийн царай зэвхий дааж, дуу алдан

	— Үгүй! Үгүй! Би түүнийг жигшдэг. Би түүнийг санах дурсах дургүй. Нэгэнт өнгөрсөн хэрэг! Чи намайг гомдоож байна. Би тийм бол өөрөө өөрөөсөө жигших сэн... гэж хэлэв.

	Сема гарыг нь атгаж, уруулдаа алгуурхан ойртуулан, ёсорхуу хүндтэй үнслээ. Жөтөөрхөх сэтгэлд автаж, өөрийн бүхий л үзэл санаанд харш хүлцэнгүй биш зан гаргасандаа ичиж зовжээ.

	— Тоня! Би чамд андгайлъя. Чиний зол жаргал надаас шалтгаалдаг юм бол... гэж аяархан хэлснээ хоолой нь зангирч дуугүй болов.

	Тоня түүнийг тэвэрч, мөрөнд нь нүүрээ наалдууллаа. Тэр хоёр үнсэлцэж зүрхлээгүй боловч ингэж гэмгүй сайхан тэврэлдсэн нь үнсэлцсэнээс хамаагүй илүү ойртуулжээ.

	Тэр хоёр гэртээ буцаж ирэв. Геннадий овоохойн үүдэнд шанаа тулаад баргар царайлан сууж байв. Семаг нэг харж, Тоняг нэг хараад, шийдэж гүйцсэнийг ойлголоо. Сема, Тоня хоёр өөрийг нь хараад учрыг гадарласан харц солилцоход нь зүрх нь хөндүүрлэж өвдөх шиг болов.

	Хайр дурлалд үерхэл найр тавилаа.

	Гутарч гонсойсон Геннадий, тэр хоёрыг угтан өндийж, хөгжилтэй сэргэлэн царай гаргаж, албын хүчээр инээмсэглэн, хоёуланд нь баяр хүргэж, дараа нь гэрлэх гэж байгаа тухай Семагийн сүртэй үгийг сонсов.

	Геннадий салан салтал биеэ барьж ядан тэмцэлдэж, анд нөхрөө харамлаж, зэвүү нь хүрч суув. Тоняг ядаж ганц минут гадагшаа гарсан бол Семаг тэвэрч, найрсаг, тоглоомын үг хэлж, сэтгэл нь онгойх сон. Гэтэл Тоня ганц минут ч гарсангүй. Сема ч гэсэн анд нөхөртэйгөө хоёулхнаа үлдэх хэрэгтэй юм гэж бодсонгүй, шулуухан мартаж орхижээ.

	Салахын үед Геннадий эцсийн удаа хүчилж

	— Сайхан амраад, таргалаад ирээрэй. Хар тэнгист мэхийн ёслоорой. Би Тоняг харж хандаж байя. Чамайг ирэхэд шинэ банзан байшингийн аль сайн өрөөг засаж янзлаад байж байна. Би өөрөө янзална, санаа зовох юмгүй гэж хэллээ.

	Семаг олноороо дуу дуулан үдэж гаргав. Тоня эхлэн гаргах боловч нэг ч дууг гүйцэд дуулж чадсангүй. Шинэ сонин баяр жаргал сэтгэлийг нь эзэмдэнэ. Тал бүрээс тоглоом наадам, бэлэг ерөөлийн үг дуулдав. Сема гарыг нь атгаж, царай нь туяарсан нүдээр ширтэхэд Тоня зол жаргалтай болно гэж итгэлээ.

	Мөрний хөвөөн дээр тэр хоёр бас л үнсэлцэж зүрхэлсэнгүй. Гэтэл Семаг галт онгоцон дээр нэгэнт гарч, матрос нь дамнуурган шатыг хурааж авахаар зэхэж байтал Тоня урагшаа ухасхийж, шатаар хөнгөхөн гүйж гараад, Семаг хүзүүдэн авч уруулыг нь шимэн үнслээ. Ингэж үнсэлцсэн нь хайр дурлал, бат итгэл, хожмын найдлага, хүсэл хүлээлтийг санагдуулж, хоёул салж ядан байжээ.

	Дараа нь Тоня шатаар гүйн уруудаж, олон нөхдийнхөө дунд зоригтой үсрэн буулаа.

	Бүгд алга ташив. Галт онгоц хөдөлж, туяарсан нүдтэй Семаг авч одов. Малгайгаа барьж дээш өргөсөн нь бас харагдаж байна.

	Тэгснээ юу ч мэдэгдэхээ болилоо.

	Тоня урагшаа хий гөлрөн зогсож байв. Бүрэнхийд царай нь царай биш болсныг хэн ч ажигласангүй. Дотор нь харанхуйлж хачин болсныг үнэмшмээргүй аймшигтай байлаа. «Үгүй, би эвгүй үсэрч буусан байх» гэж бодов. Хурцадсан ухаанд нь сэтгэлийн түгшүүр зовлон дүүрэн сүүлийн хоёр сарын байдал ганц өдрийн явдал мэт жирэлзэн санагдав. «Би яагаад ажигласангүй вэ?.. Эсвэл мартсан юм болов уу?..» гэхэд юу ч мартаагүйгээ мэдэж байлаа. Гэтэл үнэн нь даанч санамсаргүй, даанч аймаар юм байжээ.

	— Явъя, Тоня гэж Геннадий хэлээд түүнийг сугадлаа.

	Тоня хэд алхаж чадсан уу, нэг юм хэлж завдсан уу, хожим нь санахгүй байжээ. Нойтон газар хүний цуван дээр хэвтэж байхдаа ухаан орсон юм. Толгой, цээж нь нойтон байлаа. Катя Ставрова дээрээс нь тонгойж, ухаан оруулах санаатай хацрыг нь илж үрж байв. Тоня хэн болохыг танихгүй, юу болсныг мэдэхгүй, Катягийн өөдөөс удтал хий гөлрөв. Толгой нь шуугьж, бархгийн гинж хангинах, ус цалгих, галт онгоцны яндан хүнгэнэх чимээ холилдон байв. Тэгтэл нөгөө аймшигт үнэн зүйл санаанд нь орлоо. Тоня бүгдийг санаж, нүдээ аниад, амьд явмааргүй санагджээ.

	Катя хацрыг нь үнгэж, нойтон алчуур духан дээр нь тавихад хацрыг нь даган ус урсав. Тоня босож, нойтон духаа арчаад, Геннадий, Катя хоёроор хоёр талаасаа түшүүлэн гэртээ харилаа.

	Катя Тоняг сэргээх гэж оролдох завсар,

	— Ай мөн хэцүү ч янаг хонгорууд бол! Одоо бас Сема муурч унаад байгаа юм биш байгаа даа? Ёстой ном зохиолд гардаг шиг наалинхай юм болж байна! гэж хэлээд инээд алдан өгүүлэхэд нь,

	— Тоня сар гаруй Семаг сахиж нойргүй байсан. Тэгэхэд чи наалинхай маалинхай гэх юм! гэж Геннадий үгийг нь тасаллаа.

	Геннадий Тонягийн тухай дотроо юу гэж боддог байлаа ч гэсэн, Тоняг харж хамгаалж байна гэж Семад амласан болохоор энэ мөчөөс эхлээд анд нөхрийн нь болзоот хүүхэнд хэн ч гар хүрч зүрхлэх ёсгүй боллоо.

	Сергей Голицын Сахалины Александровскт ирээд бүтэн долоо хоножээ. Бүүр ирсэн өдрөө энэ арлаас шалавхан явах гэж боомтод очив. Зам нь намагтай цулгуй газраар, агуулах, дархны газрын дэргэдүүр өнгөрчээ. Тэр цулгуй газар олон майхан эгнэн ярайж, майхны хажуугаар хүүхэд тоглож, хэц дээр угаасан хувцас эврээж, шуудуунд гахай бужигнаж байлаа. Чавх бариад бор шувуу отож байгаа жаал хүүг Сергей дуудаж

	— Жаал аа, чи энд суудаг уу? гэж хашхиран асуусанд

	— Үгүй ээ. Галт онгоц хүлээж байна. Эх газар суудаг гэж жаал хүү хайхрамжгүй дуугарав.

	Сергей боомтод очоод, эх газраас галт онгоц долоо хоногийн дараа ирэх боловч явах хүн их, багтахад маш хэцүү гэж дууллаа. Сергей эх газар очих хүсэлтэй өрсөлдөгчид нь суудаг майхны хажуугаар буцаж явахдаа «Сахалины онцгой нөхцөл гэнэ! Тэр СОН-ийг нь чөтгөр алгадаасай!» гэж уурсан үглэв. 

	Жаал хүү хуучин газраа байх боловч Сергейг хараад чавхаараа даллан, нэг юм хашхирав. Тоомсоргүй хэвлүүн зангийн нь ор мөр ч үлдсэнгүй. Хөвгүүн тэнгэр өөд зааж Сергейд

	— Мазурук! Мазурук! гэж хашхирав.

	Хоёр завьтай мөнгөн цагаан онгоц хотын дээгүүр мэндлэх мэт нэг тойроод доошилж эхлэв.

	— Юун Мазурук вэ? Нисэх онгоц л байна! гэж Сергейг хэлэхэд жаал хүү, Сергейг яасан юм мэддэггүй хүн бэ гэсэн шиг зэвүүцэн хараад

	— Мазурукийнх далавчин дээрээ цэнхэр зурвастай, Ивановынх улаан зурвастай. Тайгынхан ч мэддэг юм. Та хаанаас ирсэн хүн бэ? гэжээ.

	Сергей онгоцны буудал тийш сажлав. Хабаровск руу аваад явах юу магад. Нисэгчийг нь хараад зүрх нь базаллаа. Биедээ эрэмшсэн цэнхэр нүдтэй цэвэр цэмцгэр нисэгч онгоцныхоо далавчин дээр зогсоод, шуудан буулгах ажлыг удирдаж, усны хөвөөнд гүйлдэн ирсэн, хэн нь ч гэсэн өөрийг нь анд сайн нөхрөө гэж хүлээн авахад бэлэн байгаа олон хүнийг цэнхэр нүднийхээ булангаар харж, хоргүй мушилзан байв. Нээлхийгээс бүхээгийн механикчийн танил царай цухуйлаа. Эд Камчатк, Сахалин, Хабаровскт хэдэн удаа нисэж очсон бол? Мөнгөн цагаан далавчит онгоцоороо хэчнээн их ачаа, хүн, тэр мөртөө үнэтэй чухал ачаа, хүндтэй чухал хүн зөөсөн бол? гэж бодогдов.

	Тэгэхэд Сергей хэрэн тэнүүчилсээр л явна.

	Явах хүсэлтэй хүн болгон нисэгчийг тойрон шавж

	— Илья Павлович аа, намайг... Илья Павлович аа,, би маш чухал хэрэгтэй... Илья Павлович аа, яаралтай дуудлагаар... гэлцэв.

	Сергей гараашинд эргэн ирж, жолооч нартай хамт хонов. «Хулгайлуулсан» Валя эндээ үлдэж жолооч болохыг ятгав. Ингэж ятгадгаас Сергей бүүр залхжээ. Сергей бас Сахалинд амьдралаа ч үрж, мөнгөө ч дэмий үрж яваа Костя гэж хорин хоёр настай сэргэлэн залуу жолоочтой нөхөрлөв.

	Костя Сергейг арлын гүнд дотогшлон орж, Тымь голын хөндийд очъё гэж урьжээ. Өөрөө тэндхийн гиляк хамтралд сурах бичиг, аж ахуйн ачаа, шуудан хүргэж очих аж. Валягийн зөвлөж хэлсэн нь:

	— Мэдээтэй л байгаарай. Дорониноос дутахгүй ятгана вий. Би дахиад чамайг гайгаас мулталж чадахгүй. Амралт аваад, газар орон үзэж явна гээрэй. Эргэж ирээд манайд ажил хийнэ биз. Маш сайхан ажил! гэжээ.

	Костя тэр хоёр өглөөний сэрүүнд замд гарав. Машинд нь савхин хүрэмтэй, судалтай малгайтай, ганган шар ботинктой, үүргэвч үүрсэн бас нэг залуу сууж суулаа. Тэр залуу өргөн шанаархаг царайтай, онигор жартгай нүдтэй ажээ.

	Машин хотын дотуур тоос манаруулан давхиж явах үед

	— Энэ хэн бэ? гэж Сергей асуусанд

	— Нот гэдэг гиляк хүн. Соёлын сургуульд суралцсан юм. Одоо Дорнод эрэгт тосгоны зөвлөлийн дарга. Тымь хүртэл бидэнтэй яваад, цаашаа завиар явна. Өөр зам харгуй байхгүй. Гол нь бас өчнөөн төчнөөн боргиотой аймаар гол. Бид бол хүзүүгээ булгална, эд өөрснөө давгүй байдаг гэжээ.

	Модон байшин, тоосонд даруулсан мод, гар бөмбөгийн талбай, зээлийн хажуугаар өнгөрөхөд хот ард үлдлээ. Ер алгын чинээ сул газар бүр гар бөмбөгийн талбай харагдана.

	Машин нь мурилзсан замаар нэгэн үе эгц огцом гангын хажуугаар гарч, нэгэн үе ой модон дотуур орж, гүвээ өөд мөлхөв. Бүрхэг тэнгэр асар том хорголжин дээвэр мэт дээрээс лүглийж, ойн нам гүмд авиа чимээ тов тодхон сонстоно.

	— Сайхан зам байна! гэж Сергей дуугарав.

	Гэтэл зам муудаж эхэллээ. Саявтар бороо орсон учир өтгөн шавар эвэрч хатуураад, гүнзгий үелсэн ховил болжээ. Машин нэгэнтээ овгор өөд уухилан гарч, нэгэнтээ тогтонги хар шалбаагтай нүх рүү орно. Эргэн тойрон хуш, жодоо, нарс, гачуур, хус модтой ой үргэлжилнэ. Зүг бүрээс уул толгод хүрээлж, зарим нүцгэн бараан толгодын бэлээр шатсан мод уйтгартай ёрдойн сэрдийж харагдана. Ойн түймрийн үнс чандруу дороос зулзаган мод цухуйж эхэлжээ.

	Давхраатсан хар чулуулаг нь ил гарсан гангыг Сергей ажиглав.

	— Нүүрс, хаана л ухна вэ, газар сайгүй чулуун нүүрс бий. Нарийн төмөр замыг элээж байна. Ийм замаар юу зөөж гавих вэ дээ? гэж Костя хайхрамжгүй өгүүлэв.

	Нарийн төмөр зам хааяа өмнөөс гарч үзэгдээд, дахин ойд далд орно. Нэг удаа төмөр зам хөндлөн гарлаа. Костяг машинаа зогсооход нь л Сергей галт тэрэгний дохио сонссоноо сая мэдэв. Чихэнд ижил дасал болсон сэрэмжлэх дохио дуулджээ. Сергей галт тэрэгний дохио сонсолгүй удаж, бүүр төсөөрчээ. Нарийн төмөр замын «Хөхөө» гэж хочилдог хуучирсан бух тэрэг араасаа нүүрстэй вагон чирч, хажуугаар өнгөрөхөд толгойгоо тонгойсон машинчийг Сергей харж завджээ. Модны оройгоор хэсэг зуур утаа суунаглав.

	— Муу «хөхөө» л байна! гэж Сергей эс тоогч болж хэлээд, нүдэнд нь нулимс дүүрч, түүнийгээ Костягаас нууж буруу харлаа. Бус цагт бол Сергей ийм галт тэрэг жолоодохыг ичих сэн. Харин одоо атаархаж, гуниглах сэтгэл төрөв. Тохируулагчийг гараараа эргүүлж, хурд авч байгаа галт тэрэгнийхээ чичирхийллийг мэдэрч, мурилзсан дуулгавартай ган замыг нугалж л явбал ... билетгүй зорчигч болж тэнэж явснаас, чөтгөр алгад, ажил хийж л байдаг юм бол, ядахдаа ийм «хөхөө» жолоодсон ч яах вэ! гэж бодов.

	Их гуньж гутсан боловч удаан гуньсангүй. Сергей уйтгартай юмыг удаан бодох дургүй, ер нь ямарваа юмыг эргэцүүлэн бодож, шинжиж, шийдэж сураагүй ажээ. Сүүлийн үе хүртэл аж амьдрал нь явдаг мөрөөрөө явж, Сергей ч дуртайяа урсгалыг дагаж байсан сан. Тэгээд сайхан урсгалаас муухай урсгалд орсноо өөрөө ч мэдсэнгүй. Үүнийг хожимдсон хойно мэдсэн боловч гэдрэг урсгал сөрөн сэлж чадсангүй. Харин одоо яалтай вэ? Сергей аль тааралдсан зүг рүү урссаар л байна.

	Зам улам улам өгсүүр болов. Ойн цоорхой, уулын горхины хөвөөгөөр, голын дагуу босоо хүн далд ормоор өндөр цагаан, ягаан, шар өнгийн том том цэцэг дэлгэрчээ. Хажуугаар нь бас л лут том даливс битүү ургажээ. Тийм даливсаар хүн орооход хүрнэ.

	Машин тасралтгүй аахилан дуржигнаж, хонхор хотгорыг танк мэт туулна. Дугуй дороос бөөн бөөн шавар үсэрч, машиныг будна. Костя ууртайяа хөмсөг зангидаад, дуулгавартай «Газ» машинаа хэлшгүй хэцүү замаар даваа өөд урагш нь, дээш нь жолоодно. Сергейг юм асуухад замаас нүд салгалгүй ширтэн

	— Зэгст нуруу. Ёстой чөтгөрийн орон... гэж сийгүүлэн хэлжээ. 

	Нэг огцом өгсүүр газар очоод, тэртээ дор цэцэгтэй газар яйрч хэмхэрсэн машины сэг байхыг Сергей харлаа. Сергейн тийш харсныг Костя ажиглаад хөмсгөө улам зангидав. Сүүлд нь, Зэгст нурууны даваа ард үлдсэн хойно Костя сая амьсгаа авч

	— Талийгаачийг хар аа биз? Манай нэг өвчтэй амьтан даваа өөд гарч дийлэлгүй сүйдсэн юм гэж ажиггүй хөгжилтэй хэлжээ.

	Даваанаас цааш дулаарав. Тэнгэр улам сийрэг болж, нүүгэлтэх үүлэн чөлөөгөөр нарны халуун туяа тусан ээж эхлэхэд Костя савхин хүрмээ тайлав.

	Ой мод сэргэн туяарч, шилмүүст модноос навчит мод илүү боллоо. Тэгснээ ой мод бас ард үлдэж, машин нь өвөлжих тариа тарихаар шинэхэн хагалсан газрыг огтлон гарлаа. Нэг хэсэгт трактор ажилласаар байв. Сергей нүдний өмнүүр жирэлзэн өнгөрөх тракторчдын хар тостой хөгжилтэй царайг атаархан харж, эдний хийж байгаа ажлыг хийх сэн гэж бодно.

	Костя хурдаа нэмж, тонн хагасын машин нь хэдэргэн замаар хөгжилтэй өндгөнөн давхив. Урдаас нь бас нэг ачааны машин зөрж өнгөрөхөд Костя, жолоочид нь гар даллаад, Сергейд

	— Үүний эхнэр нь миний нууц амраг. Үүнийг тийшээ явахад би ийшээ ирж, халаа авалцдаг улс гэж инээд алдан хэлжээ.

	Сергей Костягийн ийм хөнгөмсөг тавтиргүйг зэмлэн буруушаахын хамт бас атаархана. Ер нь сэтгэл урагдахын зовлонгүй аливаа ажил, амьдралын илрэл, юм болгон, хүн болгонд атаархах болжээ. Гэтэл өөрт нь атаархах хүн бас байдгийг мэдээд гайхав.

	Тэд районы төв том тосгонд ирлээ. Костя машинаа, хамт яваа улсаа шуудангийн дэргэд орхиод, Сергей өөд нүд ирмэж, «тусгай ажилтай» гэж хэлчхээд гүйн одов. Сергей, Нот хоёр машины дэргэд үлдэж, Нот нь урт вандан дээр хиам, талх, шарсан загас гаргаж тавиад,

	— Идээрэй гэж энгүүн хэлжээ.

	Сергей дэргэд нь очиж суув.

	— Комсомол уу? гэж Нотыг асуухад нь

	— Тийм гэсэнд

	— Москваг үзсэн үү? гэвэл

	— Үзсэн гэлээ.

	Нот нэгэнтээ санаа алдаж, үлдсэн талхыг нямбайлан боож аваад

	— Чи комсомолын гишүүн, сайхан байна. Би бас комсомолч, даан ч сурсан юм бага... Сургуульд сурах зав байсангүй. Загас өгсөж ирэхэд загас барих хэрэгтэй. Далайн нохой ирэхэд далайн нохой авлах хэрэгтэй. Өвөл соёлын сургуульд сурсан. Хүүхдүүдтэй хамт сурч байлаа. Хоёр сарын дотор гурван ангийн хичээл үзсэн гэж яриад, хэсэг бодлогошрон, Сергейг атаархсан янзтай харж

	— Чи ном их уншсан биз дээ? Бүх номыг уншиж дууссан уу? Би бас унших нь уншсан, даанч бага. Бүгдийг уншаагүй гээд, хүсэл мөрөөдлөө ярьж

	— Ленинградад, Умар зүгийн ард түмний дээд сургуульд очиж, бүх номыг үзэх юм сан гэлээ.

	Сергейн нүүр халав. Сергейн уншсан нь бага, номын амтанд ороогүй, завтай цагтаа зугаалж цэнгэхийг урьтал болгодог байжээ. Тэгээд дүйвүүлэх гэж өөрийгөө машинчийн мэргэжилтэй гэж хэлэв. Нот нарийн төмөр зам, «хөхөөг» мэддэг болохоор онц тоосонгүй. Харин Владивостокт галт тэргэнд суугаад, шууд харилцаагаар Ленинград хүрч болно гэж Сергейг ярихад Нот ердөө үнэмшсэнгүй.

	Костягийн нүд нь гялалзаж, гэмшингүй царайлан гүйж ирээд, цааш хөдөллөө. Халуун болж, Костя дан майктай, өвдөг дээрээ буу тавиад архи ханхлуулан байв.

	Хөдөөгийн нарийн зам тайгын дундуур гарчээ. Өнөө л ой тайгын байдал хэвээр, салхинд булгарсан дархи мод, ороолдсон навч, бут сөөгийн ширэнгэ үзэгдэнэ. Зам дагуу бяцхан эрээн амьтан байсхийгээд үзэгдэх бөгөөд сониуч хоншоороо хэнэггүй сунгаж, хэрмийн сүүл шиг саглагар сүүлээ өргөн зогсоно. Үсний нь өнгө бартай адилхан агаад гагцхүү уургүй номхон, сониуч бяцхан бар мэт ажээ.

	— Жирх байна! гэж Костя тайлбарлаад, алмайрсан бяцхан амьтныг дайрчихгүйн тулд болгоомжтой тойров.

	Сергей халууцаж, донсолгоонд зайлагдан үүргэлж явтал машин огцомхон зогсоход кабины дээврийг толгойгоороо өвдтөл мөргөлөө. Костя машинаа зогсоож даруй буудав. Бөөрөлзгөнийн бут дотроос сүрэг ногтруу дэрхийн нисэхэд Костя машинаасаа үсрэн бууж, бас нэг буудаад бутан дотуур ногтрууны хойноос гүйж, модны цаана нэг газар гурав дахь удаа буун дуу гарлаа.

	— Гурван шувуутай, боллоо гэж Нот сайшаан өгүүлэв.

	Сергей үнэмшсэнгүй. Сүүлд мэдвэл Костя алдахгүй сайн бууддаг байжээ. Костя гурван ногтруу машиндаа авчирч хаяад, цааш хөдөллөө. Костя үе үе машинаа тормолзож, үсрэн буух боловч Сергей болгоомжтой явах болж, кабины дээврийг дахин мөргөсөнгүй Костяг гөрөөлж явах хооронд Сергей Нот хоёр бөөрөлзгөнийн ширэнгэд орж, сайхан жимс идлээ. 

	Нотын хэлэх нь:

	— Манай тэнд оч. Манайд сайхан. Хавар далайн нохой зөндөө ирнэ. Анчин болгон далайн нохой агнана. Далай нохойн өөх идэж үзсэн үү? Мэнгэртэй хүнд маш сайн. Манай тэнд оч. Багш болоорой гэлээ.

	Шар гэгээ тасарч байх үед Ада-Тымово тосгонд хүрлээ.

	— Энд хононо гэж Костя хэлээд, хэдэн ногтруу, бараан үстэй хэрмээ гэрийн эзэгтэйд өгөв.

	Эзэгтэйг хоол хийж байх зуур гурван залуу зугаалахаар гарлаа. Салхигүй нам гүм байв. Шуудуунд нойрмог гахай хөрвөөж, сүрэг үхэр хонхоо жингэнүүлэн хажуугаар явж өнгөрөв.

	Костя зам гудас дайралдсан хүнээс

	— Загас ирж байна уу? гэж асуусанд

	— Ирж байна гэж тэр хүн хааш хэрэг хариулаад, — Та нар хаанаас яваа вэ? гэхэд нь

	— Александровскаас гэсэнд

	— Шуудан авчраа юу?! гэж нөгөө хүн хашхираад, явуут дундаа авчирсныг сонсмогц шуудан тийш хөл сунган харайлгав.

	— Зоотехникч. Эх газраас эхнэрээ ирэхийг хүлээж байгаа юм гэж Костя хэллээ.

	Костяд мэдэхгүй юм, танихгүй хүн үгүй аж.

	Тэр гурав хээр талаар явлаа. Нам гүмийн дунд эрэг жалгын салхинд өгөршсөн үйрэнхий чулуу нурж байгаа юм шиг зэвүүн бөглүүд чимээ тодхон дуулдлаа. Ойр хавьд уул байхгүй бөгөөд тэр чимээ тасралтгүй үргэлжилнэ. Хүрхрээ юм болов уу?

	Тэр гурав голын дэргэд ирлээ. Нарийхан гол өвс ногоо ургасан эргийнхээ дунд тайван дөлгөөн мэлтийнэ. Голыг хөндлөөш нь шивээгээр боожээ. Шивээ дээгүүр дамнуулсан банзан дээр нэг хүн сууж, өөр нэг хүн нэг тонгойж, нэг өндийн, уянгалаг цээлхэн дуугаар

	— Эр! Эм! Эр! Эр! гэж гууглан байв.

	Хүнгэнэх чимээ хажуугаас, голын тэндээс дуулдаж байлаа. Сергей анхандаа голоор дүүрэн гялтганасан хар чулуу байгаа юм уу гэж бодож байтал өнөө чулуу гэсэн нь хөдөлж, хөдлөх хөдлөхдөө урсгал сөрөн, өөр хоорондоо мөргөлдөж, бие биеийн дээгүүр даван үнэмшмээргүй хурдан хөдөлж байжээ.

	— Яргай загас гэж Нот өгүүлээд, нүд нь сэргэн гялалзав.

	Сергей гүүрний тэхий дунд очоод, тэр ер бишийн үзэгдлийг нүд салгаж чадахгүй ширтэн байв. Өдий төдий загас бөгтөр нуруугаа усан дээгүүр цухуйлгаад шивээ хаалтыг мөргөж, хаалтыг нэвтлэхээр тэмүүлэн бужигнаж, урсгал сөрөн сэлэхдээ эрчдээ шон шургаагийг цохиж, шахцалдан, түлхэлдэн, бие биеийн дээгүүр давна. Тэр олон загасны тийнхүү улайран хөдлөхөд гол гэдрэгээ урсах шиг санагдав.

	— Уг нь загасыг хүйтэн цустай амьтан гэлцдэг. Гэтэл хэр баргийн залуу хулчиймаар шүү гэж хажуугаас Костя өгүүлэв.

	Гүүрэн дээр байгаа техникч шургааган хаалтыг нээсэнд хүслэнт завсраар олон загас тэмүүлж, нарийн хаалганы дэргэд бөөгнөрөн, эм загасаа өмнөө түрж, гулалзан цовхорч, бөөн бөөн ус үсэргэнэ. Загас дуугүй байх боловч хашхиралдаж, хараал зүхэл тавьцгааж, мөргөж гуйлцаж байна гэвэл үнэмшмээр аж... 

	Хаалтыг хааж, техникч том ширүүн ховоо авч, хэдэн арван загас шүүж дээш нь гаргаад, нэг нэгээр нь ялгаж

	— Эр! Эм! Эр! гэж залхуурсан янзтай хашхирна.

	Гүүрэн дээр суусан хүн цаасан дээр тэмдэглэж байлаа. Усанд буцааж хаясан загас нэгэнтээ шарваад, цаашаа тэмүүлнэ. Зарим загасны аз дутаж: техникч тийм загасыг эрэг дээр байгаа хүүхнүүдэд өгөхөд хүүхнүүд нь дор нь гэдсийг хагалж, эм загасны түрс дээр эрийн үрийг шахан асгана. Тэгж гэдсийг нь хагалсан загасыг нохойд хаяж өгнө. Идэш горьдсон олон нохой хүүхнүүдийг тойрон оцойн суужээ.

	— Зохиомлоор үр тогтоож байна. Загас үржүүлэх завод гэж  Костя тайлбарлав.

	Загасыг яах гэж тоолж, буцааж тавьж байгаа, заводод бүгдийг авахад яасан юм бол гэж Сергей сонирхон лавласанд техникч инээд алдан

	— Өө, яаж бүгдийг авах вэ! Хэдэн мянган загас байхад. Манай завод жижиг, арван хоёр сая түрс л үржүүлдэг. Тоолдог нь бол статистикт хэрэгтэй гэж хариулжээ.

	Сергей сайн ойлгоогүй боловч нэрэлхээд асууж лавласангүй.

	Сергей голын дээрээс, шуугин бужигнаж цалгилсан олон загасны дээрээс, загасныхаа статистикт бат итгэдэг техникчийн хажууд, ном бүхнийг уншиж дуусах гэж хүсэн мөрөөддөг, нэгд нэгэнгүй сайн мэдэх загасны ийм дайралтыг харж, хайртай дуртай юмаа үзэхдээ хамар нь сарталзан байгаа комсомолын гишүүн гиляк залуугийн хажууд гуниглан тэргүүнээ гудайлгав...

	Костя түүнийг эрэг тийш хөтөлж

	— Явж заводыг үз. Хүүхнүүд ээ, энэ хархүүг аваад яваарай гэжээ.

	Сергей хүүхнүүдтэй хамт явахаас татгалзах юмгүй байв. Бүүр залуухан нэг бүсгүй Сергейн өөдөөс байн байн инээмсэглээд байжээ. Хүүхнүүд дүүрэн түрстэй хувин өргөж, нярай хүүхэд авч яваа мэт нахилзан намбалзан зугуухан алхалж завод тийш явлаа. Сергей нөгөө бага бүсгүйн хувинг авсанд эгчмэд нь намжирдаад

	— Сайхан мэдээрэй, Настья. Степан харвал баярлахгүй л байх гэсэнд бага нь инээд алдаад

	— Та зүгээр явуулын хүн юм гэж үү? гэж асууснаа үргэлжлүүлэн

	— Энд үлдээч. Загас үржүүлцгээе. Манай энд эелдэг харчуул тун их хэрэгтэй гэхэд нь

	— Сахалинд хүүхэн хүрэлцээгүй байдаг гэж дуулсан. Танай энд эрчүүл тийм цөөн юм уу? гэсэнд, Настья бас инээд алдаж

	— Юун нь цөөн байх вэ! Манай энд харчуул захаас аваад замаар үргэлж бий, даанч сэтгэлд зохих эр алга. Ноолж ноцох болохоор чадахгүй хүн байхгүй мөртөө, хувинтай юм дөхүүлээд өгөхийг санасан хүн танаас өөр байхгүй гэжээ.

	Тэр нүүрэмгий хүүхэн Сергейн сэтгэлийг гижигдлээ. Нээрээ үлдэхэд яадаг юм бэ? Улайрсан загас язганасан гол, уулын горхины дээгүүр гарсан нам гүм цувц, Настягийн өдөж сэдсэн гэнэн хонгор мөртөө залирхаг нүд, ер эндхийн юм болгон нь сэтгэлд сайхан санагдана.

	Тэдний өөдөөс цувцаар нэгэн дугуйтай хүн давхиж явлаа. Тэр хүний саарал саравчтай малгай доорх залуухан царай, малгай дороос цухуйсан буржгар цайвар үсийг Сергей ажиглаж завдав.

	— Би одоохон! гэж тэр дугуйтай хүн Сергейд хашхирав.

	— Манай дарга гэж Настя шивгэнээд, хувингаа буцааж авлаа. Тайгын модыг нь цэвэрлэсэн бяцхан талбайд хажуудаа албан ажлын байр бүхий сууцны хоёр байшин, гар бөмбөгийн талбай, савлуур, тойронцох дүүжин харагдав.

	Сергей эргэн тойрон хараад

	— Завод нь хаана байна? гэсэнд

	— Энэ л байна... гэлээ.

	Гүвээний дор, горхины дээр урт намхан саравч, бас модон шон дээр тавьсан ямар нэг хоолой байхыг Сергей хараад

	— Ердөө энэ үү? гэсэнд

	— Ердөө энэ гэж Настя хэллээ.

	Дугуйтай хүн эргэж ирэв. Тэр бол нас залуу, цэнхэр нүдтэй, зан сайтай хүн байлаа. Сергей амар мэндээ мэдэлцээд, заводыг үзэх хүсэлтэйгээ итгэлгүйхэн хэлсэнд заводын дарга их уриалагхан угтан авч, дугуйгаа байшингийн хана түшүүлж тавиад,

	— Бололгүй яах вэ, бололгүй яах вэ! Миний овог Федотов. Таныг хэн гэдэг вэ? гэлээ.

	Сергей нэр усаа хэлэв.

	Тэр хоёр шатаар уруудаж, шууд горхины дээр барьсан саравчинд орлоо.

	— Цэвэрлэх станц. Ус нь уулын булгийн ус. Гайхалтай сайхан хүйтэн тунгалаг ус. Гэхдээ бид бас шүүж цэвэрлэдэг. Та голын хаалт дээр очиж үзэв үү? Хар аа биз дээ? Загас цэнгэг шанд булаг тийш тэмүүлдэг юм. Түрс цэвэр цэнгэг, хүйтэн усанд дуртай байдаг гэж Федотов ярилаа.

	Маш саруулхан цэвэр саравчинд төмөр хоолойгоор орсон ус шүүгүүрийн бүхэл бүтэн системийг дамжин гарч, туйлын цэвэр болоод, хоолойгоор дамжин түрсний цехэд очно. Цаг ямагт бүдэгхэн гэрэлтэй байдаг тэр цехэд нарийн шаан дээр түрс тавьсан хар хайрцгаар ус гоожно. Голын ёроолынхтой ойролцоо бүдэгхэн гэрэлд хүйтэн тунгалаг усаар тасралтгүй угаан буй тэр арчаагүй хөөснүүд учир битүүлэг байдлаар алгуурхан амьд амьтан болж хувирна. Эхлээд хэлбэр нь мэдэгдэхтэй үгүйтэй өөрчлөгдөж, хөөс нь уртаашаа сунаж зууван болно. Дараа нь жижигхэн толгой, нарийхан сүүл ялгарч мэдэгдэнэ. Дараа нь гэдэс нь тодорно. Тэр гэдсэнд нь түрсний шар хөөс наалджээ. Тэр хөөс өдөр ирэх тутам шимэгдэж, бүрэлдэн байгаа амьд цогцсыг тэжээнэ.

	Тэгсээр бяцхан жараахай боловсорно. Тэр хумсын чинээ бяцхан амьтан амьдарч, хөдөлж, усанд тонгочиж, өөртэйгөө адилхан бяцхан амьтадтай нийлэн тоглож бужигналдахыг хүснэ. Усан дор ч гэсэн томоогүй зантай хүүхдийн ертөнц, тоглоом наадам байдаг байна шүү! Бяцхан жараахайг халамжит гараар гуравдугаар цехэд шилжүүлнэ. Тэр бол жараахай тэжээх газар. Бас хэзээ ч нар үзэхгүй нэг урт саравч байна. Тэнд модон ховилоор цэнгэг сайхан ус зугуухан урсана. Цехийн захаар, ханын дагуу цэвэрхэн нялх ногоо ногоорон харагдана.

	Федотов Сергейг банзан дээгүүр дагуулж явахдаа ус руу тонгойж, энхрий ялдамхан харцаар ширтэнэ. Сергейн олж хараагүй өдий төдий юмыг Федотов олж харна. Тэнд аюул осолгүй усан санд түм буман бяцхан жараахай бужигнаж, аажмаар өсөж торнин, сайхан болоод, дараа нь хаврын сайхан өдөр төрсөн гэрийнхээ онгорхой хаалгаар годхийн гарч, их гол мөрөн, тэнгис далайн аюултай мөртөө сэтгэл далласан ертөнц тийш одно.

	Федотов сэрүүн усан сангийн дээрээс тонгойж, үрээ хайрлах эцэг хүн мэт өрөвдөнгүй гунигтай дуугаар

	— Олонх нь нялх багадаа үрэгддэг юм. Тэгээд бид түрс орхих загасыг бүртгэж байна. Загас тэнгисийн гүнд эргэж очно шүү дээ. Дөрвөн жилийн дараа түрс орхих болохоор гол мөрний дээд бие, цэвэр тунгалаг булаг шандад түрсээ орхихоор эргэж ирнэ. Бид бяцхан, жараахай бүрийг мэдэж санаж, тэмдэглэж чаддаг сан бол намар болгон ямар аймаар тооцоо хийхэд хүрэх бол! Хэчнээн их гарздаж, хэчнээн олон нь үхэж үрэгдэнэ гээч! Зуугаас ганц хоёр нь л эргэж ирдэг юм... гэж ярилаа.

	Федотов өөрийн гараар тэтгэн өсгөсөн энэ түм буман бяцхан амьтан нь асар удалгүй аюул осол, адал явдал, тэмцлээр дүүрэн амьдралд орохыг санаж гуниглан зогсов.

	Сергейн сэтгэл бас хөдөлж 

	— Тэгвэл загасыг заводод үржүүлж, тавьсны хэрэг нь юу вэ? гэж асуусанд

	— Шинэ жараахай амьдралынхаа анхны хэдэн сард л хамгийн их үхэж үрэгддэг нь нотлогдсон юм. Манай эндээс овоо торниж, чийрэгжээд гардаг... Гэхдээ энэ бас л дутагдалтай. Бид энд хагас жил бойжуулдаг. Зүй нь илүү том усан санд дахиад нэг жил сул байлгавал зохих сон. Би энэ тухай муж, хязгаарт бичсэн, энэ тухай цаг үргэлж хоолойгоо сөөтөл ярьж байна. Өөрөө явбал сайн сан, даанч заводыг итгэж орхих хүн алга гэж төв ярилаа.

	Федотов ар дахь ажилдаа санаа нь зовсон бололтой, банзан дээгүүр нүсэр алхлан, гадагшаа чиглэв. Сергей түүнийг хараад өрөвджээ. Эгнэгт хаяад явдаг ийм ачлалгүй заяа муутай үрсийн эцэг байна гэдэг яасан хэцүү вэ! Гэтэл өрөвдөхийн хажуугаар атаархах сэтгэл төрнө. Федотов хийж байгаа зүйлдээ бат итгэдэг, дуртай сонирхолтой ажлаа хийж байгаа хүн агаад ажил явдалд сэтгэл зовж догдлохоос өөр юм мэддэггүй байна.

	Федотов шатаар өгсөж явснаа зогсож

	— Би санасандаа хүрнэ! Дахиад нэг хоёр юм уу, гурван жил болоход санасандаа хүрнэ. Анхдугаар таван жилийн төлөвлөгөөт үед амжихгүй бол хоёрдугаар таван жилд... гэж айвуу тайвуухан өгүүллээ.

	Хоёр гурван жил гэнэ... Энэ хүн Сахалин арлаас явъя гэж огт боддоггүй байж шүү. Энэ хүн тайгын дунд бүгсэн хүнгүй бяцхан заводод, ийм бөглүү зэлүүд газар уйддаггүй байж шүү!

	Федотов Сергейг сугадан авч

	— Энэ ажил асар их ирээдүйтэй! Асар их! Үүнийг тэр болгон хараахан ойлгоогүй байна. Энэ ажилд, ажилдаа дуртай үнэнч хүн хэрэгтэй... Та хаана ажилладаг вэ? гэлээ.

	Сергей өөрөө өөрөөсөө ичихдээ амралт аваад Сахалиныг үзэхээр ирсэн гэж зохиомол намтраа ярьсанд Федотов дуу алдаж

	— Маш сайхан хэрэг! Маш сайхан! Та зоригтой залуу байна. Эх газрынхан одоо болтол Сахалинаас айдаг юм. Та нээрээ сайн хүн байна! гэжээ.

	Тэр хоёр оройн бүрэнхийд горхины дээрх зөргөөр явж байлаа. Федотовын бодлогошрон өгүүлэх нь:

	— Загас гэрэлд дургүй. Би загасыг сүүдэртэй сэрүүн газар үржүүлдэг. Хүнд бол өсөж торниход нь гэрэл гэгээ, халуун дулаан хэрэгтэй. Тэгвэл ажил, бүтээлч ажил л халуун амьдрал болж чадна. Өдрийн бодол, шөнийн зүүд болмоор тийм сайн сайхан амьдрал болж чадна. Та намайг сэтгэл уяруун хүн байна гэж бүү бодоорой. Ер нь тэгэхдээ яах вэ... Би заримдаа шүлэг бичдэг л юм гэлээ.

	Федотов бүүр тосгонд очсон хойноо

	— Ингэхэд байна шүү? Та манай энд үлдээд ажиллавал яана вэ? Их сонин сайхан ажил шүү. Та мэдэхгүй байна, гэвч сүүлдээ энэ ажилд дуртай болно, би баталъя гэжээ.

	Сергейг очиход Костя, Нот хоёр оройнхоо хоол идэж суув. Тарган яргай загас, цөцгийтэй ногтрууны мах маш амттай сайхан байлаа. Костя архи гаргаж бүгдийг дайлав. Сергей архи уусандаа тэр үү, машинд удаан зайлагдсандаа тэр үү, сэтгэл хөдөлж гунигласандаа тэр үү, толгой нь шуугив... Сергей шилэн аягатай архины дээрээс тонгойгоод Федотовын саналыг эргэцүүлэн бодлоо. Ер нь үлдэхэд яадаг юм бэ? Санаа сэтгэл амарч, шинэ сонин юм үзэж, шинэ улстай нөхөрлөнө... Өнгөрсөн явдлаа ганц цохилтоор тас цохиод, эндээс тэмцэхэд бэлэн хүчтэй чийрэг өөр хүн болж гарна... Сергей согтож, сэтгэл уяраад, Федотовтой мөр зэрэгцэн хөдөлмөрийн шинэ үйл ажиллагаанд орохоо төсөөлөн бодож, сэтгэл хөөрөх боловч хэзээ ч энд үлдэх зүрх хүрэхгүй гэдгээ бас л ухамсарлаж байлаа.

	Гиляк хамтралд үд дундын үе хүрэв. Тооноор нь утаа суунагласан гэр, чарганд хөллөх ноход харагдана гэж Сергей бодсон байжээ. Гэтэл шимтэй өтгөн ногоотой нуга, өвс хадаж байгаа далбагар малгайтай долоо найман хүн, нугын захад гол урсаж байгаа байж таармаар бургастай газар цонх ч үгүй хэдэн навтгар модон байшин харагдав.

	Хадлан дундуур нэгэн лагс том буржгар хүн гараар даллан даллан машин тийш гүйж ирлээ.

	— Хүрээд ирлээ гэж Костя өгүүлэв.

	Нот дэвхрэн бууж, юмаа буулгаж эхэллээ. Буржгар хүн машины дэргэд ирж, хайнгадхан мэндлээд, Костягийн юу авчирсныг өөрөө шалгахаар машин өөд авирав. Сахалинаар жуулчилж яваа аян замын хүнийг өчүүхэн ч анхаарсан шинжгүй байлаа.

	— Хадаас! Хадаас! Хадаас хаа байна, эрээн чөтгөр чамайг?! гэж буржгар хүний царай нь минчийн хашхирлаа.

	Костя суудал дороосоо хайрцаг хадаас гаргаж ирсэнд буржгар хүн үсрэн бууж, хайрцгийг шүүрэн авч инээд алдаад, машины гишгүүр дээр болгоомжтой тавьж, гараар түших зуур Сергейд хандаж

	— Та юу гэж наашаа ирсэн юм бэ? Сонирхож явна уу? гэхэд нь Костя хажуугаас

	— Энэ нөхөр танай амжилтыг сонирхож байна гэж дориун сүртэй өгүүлэв.

	— За яах вэ гэж буржгар хүн хэлээд хайрцагтай хадаасаа харамсан тавьж

	— Чи явж бай. Катя хүлээж авч байг. Бид амжиж очно гэлээ.

	Тэд хадланчдын дэргэд очвол гиляк залуучууд байлаа. Далбагар малгай нь тэдний хүрэн бор нүүрийг халхалж, гурван залуугийн малгай дороос чанга сүлжсэн гэзэг цухуйж харагдана. 

	Буржгар хүн Сергейд ярьсан нь:

	— Ятгаж байж үгэндээ оруулж, одоо үсээ авдаг болсон. Өвөл бүгдээрээ гэзэгтэй байсан юм. Одоо энэ гурваас гадна өөр таван хүн үлдээд байна гэснээ нэг хадланчийн мөрөн дээр гараа тавьж

	— Халуун усны газраа хэзээ галлах вэ, Панько? гэж асуусанд тэр залуу, дэргэдээ очсон улсын өөдөөс малийтал инээв. 

	Буржгар хүн түүнийг танилцуулж

	— Энэ манай гол комсомолын гишүүн, идэвхтэн. Хамгийн түрүүн халуун усанд орсон. Эхнэр нь хамгийн анх гэртээ амаржсан гэлээ.

	Буржгар хүн Сергейд тайлбарлан ярьсан нь, гилякууд өвөл, зун аль ч цагт амаржих эмэгтэйг гэрээс хөөн гаргаж, майхан барьж өгөөд, майхны аман дээр муу зүгийн албиныг айлгах гэж хоёр сүх ирээр нь урагш харуулж газар зоодог юм. Үүнтэй гурван жил тэмцлээ. Панько хамгийн түрүүн эхнэрээ гэртээ төрөхийг зөвшөөрч, сүүлд нь эхнэрээ амар мэнд амаржих хүртэл ухаантай ухаангүйн хооронд явсан гэнэ.

	Бужгар хүн Нот тийш нүд ирмэж

	— Одоо ч урьдынхтай адилгүй болсон. Энэ жил найман хүн амаржсанаас хоёр нь л майханд амаржсан. Больниц барьж эхэлсэн, тэр больницод төрөх тасагтай болж, юм болгон ёс ёсоороо болно гэлээ.

	Тэд цонхгүй банзан байшинд ороход түрс давслах хоёр тогоо байв. Буржгарын нүд баясгалантай гялалзаж

	— Өөрснөө давсалдаг болсон. Урьд бол дамын худалдаачинд нэг пүү түрсийг дөчин мөнгөөр худалддаг байлаа. Би давслахыг зааж өгөөд, туршлага хийлгэсэн. Одоо бүгдийг нь өөрснөө хийдэг болсон. Санаачилга сайтай улс гэлээ.

	— Та эндхийн хүн үү? гэсэнд буржгар хүн инээмсэглэн толгой сэгсрээд: — Би юу? Үгүй, би Москвагийн хүн. Москвагийнх байсан. Одоо эндхийнх болжээ. Зургаан жил боллоо гэлээ.

	Буржгар олон үггүй хүн юм. Өөрийн тухай ярих дургүй, орчин тойрныхоо хүмүүсийн тухай ярихыг урьтал болгодог аж.

	Өргөн нугад байшин ч юм уу, агуулах ч юм уу, аль нь ч мэдэгдэхгүй, бүдүүн гуалингаар барьсан цонхгүй, хаалгагүй хэдэн хачин барилга байхыг Сергей ажиглаад, энэ л гиляк байшин гэдэг нь юм байх гэж боджээ.

	Нот тэр байшин тийш толгой сэжиж,

	— Хоосон юм уу? гэж асуусанд,

	— Үгүй. Энэ жил гуравтай. Ноднин арван найм байсан гэлээ.

	Ойрын байшингийн дэргэд очвол завсар гэмээр ганц нарийхан цонхтой ажээ. Нот тэр завсраар нь шагайтал байшин дотор тэр даруй нэг юм эргэлдэж, архиран хана балбаж, цонхоор шар хумстай саглагар сарвуу цухуйж, модыг маажиллаа.

	Сергей ухасхийн зайлсанд

	— Бүү айгтуй! Баавгай л байгаа юм гэж буржгар хэллээ.

	Гуалинг галзуурсан мэт маажилж байгаа сарвууг Нот хараад царайд нь дооглосон, хүндэтгэсэн, зүрх алдсан байдал зэрэгцэн илэрч

	— Баавгайг хамгийн том, хамгийн ухаантай амьтан гэж манайхан ярьдаг. Ариун дээд амьтан... гэснээ, — Урьд тэгж биширдэг байсан, одоо тийм бишрэл байхгүй гэж итгэл муутайхан нэмж хэлэв.

	Буржгар хүн үл мэдэг жуумалзаад

	— Тийм сүсэг бишрэл арилж л байна. Урьд гучаад баавгай тэжээдэг байсан. Баавгай хэдий хэрийн юм иддэг гэж санана? Өдөртөө хориод том загас цохиж орхино. Гилякууд өөрснөө ч идэж хүрэхээр загасгүй, талх, мах, төмс гэдгийг мэддэггүй, тос гэдгийг мэддэггүй, үхэр гэж ямар амьтан байдгийг ч үзээгүй улс байсан. Дан загасаар хооллоно. Зун бол шинэхэн загас өвөл бол борцолсон загас иднэ. Өвлийн дунд хүртэл өл залгаж, нохойгоо ч тэжээж дөнгөж байгаад, дараа нь өлсөж эхэлнэ. Тэгсэн атал баавгай тэжээдэг байж гэж ярихад нь

	— Энэ ямар хэрэгтэй юм бэ? гэсэнд

	— Заншил! Эднийд сонин юм их байдаг. Өвөл баавгайн баяр болно. Баавгай алж, бөөн баяр наадам болно. Их нарийн ёс журамтай. Эхлээд баавгайг тавьж, хойноос нь хөөнө, дараа нь шилдэг анчид нум сумаар харваж ална. Алагдсан баавгайд хойлго болгож шилдэг нохдоо алж, дэргэд нь идэх уух юм, хувцас хунар хүртэл тавина. Алагдсан баавгайн сүнс нь муу зүгийн албинаас аварч өмгөөлж тусална гэж биширдэг байна гэлээ.

	Гиляк тосгон ерийн орос тосгонтой адил байшин, саравч, ногооны газар, голын дэргэд халуун усны газартай ажээ. Больниц, сургууль, шинэ дэлгүүрийн хэдэн байшин барьж байлаа. Буржгар хүн цэцэрлэг, яслитай болохыг мөрөөддөг боловч одоогоор хөрөнгө мөнгө ч байхгүй, удирдах хүн ч байхгүй байжээ.

	Буржгар хүн Сергейг хамтралын дарга дээр дагуулж аваачив. Төлөв тогтуухан хижээл гиляк хүн хулдаасан бүтээлэгтэй ширээний ард суугаад, дөрвөн настай хөвгүүний хөлд орсон өргөсийг авч байв. Буржгар дэргэд нь очоод, өргөсийг дор нь авчихлаа. Буржгар хүн, хамтралын дарга хоёр ажил төрлөө ярилцаж, дарга нь

	— Би хоёрдугаар бригадыг төмсний тариаланд шилжүүлэхээр шийдлээ. Бид бас түлээ мод бэлтгэж авах хэрэгтэй. Эмэгтэйчүүдийг тариа хураах ажилд явуулна гэв.

	Тэр хоёр Сергейд сонирхолгүй юм удаан ярилаа.

	Хамтралын даргатай салах ёс хийгээд, гудамжаар явж байх үед буржгар хүний ярьсан нь:

	— Хүн ингэж өсөж хөгжих юм даа. Чи дуулав уу? Төрийн том хүн болсон байна шүү! Эзэн болжээ. Мэдлэгийн хүрээ нь өргөн гэж! Одоо хажуугаас нь хэлж сануулах бараг хэрэггүй, юм болгоныг өөрөө ойлгож, өөрөө хийдэг болсон байна. Гэтэл юунаас эхэлсэн гээч? Охиноо түшиж тулж хөлд оруулдаг шигээ гилякуудыг анх юм болгонд сургах хэрэгтэй болсон юм. Анхандаа загас давслах, газар хагалах, төмс тарих, бичиг үсэг заах, үнээ саах, халуун усанд олон жилийн хур хирээ угааж арилгах, хүүхэд эх барьж авах гээд энэ хорвоогийн ажил болгоныг хийх хэрэгтэй болж байсан. Тэгэхэд одоо бид ямар болсныг хар л даа гэхэд нь Сергей инээмсэглэж

	— Бид гэж хэн бэ? гэсэнд буржгар хүн хөмсөг зангидаж

	— Бид гэж хэн бэ? За би л байна! гэснээ цагаан сэтгэлээр инээд алдаж, — Ер нь би өөрөө ганцаар хийж байгаа юм биш, зөвлөлт засаг хийж байгаа ажил. Зөв үү? Тийм дээрээс бид гэж ярьж байна. Ер нь даруу зан гаргах гэсэн юм биш гэжээ.

	Үдийн хоолны дараа Костяг машиндаа бензин хийж байх зуур Сергей буржгар хүнтэй хамт байшингийн довжоон дээр сууж байхдаа

	— Та энд зургаан жил болсон юм уу? гэсэнд

	— Зургаан жил гэхэд нь

	— Тэгээд та уйдахгүй юм уу? Москва ормоор санагдахгүй юм уу? гэсэнд буржгар санаа алдсан боловч нүдний нь харцанд гунигласан байдал үгүй, туяарсан хэвээр

	— Үгүй, мөн хачин хүн ээ! Москва орох дургүй хүн хаана байдаг юм бэ? Харин миний хувьд энд ч гэсэн Москва даа гэжээ.

	Сергей хариу хэлэх үгээ олсонгүй. Өөрөө өөрөөсөө жигшмээр санагдсаныг яана! Буржгар хүн үргэлжлүүлэн,

	— Уг нь хүн хар байхгүй хэцүү л юм. Боловсон хүчин алга. Ганцаараа юм бүхнийг даана гэдэг олигтой ажил биш ээ. Тэгээд бид заримдаа мөрөөдөж санаашрах юм. Ухаа нь чам шиг сонирхох гэж ирэх хүн олон байна. Тэгээд л нэг сайн хүн ирж, үзэж хараад: «Сайхан нөхөрлөж, энэ ажлыг хамт урагш нь ахиулъя...» гэж хэлээсэй гэж хүсдэг гэв.

	Сергей царай улайсанд буржгар хүн

	— Зүгээр, зүгээр, чи зовох юмгүй. Чи залуу байна. Энд үлдэхгүй биз. Чи үүнийг одоохондоо ойлгох ч болоогүй байна. Энд хэсэг сууж, ажил хийвэл өөрөө мэднэ. Ямар ч нийслэл байсан санаанд орохгүй болж сэтгэл өег болох учир байдаг юм. Асарч халамжилж өргөөд, урьд хожид үзэгдээгүй үр дүн гарч байна. Би хүнийг нь хэлж байгаа юм шүү. Бүхэл бүтэн ястан дахин төрсөн мэт боллоо. Гиляк гэж хуучнаар хэлдэг. Өөрсдийгөө нивх гэдэг. Хүн гэсэн үг юм билээ... гэв.

	Сергейн дотор янз бүрийн сэтгэгдэл багтаж ядан бялхаж, өөрөө ч гэсэн эцсийн эцэст ёстой бүтээн байгуулах үйл ажиллагааны хөрсөн дээр бат зогсож чадна, бат зогсох ч ёстой гэсэн найдлагыг өвөрлөн буцлаа. Кабинд санаа амарлингуй исгэрэн яваа Костягийн хажууд сууж явахдаа буржгар хүний хэлснийг эргэцүүлэн бодов. Дараа нь ном бүхнийг унших гэсэн гэнэхэн хүсэл өвөрлөж явдаг Нотыг, «хулгайлуулсан» Валяг, шатан дээр зогсоод, урам зориг нь бадран: «Би санасандаа хүрнэ!» гэж хэлж байсан Федотовыг саналаа. Гол дээр загас тоолж суусан техникчийг саналаа. Мятаршгүй чин зоригт Дорониныг, түүний цагдаагаас салгаж Колькатай суулгасан Нюшка хүүхнийг, «Гэр бүлийн хэрэг юм, би шилдэг сайн моторчноо алдалтай биш...» гэж хэлж байсныг нь санав. Цааш нь бодоод байх тусам Морозов, Круглов, Тоня, Сема Альтшулер, Гриша Исаковын шүлэг, түүдгийн дэргэд суугаа Тарас Ильич санаанд нь оров... 

	Сергейн сэтгэлд элдвийн бодол багтаж ядах атал хамаг бие нь хөндий хоосон юм шиг санагдана. Өөрийн гэмээр юм огт алга. Төрсөн гэр орон ч байхгүй (одоо гэртээ очно гэж сэтгэшгүй хэрэг), комсомол ч байхгүй (Сергейг аль хэдийн хөөсөн биз), ажил ч байхгүй, анд сайн нөхөд ч байхгүй, ирээдүй ч байхгүй явна... 

	Машин тайгад орж, замын дээрээс өтгөн мөчир бүрхэж, даруй харанхуй шөнө боллоо. Ийнхүү явсаар бас нэг танихгүй айлд, найрсгаар зочлон хүндэтгэхийг нь хүлээж авах эрхгүй атал хүний нэр зээлдэн зочлуулж хонох болно. Ада-Тымовт юм уу, Дербинскт юм уу, өөр нэг газар юм уу, хаана хонох бол? Хаана ч байсан ялгаа алга. Сергей шөнө болоход баярлана. Шөнийн харанхуй юм бүхнийг халхалж, гагцхүү ухаан бодол нь илүү тод, илүү хурц болно. Тэгээд Сергей биеэ чагнана гэдэг урьд мэдээгүй сонин сэтгэлийг угтан тэмүүлэхдээ аливааг сайтар эргэцүүлэн бодох хэрэгтэй юм байна гэдгийг анх ойлгожээ. 

	Коля Платт, Епифанов хоёр хамт суудаг, тэр хоёрыг сайн найзууд гэж үздэг байжээ. Үнэндээ ч сайн найзууд байж. Коля бүүр нааш ирж явах зам зуур гуниг зовлонгоо Епифановт ярихад нь Епифанов дэлгэрэнгүй цагаан цайлган сэтгэлийнхээ хамаг хүчээр нөхрийнхөө зовлонг хуваалцаж билээ. Анхны хэдэн, долоо хоног майханд сууж, шөнөдөө яс янгинам хүйтэн болдог байх үед Епифанов анд нөхрөө өөрийн хөнжлөөр хучиж, салхинаас нөмөр газар майхны гүнд байсан ороо түүнд өгсөн юм.

	Коля үүнд нь баярлаж, Епифановт хэр чадлаараа найрсаг талтай байдаг ажээ. Гэвч Колягийн бололцоо нь тааруухан. Төрөлхийн аминчхан цэвдэг сэтгэлтэй Коля ямарваа юманд сэтгэл хөөрөх нь үгүй. Коля Платт өөрийн авьяас чадал, оюун ухаан, шургуу зүтгэлдээ хаан суусан бяцхан эзэн мэт болж, өөрийн мэргэжлийн талаар аль болох хүндтэй байдлыг олж, элбэг хангалуун аж төрж, Лиденькатай ханилан суух тодорхой зорилгыг өмнөө тавьжээ... 

	Ухамсарт нь нөхцөл байдал, ахуй орчноос орж ирсэн бусад юм бүхэн тэр гол зорилгод нь нэмэр болохоос, зорьсныг нь өөрчлөхгүй байжээ. Коля орчин үеийн ажилтан хүн нийгмийн амьдралд оролцох нь зарчмын хувьд зайлшгүй чухал гэж үзсэн дээрээс комсомолд элсэж, комсомолын бүх даалгаврыг идэвх хичээлтэй биелүүлж ирсэн бөгөөд гэхдээ ажлаар хэт дарахгүй байлгахыг хичээнгүйлэн хянаж, мэргэжлээ дээшлүүлэх талаар ажиллана гэж шалтгаацан, өөрийн цагийг хүндэтгэж үзэхийг дориун шаардана. Коля хуучны хэв маягийн инженер, мастерыг дагаж, төлөв төвшин байдлаараа тэдний сайшаал талархлыг олж байв. Коля өөрөө их дээгүүр үнэлэгдэж байсан практиктай техникчийн хүү бөгөөд эцгийн нь үлгэр жишээ нүдний нь өмнө ямагт үзэгдэнэ.

	— Чи ийм авьяастай байж дээд сургуульд орохгүй яасан юм бэ? гэж Епифановыг гайхан асуухад

	— Оюутны цалингаар амьдрах гэж, яах юм бэ? Би залуу инженерээс илүү их юм мэднэ. Намайг дипломгүй ч үнэлэх болно. Би бас инженерээс илүү их мөнгө олдог гэж Коля хариулжээ.

	Үнэхээр ч Коля ажил төрлөө сайн мэддэг, түргэн зуур зэрэг ахиж байгаа бөгөөд мөнгийг эвийг нь олж зардаг, дандаа хамгийн сайн чанартай, бөх бат юм худалдаж авдаг аж.

	Коля эхнэр авах тухай бодох цаг боллоо гэж үзэх болсон яг тийм үедээ Лиденькатай танилцаж, бүсгүйг даруй үнэлэн хүндэтгэх болжээ. Лиденька бол аюулын хөөрхөн, хөгжилтэй сэргэлэн, ажилсаг, ухаантай бүсгүй байлаа. Гэтэл Коля тэр бүсгүйд санаснаас илүү их сэтгэлтэй болж, Лиденька Коляг дасаж дадсан тайван хэмнэлт амьдралын нь замаас гаргаж чаджээ. Завод дээр өсөж өөдөлж яваа буурьтай сайн мэргэжилтэн гэж тооцогддог Коля Платт өөрийг нь тоож эргүүлэх болсонд Лиденька дотроо омогшсон байна. Коля, Лиденькаг дагаж гүйдэг залуучуудын хүрээнд, гитар дарж дуулдаг, бүжиглэдэг, наргиж нааддаг, хүмүүсийн дунд оржээ. Лиденька анхандаа Коляг нийтийн хүрээнд хамран оруулах гэж нэг оролдож үзээд, дараа нь түүнийг дооглох болж, тэгснээ үг дуу цөөтэй байдгийг нь олонх бүсгүйчүүлийн адил ер бишийн чанар хэмээн сонирхох болж, сүүлдээ дурлаж орхижээ. Лиденька гэр орныхоо нөхцөл байдлаас баахан ичиж, комсомолд элссэнээ эхээсээ арга буюу нуудагтаа ичиж зовно. Харин Коляд Лиденькагийн гэр орны нөхцөл байдал аятайхан санагдаж, эрэмбэ цэгцтэй тохилог байдал, сайхан төвхнөсөн аж ахуй, эхийн нь хатуу зан, энэ бүгд залуу бүсгүйн ёс суртахууны баталгаа болж байх шиг санагддаг болжээ.

	Эхийн нь өвдөх олширч, сүүлдээ больницод удаан хугацаагаар хэвтэв. Лиденька эхийнхээ биеийг сайжиртал гэрлэх тухай үг сонсохыг ч хүссэнгүй. Коля уцаарлаж, улам шургуу шалах болов. Лиденька өөрийгөө л буруутай юм шиг санах болжээ. Эхийн нь бие дор орж, горьдлогогүй болсон юм шиг санагдсан тийм нэг хамгийн гунигт орой Коля сэтгэл нь дэнсэлсэн Лиденькаг гэртээ дагуулан аваачиж, шалсаар байгаад анх ойртож хавьтжээ. Коля хэдийгээр их дурласан ч гэсэн төлөв тогтуухан зангаа алддаггүй болохоор Лиденькатай иймэрхүү янзаар харилцсан нь Колягийн өөрийн нь хэлснээр баахан шударга биш явдал болсон ч гэсэн, тачаангуй хүсэл бадарсандаа тэгсэн нь бус, гагцхүү Лиденькаг яагаад ч болов өөртэйгөө бат холбож авах гэсэн ухамсарт эрмэлзлээс болсон байна. Лиденькаг өөрөөсөө мултраад явчих вий гэж айсан байжээ.

	Алс Дорнодод дайчлагдсан нь Колягийн төлөвлөгөөг эвдэв. Явахаас татгалзах бодол Колягийн толгойд огт орсонгүй. Коля өөрийн нэр хүнд олж авсан байдал, ирээдүйгээ эрхэмлэн хайрладаг. Коля ухамсартайдаа ч биш, элдэв маргаан будилаанд хутгалдах дургүй зан чанарынхаа эрхээр баттай байжээ. Алс Дорнодод очоод улам хүндтэй байр байдал олж чадна, тэгж байтал эмгэн үхэж, Лиденька ирнэ гэж горьдон сэтгэлээ тайтгаруулна. Лиденька өөрт нь хайртай сэтгэлтэй болсон бөгөөд ирэх гэж хүсэн тэмүүлж байгааг захиа нь нотолно. Гэвч Лиденькаг өдий төдий харчуул эргүүлж хоргоож байдагт сэтгэл зовно. Гэнэт нэг өөдгүй амьтан таараад, бүсгүйн ганцаардан байгааг ашиглаж чадвал яана? Лиденька бат журмыг сахиж чадах болов уу? Хатуу хүмүүжилтэй болохоор тэр нь хэрэг болж болох л доо... Гэхдээ тэр хатуу хүмүүжил нь Лиденькаг хурим хийхээсээ өмнө Колятай ойртоход саад болоогүй шүү дээ?.. Ер нь бодоод байхад тийм ч их хүчилж зүтгэлгүй хавьтаж чадсан юм даг.

	Епифанов анд нөхрийнхөө дотоод сэтгэлийг өчүүхэн ч сонирхдоггүй байжээ. Харин өөрийн гунигийг Коляд дуртайяа ярьж: Клава Мельникова тун сайхан хүүхэн, даанч өөр хүнд сэтгэлтэй! гэж ярьдаг байжээ. Епифановын тэгж илэн далангүй ярихад Коля хариуд нь өөрийн эрхгүй үнэнээ ярьж, Епифановын өрөвдөн анхаарахад сэтгэл нь онгойно. Гэтэл Колягийн хэлж ярьж байгааг Епифанов гайхан зэвүүцэж

	— Анжгай минь, чи, юу хэлнэ вэ? Тэр бүсгүй чамд хайртай юм байна шүү дээ! Тэр бүсгүй чамд итгэсэн байхад чи хардаж сэжиглэж байдаг чинь юу гэсэн үг вэ? гэж хилэгнэн хэлэх бөгөөд гагцхүү төрөлхийн цагаан цайлган учир хатуу үг нь зөөлөн сонстоно.

	Коля ичиж зовох боловч сэжиг нь үл арилна.

	Лиденька нэг удаа зөвшөөрч болсон юм, өөр хүнд зөвшөөрөхгүй гэхийн баталгаа хаана байна?

	Ийм ярианы дүнд Епифанов тэр Лиденькагийн өмнөөс гомдож (тэр бол Клаватай адил хайр дурлалд хамаг зүрх сэтгэлээ өгсөн бүсгүй байгаа байх гэж бодно), Коляг зэмлэн буруушааж, Коля ер нь ийм жаргал эдэлж зохихгүй хүн байна гэж үзэх болов. Епифанов шөнө майхны завсраар сартай шөнийн одот тэнгэрийг ширтэнхэн хэвтэхдээ Клава Мельниковагийн дүр дээр үл таних атал сэтгэл татаад байдаг Лиденька хүүхний хонгор шар үсийг нэмж, нэгэн гайхамшигт бүсгүйн дүрийг сэтгэлчлэн бүтээнэ. Тэгээд хаа нэг газраас өөрт нь сэтгэлтэй болох нэгэн танихгүй бүсгүй олдох биз гэж найдан мөрөөднө.

	Епифанов Клавагийн зүрх сэтгэлийг эзэмдэх гэж өчүүхэн ч оролдохгүй байгааг Коля гайхан

	— Чи олигтойхон хөөцөлдөөч. Круглов Клавад сэтгэлгүй шүү дээ гэж зөвлөхөд нь Епифановын царай минчийтэл улайж

	— Үгүй дээ, анжгай минь, бүтэхгүй... Тэр тухай яриад ч хэрэг алга. Нэгэнт надад олдохгүй юмыг одоо яая гэх вэ гэдэг байжээ.

	Коля, Епифанов хоёр хайр дурлалын асуудал дээр ийнхүү бие биеэ тоохгүй зэвүүцэх боловч үргэлжлэн нөхөрлөж, хоорондоо аюулын аятайхан таардаг байлаа. Коляг мод булгалах ажил дээр тэсэж ядан тачаадахад нь Епифанов түүний сэтгэлийг тохруулж чадна. Коля техникийн талаар юм мэддэг нь Епифановт тус болно. Епифанов цахилгаан станцын угсралтын ажилд шилжиж, мэдлэгийнхээ дутуу дундуурыг нөхөх гэж улайж байхад нь Коля тус болжээ. Тэр хоёр хамтаар, ажлын цагийн гадуур сууцны банзан байшин барих ажилд Епифанов нь улаймсуу зүтгэлтэй, Коля нь тайван хичээнгүй оролцож, бяцхан тасалгаагаа аль чадахаар сайхан засаж янзлан, хамт суух болжээ.

	Гэтэл тэр хоёр гудас дэвсгэр дүүрэн овоохойгоо орхиж, хоёулхнаа нэг гэрт орсон хойно нийлэх юм ер байхгүй, хамт хийчихмээр ажил байхгүй, харин ч бие биедээ садаа болж байгаа нь сая мэдэгдээд иржээ. Хамт усанд сэлж зугаацдаг байсан нь намар болсноос хойш үгүй болов. Бусад талаар зан байдал, сонирхох зүйл нь өөр өөр байлаа. Колягийн их ёсорхуу нямбай зан нь Епифановын дургүйг хүргэнэ. Епифановын усан цэргийн хувцсыг Коля өлгөвөл зохих хадаасанд нь аваачиж өлгөхөд Епифанов эгдүү нь хүрч, дооглон инээнэ. Бас Коля шал цэвэрлэх, хувцсаа угаахыг нэг их юм болгож, нойтон алчуур бариад үрчийж ярвайж байдагт нь, Епифанов өөрөө улаан флотод байхдаа хувцас хунараа түргэн зуур хөгжилтэй янзалж сурсан атал Коля тэгж чаддаггүйд нь зэвүүцдэг байжээ. Түүнээс гадна Коля

	— Ер нь наад захын нөхцөл бэлтгээгүй байж тусгай мэргэжилтнийг дуудаж авчирдаг нь олиггүй хэрэг. Удахгүй угаадасны нүх арилгах ажил болно байх гэж үргэлж яншдагт нь Епифанов бүүр залхаж гүйцжээ.

	Колягийн тийм дээгүүр санааг Епифанов огт үл ойлгоно. Комсомолын гишүүн, ажилчин хүн байж яагаад ийм хар амиа хичээж нэр зэрэг хөөсөн хүйтэн цэвдэг сэтгэлтэй болов?

	Епифанов нь дэндүү цагаан цайлган, чих зөөлөн, Коля нь дэндүү дөлгөөн тайван болохоор тэр хоёр хэрэлдэж муудалцаагүй боловч урьдынх шиг дотно нөхөрлөхөө больжээ. Коля одоо Ленинградаас захиа аваад, ганцаар үзэж, найздаа үзүүлэлгүй далд хийдэг болов. Епифановыг ч Клаватай гадуур удаан зугаалж яваад гэртээ ирэнгүүт Коля дуугүй санаа алдаад, буруу харж хэвтдэг байв.

	Коля Платт инженер - техникийн ажилтны байшингаас байр олгоно уу гэж хөөцөлдөж явсныг Епифанов комсомолын хорооноос дуулжээ. Коля өөрөө Епифановт тэр тухай юу ч дурсаагүй юм. Епифанов угийн цагаан санаатай болохоор найзыгаа болзоот хүүхнээ авчрахад нь саад болж байгаа юм байх гэж айгаад, тэр оройдоо Коляд гэмшсэн байдлаар

	— Анжгай минь, чи байр хөөцөлддөг дэмий хэрэг. Лиденькаг чинь ирэхээр би тэр өдөртөө бараа туруугүй арилаад өгнө. Энэ өрөөг өөрийн байр гэж бодож бай. Өөр яриа алга гэж хэлсэнд Коля үл тоомсорлон

	— Би эхнэрээ энд суулгах гэж үү? Энэ муу нүхэнд үү? гэж хариулжээ.

	Тэгээд Лиденькагийн дүр бүдгэрч, тэр Лиденька нь барилга дээр ирээд яншиж яраглаж, уйлж унжиж сүйд болон, эр нөхрөөсөө бүтэшгүй юм шалж шаардан сэтгэлийг нь зовоодог эндхийн инженерүүдийн эхнэртэй адил хүүхэн юм байх гэж Епифанов боджээ. Ер нь Лиденька Колятой суух гэж байгаагаас хойш Колятай таарсан юм байгаа биз.

	Сергей Голицын оргосон нь хоёр найзын сэтгэлийг хөдөлгөжээ. Епифанов Сергейг сайн харж хандаагүй, нөлөөлж чадаагүй, гэмт алхам хийхээс нь сэргийлж чадаагүйдээ өөрийгөө зүхсэн байхад Коля Платт бол Сергейн оргосныг өөрөөр үзсэн байна. Колягийн бодлоор Голицын бол юуны өмнө өөртэй нь адил зохимжгүй нөхцөл байдалд орсон төмөр замчин, тусгай мэргэжилтэн байв. Голицын нөхцөл байдалд дасаж дадахыг хүссэнгүй яваад өгчээ. Гэтэл наймдугаар зэргийн механикч Коля Платт шалны завсраар салхи сийгээд шөнө болтол эсгий гутлаа ч тайлах аргагүй энэ муу банзан саравчинд сууж байдаг нь юу вэ? Коля уг нь нэлээд эртнээс мэргэжлийнхээ ажлыг хийх болсон билээ. «Ерөнхийдөө мэргэжлийнхээ ажил хийж байгаа ухаантай» гэж өөрөө хэлдэг. Гэтэл Коляг зохих ёсоор үнэлж, аж амьдралыг нь тохитой болгож өгөв үү? Ингэж ярихад нь Епифанов

	— Чи нэгдүгээрт комсомолын гишүүн хүн шүү! гэж хэлэхэд Коля ерийн хэрсүү ухаалаг зангаараа зөвшөөрч

	— Тийм ээ. Оргоно гэдэг комсомолын гишүүн хүнд зохихгүй. Би бол тэгэхгүй. Гэхдээ нөгөөтээгүүр комсомолын зүгээс миний төлөө анхаарал санаа тавихгүй байхад одоо яах вэ? гэж хариулахад нь Епифанов анх удаа үнэнээсээ уурлаж

	— Чамайг хараад байх тусам гайхаж барахаа болилоо. Үхсэн хойноо комсомолын гишүүн бол! Чиний үгийг дуулаад дотор муухай болж байна. Чамаас ой гутмаар бэртэгчин байдлын үнэр ханхалж байна гэж хэлсэнд

	— Гэхдээ би сайн нэртэй яваа. Тэгэхэд чи хөөхийг сануулж хатуу донго авсан шүү дээ гэж огт ажиггүй хариулжээ.

	Епифановын амьсгаа нь дээр гарав. Тоосго хулгайлсан нь түүний амьдралын шившигт явдал байлаа. Тиймээс ямар нэг гарамгай баатарлаг гавьяа байгуулж, алдар нэр, сайшаал талархал олоод, тэгсэн цагт: «ай сайн нөхөд минь, надад алдар хүнд хэрэггүй, харин донгодуулсныг минь цагаатгаад өгнө үү, би үнэндээ гэмээ зассан» гэж хэлэх сэн хэмээн дотроо хүсэж мөрөөдөж явдаг билээ.

	Нэгэн өдөр Епифановыг ажлаасаа ирэхэд хаалган доогуур нь Лиденькагаас ирсэн цахилгаан шургуулсан байжээ. Эвхэж наасан тэр цаасыг Епифанов үзээд дотор палхийх шиг болж, цахилгааныг ширээн дээр аваачиж тавиад, толгойд нь өөр юу ч бодогдохгүй, дэргэдүүр нь нааш цааш холхив. Хөөрхий бүсгүйд нэг гай тохиолдсон байх. Эх нь үхсэн юм болов уу? Өөрөө өвдөв үү? Тусламж хэрэгтэй бол оо юу? Наашаа гарах гэж байгаа юм болов уу?

	Гэтэл Коля ирдэггүй.

	Епифанов тэсэж чадахаа болиод, цахилгааныг гартаа эргүүлж тойруулан үзэж, унших санаатай захыг нь сөхөж үзвэл: «Очихоор бэлтгэж байна» гэсэн үг нүдэнд нь туслаа. Епифанов баярласан, сэтгэл хөөрсөндөө болоод болгоомжлохыг ч мартаж, наалтыг урав. Тэгтэл «Ээж нас барсан» гэсэн өөр үг харагдав. Епифанов тэр танихгүй бүсгүйн уй гашууг бодож тэргүүнээ гудайлгав. Хөөрхий амьтан, одоо яасан их уйлан хайлж байгаа бол?.. Лиденька бас Коля дээр яаж ирэхийг асуусан байв. «Чам дээр яаж очих вэ, утас цохь» гэсэн нь бүүр арга тасарсан өрөвдмөөр, их учиртай үг шиг санагдав. Тэр бүсгүй орь ганцаар үлдэж, итгэл алдаад, туслан дэмжихийг сэтгэлийн угаас гуйж байх шиг санагдлаа... Чам дээр яаж очих вэ? гэсэн байна... Очих л юм сан!.. Ганцаараа л байхгүй юм сан... гэж бодсон хүний арга тасарсан үг мөн биз... 

	Епифанов өөрөө чадал тэнхээ их, эрүүл чийрэг болохоор бүсгүй хүнийг даанч арчаагүй сул дорой амьтан гэж санадаг ажээ. Бүсгүй хүн даанч бие бага, хэврэг булбарай, яс нь зөөлөн, булчин нь сул, хөл нь жижигхэн байдаг. Бүсгүй хүний дорой буурайд Епифанов уярч сэтгэл татагдана. Бүсгүй хүнийг хайрлан хамгаалж, хамаг хүнд ажлыг эр хүн өөрөө хийж, өмгөөлж, тусалж байх нь эр хүний үүрэг гэж Епифанов бат итгэнэ. Гэтэл одоо тэр Лиденька гэдэг урт гэзэгтэй танихгүй бүсгүй нас барсан эхийгээ оршуулах, эд хөрөнгө, орон гэрээ янзлах, аян замд төхөөрөх гэж өдий төдий ажил явдалд дарагдаад, гав ганцаараа байж байдаг... Тэр бүсгүй толгой дээрээ бууж ирсэн амьдрал ахуйн элдэв юманд санаа зовон үүлгэртэж, хайрт эхийнхээ шарилын дэргэд алмайран суугаа нь Епифановын нүдэнд үзэгдэх шиг болов... Түүнд туслах хүн байдаг болов уу? Юмыг нь галт тэрэгний буудал дээр хэн аваачиж өгдөг бол? Галт тэргээр явж байхад нь харж хамгаалах хүн олдох болов уу?

	Епифанов хүний уй гашууд сэтгэл урагдан, орон дээрээ хэвтэж байхдаа Коля өнөөдөр тэр бүсгүйн сэтгэлийг тайтгаруулахын тулд ямар үгтэй утас цохивол зохихыг бодож: «Хайрт минь, бүү сэтгэлээр унаарай, түргэн ир», «Даруй ир, хонгор бяцхан эхнэр минь. Би чинийхээ нулимсыг арчиж өгнө...» гэж бичмээр санагдав. Үгүй, энэ үг таарахгүй, цахилгаан мэдээний авхайд өгөхөд нүүр хална. Епифанов өөр олон сайхан энхрий үг зохион бодож, амандаа давтан хэлэхэд таатай сайхан байх боловч Коляг ийм сайхан үг олохгүй болов уу гэж бодохоос гол харлана.

	Коля ирлээ. Орж ирэнгүүт цахилгаан ирснийг ажигласан мөртөө эхлээд босгоны дэргэд бохир савхин гутлаа тайлж, эсгий гутал өмсөж, бас пальтогоо өлгөвөл зохих хадаасанд нь өлгөж, тэр ч байтугай сурсан зангаар үсээ самнасны эцэст сая ширээний дэргэд очив.

	Епифанов нөхрийгөө тайтгаруулж: «Өвгөн минь, битгий гуньхар. Гол нь түргэхэн ирэг. Тэгээд гуниг зовлон мартагдана...» гэж хэлэхээр зэхээд байжээ. Гэтэл Коля цахилгааныг шидэж орхиод

	— Ёх, өнөөдөр мөн их ядарлаа... Алексей чи унтаж байна уу? гэснээ нэг эвшээлгээд, орон дээрээ хэвтээд өгчээ.

	Епифанов хоёрхон алхмын зайтай хэвтэж байгаа энэ хүний өмнөөс ичиж, нүүр хийх газар олдохгүй болох шиг санагдан, нүдээ аниад, дуугүй өнгөрүүллээ. Бодоод үзээч: Епифанов тэр танихгүй, өөрт нь хамаагүй бүсгүйн уй гашууг санаж бүтэн цаг сэтгэл зовж байхад... энэ хүн хайртай бүсгүй нь гуниг зовлонд унаад байгааг тоосон шинжгүй байдаг байна шүү! Бүсгүйн ирүүлсэн цахилгааны үгэнд уйтгарлан гашуудаж, арга тасарсан өнгө байгааг нь ч ажигласангүй! Энэ хүн өнөөдөр шуудан дээр очих нь уу, үгүй юу? Цахилгаан хоёр хонож ирсэн байна... Тэгэхлээр Лиденька дахиад гурав хоног ганцаараа гуниглан хүлээх нь... Епифанов босон харайж

	— Би одоо шуудан дээр очлоо. Чамд хэлүүлэх юм байхгүй юу? гэж хайхрамжгүй янзтай дуугарсанд Коля баярлаж, цахилгааны үгийг бичиж, үгийг тоолж, мөнгийг Епифановт өгөв.

	Епифанов найзынхаа өөдөөс ч харалгүй, харанхуй шөнө гадагш гарлаа. Нойтон цас, бороотой холилдон лавшиж, хүйтэн салхи нэвт жиндүүлж байлаа. Епифанов цэрэг хүрмийнхээ захыг босгож, утасны үг, мөнгийг халуун гартаа атгаад, том том алхлав. Колягийн юу бичсэнийг одоо үзэж, бүсгүйн магнайг тэнийлгэх ямар үг олсныг одоо мэднэ.

	Шуудан дээр очоод булангийн ширээний ард шигдэн суув. Гадаа явахад хүйтэн нойтон нь мэдэгдэхгүй байснаа дотор ороод ирэхээр хамаг бие нь жихүүцлээ.

	«Одоо ирэх хэрэггүй, манайхантай уулзаарай тусална юм аа бүү худалд бололцоо гармагц утас явуулна үнсье Коля» гэжээ.

	Үгүй дээ, нэг л биш... Буруу уншсан юм байлгүй... Цаас нь мөн үү?.. Епифанов санчгаа үрж, бээрсэн юм шиг чичрэв. Үгүй, энэ чигт нь явуулж болохгүй. Тэр бүсгүй эзгүй гэртээ ганцаар уйлж суугаа байж магад.

	Епифанов буцаж харих санаатай босон харайж, хүрмийнхээ энгэрийг битүүлж, хаалга тийш алхсанаа... Коля Платтын ихэмсэг ярвагар царай, хэнэггүй дууг санаад... яадаг юм бэ, өөрөө нэмээд биччихье дүүрсэн хэрэг! гэж боджээ.

	«Битгий гутар, хайрт минь. Одоо дулаан хувцасгүй бол ирж болохгүй, бэлдэж байгаарай. Манайхаар оч, тусална (Епифанов ээжийгээ дурсаж, манай ээж бол ёстой энхрийлэн аргадаж, сайхан үгээр сэтгэлийг нь засаж чадна даа! гэж бодов. Гэтэл Колягийн эцэг эх хаашаа улс байгаа юм бэ, хэн мэдэх вэ?). Юмаа бүү худалд. (Коля ямар эд юманд санаа зовоод байгаа хэрэг вэ? Тэр бүсгүй юугаар билет худалдаж авах вэ? Замд яаж мөнгөгүй гарах вэ? За энэ ч өөрсдийн нь мэдэх хэрэг!? Юмаа худалдсаны хэрэггүй. Гарахдаа утас явуулаарай, Хабаровскийн барилгын конторт тосож авна (за тун арга ядвал би өөрөө очно биз!), Чамайгаа үнсье, Коля» гэжээ.

	Епифанов их мэрийсэн, сэтгэл хөдөлсөндөө хөлс нь гоожиж, цахилгааныг гурав дахь удаа хуулан бичиж суутал хажуугаас нь нэг хүн

	— Арай болоогүй байна, эрхэм нөхөр өө. Дуудах бол ёс журмаар нь дууд. Конторын хаягийг бичиж, тэнд тусална гэдгийг хэл. Гэнэт чи тосож авч чадахгүй бол яана? гэж хэллээ.

	Епифанов босон харайв. Дотоод явдлын ардын комиссариатын төлөөлөгч Андронников нүдээ анийлган эелдэгхэн инээмсэглэж, хөлөрсөн iилээ арчиж байлаа.

	Епифанов хулгай хийж байгаад эд мөрийн баримттай баригдсан хүн шиг гэлбэлзлээ. Уг нь юу ч хэлэлгүй, өөрөө утас явуулж байгаа хүн болоод өнгөрч болох л юм... Гэвч нэгэнт баригдсан хойно хамаг үнэнээ хэлсэн нь дээр гэж бодоод

	— Ийм юм аа, нөхөр Андронников аа, энэ миний өөрийн цахилгаан биш. Би жаахан зассан юм. Энэ манай найзын... болзоот хүүхэд... Бүсгүйн эх нь нас барсан байна гэж хэллээ.

	Андронников инээмсэглэсэн чигтээ Епифановыг ажиглан харж, цахилгааны хоёр эхийг авч тулгаж үзээд, сайшаан толгой дохиж

	— Зөв зассан байна. Бага ч гэсэн зөв засаж. За тэгэхлээр хаягийг бас нэмээд биччих. Тэр бүсгүй ирээд сандарвал яана? Найздаа ч эргэлзэх юмгүй дууд гэж хэлээрэй. Тэр бүсгүй энд ирээд алзахгүй, зүйтэй юу? гэхэд нь

	— Зүйтэй, нөхөр Андронников аа. Түүнийг газардуулахгүй. Бид тусална гэж Епифанов баясгалантайяа тодхон хариулав.

	— Хэний болзоот хүүхэн бэ? гэж Андронниковыг асуухад нь

	— Механикч Николай Платтынх гэсэнд

	— Чи тэр бүсгүйг нь таньдаг юм уу? гэхэд

	— Үгүй, танихгүй, нөхөр Андронников аа гэлээ.

	Андронников улам анхааралтай ажиглаж, улам ялдам сайхан инээмсэглээд

	— Ирэг. Манайх эндээ гэр бүлийн явдлыг зохицуулж чадахгүй бол ямар хот байх вэ? гэхэд нь

	— Яг тийм ээ, нөхөр Андронников аа, гэр бүлийн явдал одоо хамгийн чухал нь гэлээ.

	Андронниковыг шууд харилцах утсан дээр дуудав. Епифанов нөгөө цахилгаанаа дөрөв дэх удаа хуулан бичиж, Андронниковын гарч ирэхийг хүлээж байгаад, хамт хуйвалдсан мэт цахилгааныг үзүүлж

	— Нөхөр Андронников та үзээд өгөөч, бүгд ёсоор болж уу? гэсэнд Андронников үзээд сайшаав.

	— Яадаг бол доо, хэрүүл маргаан гарахгүй байгаа? гэж Епифановыг хэлэхэд

	— Гарахгүй ээ. Ирсэн цагт учир нь олдоно. Учраа олдоггүй юм аа гэхэд энд ямар залуу харчуул мундсан биш! гэлээ.

	Ийнхүү эхийг нь Епифанов, Андронников хоёр зохиож эцэст нь Коля гэсэн нэр тавьсан цахилгаан утсыг эзгүй гэртээ уйлан хайлан хүлээж суугаа үл таних Лиденька хүүхэнд илгээжээ.

	Коля Платт тасалбарыг нэхэж аваад

	— Хориод үг бичиж явуулсан байтал яагаад дөчин таван үг болчихдог бил ээ? гэж гайхахад нь

	— Шуудангийн авгай буцах хаягийг нэмж бич гэсэн юм гэж Епифанов ажиггүй худал хэлсэнд

	— Бас юу болох нь тэр вэ? Мөнгө л ахиухан авахыг хичээх юм гэж Коляг дургүйцэхэд

	— За бүү мэд. Намайг нэмж бич гэхлээр нь бичсэн юм гэсэнд

	— Би өөрөө очдог байж... гэжээ.

	Коля үнийн зөрүүг бодож, дутуу мөнгийг Епифановт нэмж өгөв. Епифанов дотроо уурсан: «Нээрээ чи өөрөө очдог байж л дээ!.. Чи энэ насандаа тийм сайхан цахилгаан бичиж чадахгүй сэн!» гэж бодох завсар

	— Ирэнгүүт нь би эндээс даруй зайлаад өгнө. Ирэг гэж хэзээнийхээ саналыг хэлсэнд Коля шүүрс алдаж, өрөөн дотуураа холхин

	— Алексей, чи мэдэхгүй байна. Лиденька ийм амьдралд дасаагүй хүн. Ер нь энэ хөхөө өвлийн хүйтэнд ачааны машинаар яаж ирэх вэ? Бас тэнд эд хөрөнгө, орон байр, хогшил тавил нь бий. Би энд ямар насыг баралтай биш! Тун арга ядвал хавар тийшээ би өөрөө очно. Энэ бол Лиденькад таарах аятай газар биш гэж гуниглангуй өгүүлэхэд нь

	— Манай бүсгүйчүүд яагаад болоод байдаг юм бэ? гэсэнд

	— Би бол эхнэр маань эдэн шиг байгаасай гэж хүсэхгүй сэн. Журамтай хүн эхнэрээ ийм... гэж Коляг хэлэхэд нь Епифанов эгдүүцэж,

	— Журамтай хүн, журамтай хүн гэж чи ямар хачин үг хэлнэ вэ?! Цэвдэг амьтан байна, чи! Тэр бүсгүй үхсэн эхийнхээ дэргэд ганцаар байгааг бодоход яана даа. Сэтгэлийг нь засах хэрэгтэй... гэлээ.

	Епифановын үг нэг юм бодуулсан бололтой, Коля захиа бичихээр суув.

	Епифанов Колягийн тонгойсон шилийг харж, харандааны нь шурчигнахыг чагнаж хэвтэхдээ: Захиа нь илүү энхрий ялдам, илүү элэгсэг дотно үгтэй болдог болов уу? Захиандаа хүний сэтгэлийг зүгшрүүлэх үг олж чадах юм болов уу? Өө, чи үхсэн хойноо л олох байх!.. Андронников бид хоёр бол ч харин! гэж боджээ.

	Епифанов тийнхүү мянган бээрийн тэртээ хол ганцаар гуниглан зовж байгаа урт цайвар гэзэгт бяцхан бүсгүйд юу гэж бичвэл зохих, Коля юу гэж бичихийг бодон бодсоор унтаад өгчээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

